
        
            
                
            
        

    
	Ж. САМБУУ

	 

	МАЛ АЖ АХУЙДАА ЯАЖ АЖИЛЛАХ ТУХАЙ АРДАД ӨГӨХ САНУУЛГА СУРГААЛ

	 

	“Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1987 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


Монгол орон бол мал аж ахуйн орон. Нүд алдам өргөн уудам нутагт олон зуун жилийн дотор малчин ардын аж төрсөөр ирсний гол нь нүүдлийн мал аж ахуй мөн. Гэвч ард түмэн хувьсгалын урьд дотоодын хар шар феодал, гадаадын түрэмгийлэгчдийн давхар дарлалыг хүлээж, тэсэхүйеэ бэрх гашуун зовлонд нухлагдан мал сүргээ эзэмших эрхгүй боолчлогдож байсны улмаас мал маллагааны арга нь маш бүдүүлэг, хоцрогдонгуй байжээ.

	Харин ард түмэн хувьсгалаар эрх чөлөөг олж, засгийн эрхийг гартаа авснаас эхлэн нам засаг ардын хувь хувьсийн мал аж ахуйг аль ихээр өсгөн хөгжүүлэх зорилтыг тавьж ард түмний санаачилгыг өргөнөөр гаргав. 1924 онд хүн бүрд дундыг баримталбаас 19 мал ноогддог байсан бол одоо хүн бүрд 33 мал ноогдож улсын хэмжээгээр бүх малын тоо 2 дахин нэмэгджээ.

	Өнөөдөр манай улсад ядуу хоосон хүн үгүй, ард нийтээр аж амьдралаа тэгш сайжруулж чаджээ.

	Энэ бол ардын хувьсгалт нам, засгийн удирдлагаар, манай хань зөвлөлт холбоот их улсын хайр тусламжтайгаар малчин ардын үнэнч хөдөлмөрийн хүчээр байлдаж олсон амжилт мөн.

	Манай улсын нутаг бүрд малаа үлгэртэй сайнаар өсгөдөг улсын алдарт сайн малчин олноор буй болж байна. Тэдэнд удаан жилийн мал маллагааны сайн арга туршлага их байна. Гэтэл малаа муу өсгөж нам засгаас малын тоог олшруулах тухай шаардлагыг хангадаггүй мал аж ахуйтан цөөнгүй үзэгдэнэ. Үүний учир юу вэ? хэмээвээс:

	1-рт Зарим мал аж ахуйтан мал маллагааны сайн аргыг мэддэггүй.

	2-рт Бид сайн малчны шалгарсан арга туршлагыг солилцуулан нийгэм олонд гүйцэд дэлгэрүүлж чадаагүй.

	3-рт Орон нутгийн зарим ажилтан мал маллах сайн арга техникийг эзэмшээгүй, ихээхэн ерөнхий ажиллагаатай байгаад оршино.

	Мал аж ахуй дээр эдгээр дутагдал ихээхэн оршиж буйг 1943 оны 12-р сарын намын төв хорооны бүгд хурлаас илрүүлэн тэмдэглэж тогтоолдоо заасан нь: «Мал аж ахуйг хөгжүүлэх талаар ард түмэнд тусламж болох тусгай сургаал зааврыг зориуд үйлдэж гаргах тухай маршал Чойбалсангийн илтгэлд тавьсан саналыг сайшаан үзэж уул сургаал зааврыг зохион гаргах арга хэмжээ авахыг намын төв хороо ба ардын сайд нарын зөвлөлд даалгасугай» хэмээжээ.

	Намын төв хороо засгийн газраас маршал Чойбалсангийн санаачилгаар 1944 оны 3-р сард Улаанбаатар хотноо тус улсын доторх олон сайн малчин ардын тэргүүний хэсэг хүмүүсийг зориуд урин ирүүлж мал маллагааны сайн арга туршлага юу болох тухай зөвлөгөөн хийсэн билээ.

	Нөхөр Самбуу тэдгээр малчны зөвлөж гаргасан материалыг хэрэглэж «Мал аж ахуй дээрээ яаж ажиллах тухай ардуудад өгөх сануулга сургаал» гэдэг номыг зохион бичжээ.

	Зохиогчийн бие уг зохиолдоо сайн малчны мал маллагааны арга туршлагыг боловсруулан нэгтгэж хангай, говь, тал газар дөрвөн улиралд хонь ямаа, адуу үхэр, тэмээг хэрхэн хариулж бэлчээрлүүлэх, хэрхэн тэжээж бордох, өвс хадлан бэлтгэх, мөн мал аж ахуйгаас гарах зүйлийг яаж зохистойгоор ашиглах зэргийн аль сайн аргыг заажээ. Цаг улирал нь хуурай хатуу эрс өөрчлөгддөг, мал аж ахуйг сайжруулах боловсон арга техник хараахан гүйцэд хангалттайгаар нэвтрүүлж чадаагүй, малын бараг шахам нь хувь хувийн нүүдлийн мал аж ахуйтны гарт хөгжиж буй ийм мал аж ахуйд ажиллахын онцлог байдалд тохирох шилдэг аргыг нэлээд дэлгэрэнгүйгээр тэмдэглэжээ.

	Малчин ард бүр энэхүү номыг маш сонирхон уншаад өөртөө тустай зүйлийг олох нь лавтай.

	Мал аж ахуйн яам энэ зохиолыг сайшаан батлаад уншигч олноос хүсэх нь: Энэ зохиолд гарсан асуудлын тухай өөрсдийн саналыг мал аж ахуйн яамнаа ирүүлэхийг найдмуй.

	 

	Мал аж ахуйн яам 

	1944 он 10 дугаар сар.

	 


Нэгдүгээр бүлэг : МАНАЙ ОРНЫГ ХАНГАЙ, ЗАВСАР ТАЛЫН БҮСЛҮҮР, ГОВЬ ЦӨЛ ГЭЖ ГУРВАН ӨӨРӨӨР НЭРИЙДЭЖ БУЙГ ТОВЧ ЯЛГАВАРЛАХ НЬ

	 

	Манай монгол ард улсын уужим сайхан нутаг газар зүйн байдлаар Алтай, Хангай, Хэнтийн уулархаг газар, Их нуурын хонхор, Дорнод монголын тал, Говь хэмээн 6 хэсэг хуваагдана. Тус улсын нутаг нь дэлхийн бөмбөрцгийн хойд сэрүүн бүсийн дундад өргөрөгт далайн төвшнөөс ихээхэн дээр төв азийн өндөр газар, гадаад далайгаас алслаг хол, өндөр их уулсаар давхар давхар хүрээлэгдэн орших учраас халуун зун богинотой, өвөл нь хүйтэн урт, хур тунадас ховор, эх газрын эрс тэс уур амьсгалтай орон мөн.

	Ган зуд, өн сайхан өнгөрөх аль нь ч тогтворгүйн дээр жил хоногийн агаарын халуун хүйтний зөрүү нь үлэмжхэн их, агаарт усны уур маш бага, жилийн улирал эрс солигддог. Жилийн дундыг баримталсан хур говьд 10 см, хангайд 20—30 см орчим зузаан унана. Өвөл салхи үгүй шахам, хавар салхи их үүсдэг боловч говьд хүчтэй, хангайд хүч багатай байдаг. Нэг жилд дундыг баримталбаас хасах 0.2—2,0 градус байдаг. Улаанбаатар орчимд хамгийн хүйтэн нь хасах 50 градус, хамгийн халуун нь Замын-Үүдэд сүүдэр талд нэмэх 39 градус, Улаанбаатарт нэмэх 38 градус орчим байна.

	Замын-Үүд, Дорно говь, Өмнө говь бол тус улсын хамгийн дулаавтар газар мөн.

	Тус улсын нутгийг газар зүйн байдлаар 6 хэсэг болгох боловч газрын хөрс, ургамлын байдал шинжээр ойт хээр, хээр хийгээд заримдаг цөлийн бүслүүр хэмээн байгалийн 3 бүс болгодог нь:

	1. Ой мод, хээр хольцолдсон газрыг ойт хээр,

	2. Ой модгүй бөгөөд бэлчээр элбэг өвс ургамалтай газрыг хээр,

	3. Элс, манх, бут тоором, дал сэрвэн алагласан газрыг цөл буюу заримдаг цөл гэж нэрлэдэг.

	Эдгээрийн агаар, улирлаас эхлэн малын бэлчээр, ус ундааны байдлаар мал аж ахуйн ажиллагааны арга туршлага нь хоорондоо бага зөрүүтэй боловч гол үндсэн ажил хөдөлмөр, цөм нэгэн адил тул Хангай, Завсар тал, Говь хэмээн 3 ангилан ялгаварлан буйг тодруулбаас:

	Хангайн харьяа ба түүнд аажмаар харьяалагдан орох газар нь тус улсын хойд захаас өмнөд захыг барагцаалбаас Увсын орчмоос Ханхөхүй цаашилбал Улиастай, Арвайхээр, Дэлгэрхаан хүрээд хойш эргэж Харвахын гол Заамар уулаас зүүн урагш явж Богд уулын өмнөд этгээдээр зүүн тийш замнан Хэрлэнгийн хойд этгээдээр зүүн хойш чиглэж Улз хүрдэг. Үүнд харьяалагдах онцлог томоохон уул усыг нэрлэвэл: Баруунаа Тогтохын шил, Ханхөхүй, Сачинхайрхан, Булнайн нуруу, Отгон тэнгэр, Тарвагатайн нуруу, Долоон хар уул, Суварган хайрхан, Баянхонгор, Баянзүрх, Хөгшин тээл, Хан өндөр, Бат- цэнгэл, Шанх, Бөхнэйн шар нуруу, Гурван эрээн, Хөгнө хан, Авзага хайрхан, Бүрэг хангай. Булган хан, Бүрэн хан зэрэг их уул орох ба үүнд Хөвсгөл орчмоос Саян уул, түүний оргил Мөнх сарьдаг, Хөвсгөлөөс баруун тийш Хорьдал сарьдаг, Хан тайг, Улаан тайг, Хөвсгөлөөс зүүн тийш Намнан хан уул, Хантайн нуруу, түүнчлэн Хэнтийн уулархаг газар Богд уул, Заамар, Арцат, Сонинхангай, Хүйл хан. Гуна гурван урт, Хайрт хан, Ноён уул, Хустайн нуруу, Манхаадай, Чингэлт, Хандгайт, Гүнт сарьдаг буюу Асралт хайрхан, Алтан өлгий, Хахь, Оюут, Хан Хэнтий, Хэрлэн баян улаан, Өндөрхан, Биндэръяа хан уул, Дөтлөн хан гэх мэтийн их уулс орно.

	Томоохон нуур гол ус нь: Хөвсгөл, Увс, Сангийн далай, Тэлмэн, Уйган. Өгий, Тэрх цагаан нуур, Цэвдэн нуур, Идэр ба Дэлгэр мөрнөөс эх авсан Сэлэнгэ мөрөн, Чулуут, Хануй. Эг, Орхонд цутгасан Их Бага Тамир, Туул, Хараа, Ерөө, Хангайн харьяа Завхан, Тэс, Минж, Онон, Улз, Хэрлэн зэрэг гол мөрөн ус харьяалагдана.

	Говь, хангайн завсар талд харьяалагдаж орох хээр буюу тал газар нь тус орны нутгийн баруун хилээс зүүн хилийг хүртэл маш урт газрыг эзлэх бөгөөд үүний баруун хил нь Алтайн нуруунаас зүүнээ Эрээнцав, Халх гол хүрдэг. Энэ нь говь хангайн завсраар үргэлжилсэн уулархаг буюу тал хөндий тус тус алаглаж говь хангайн дэвсгэрт хойд урд зах нь аажмаар шилжиж ордог. Энэхүү нутгийн баруун талаас эхлэн зүүнээ хүртэл онцлог алдартай томоохон уул нурууг нэрлэвээс: Алтайн нуруу түүний оргил Таван богд, хамгийн өндөр нь Хүйтэн ба Цасан сүм зэрэг оргил орно. Алтайн нурууг дагасан Цаст хайрхан, Мөст уул, Жаргалант хайрхан, Чингэст хайрхан, Баатар хайрхан, Бумбат хайрхан, Сутайн уул, Бүс хайрхан, Аж богд, Хар азарга, Их бага Даяан уулс, Бурхан буудай, Идэргэний нуруу, Хасагт хайрхан, Тайшир уул, Ширээ уул, мөн талын бүст Говь-Алтай, Гичгэнийн нуруу, Байвян, Баянцагаан, Хар аргалант, Арц гурван богд үүнд Их бага богд, Арц богд, Гурван сайхан, Хөрөх уул.

	Энэхүү талын бүс нь Хангайн уулархаг газрын өмнөд энгэр хормойгоор зүүнээ үргэлжлэх бөгөөд энд Богд, Богдмаралаас зүүн тийш явж Есөн зүйлийн тал, Өгцөг уул, Баянтэрэмийг дайрч зүүн хойш Онгон монгол, Бат хан, Зоргол хайрхан, Адаацаг уул, Өнжүүл, Их бага газрын чулуу, Борын хөндий, Гэрэлтийн хөндий, Шархайн хөндий, Тэргэтийн хөндий, зүүнээ Оцолсансар, Дархан уул. Баянмөнх, Буурал хангай, Галшар уул, Орлой гурван зээрд, эдгээр уулсын бүсэд Хаалганы чулуу, Сүмийн чулуу, Бүсийн чулуу, Бударын чулуу, үүнээс зүүн тийш үргэлжилж Зотол уул. Матад хан, Мэнэнгийн тал, мөн Хэрлэнгээс хойш Галын гурван шил болж хойшоо улсын хил хүрдэг.

	Энэхүү талын бүсэд Туул голын хоёр этгээдээр орших Цов хангай, Уулын хан, Авдар, хан, Аргал зэрэг уулс ордог. Энэхүү талын бүсийн баруун хойд үзүүрт Ховдын өндөр газарт Алтан хөхүй, Сайлгимийн уулс хүртэл орно. Завсар тал газрын ихээхэн нуур ус нь Ачит, Толбо, Тонхил, Цэцэг, Буйр нуур буй. Гол ус нь Бөх мөрөн, Ховд, Буянт, Завхан, Хүнхэ, Заг, Байдраг, Түй, Таац, Онги, Хэрлэн, Туул, Халх гол, Чоно гол зэрэг буй. Говьд харьяалагдаж аажмаар орох газар нь өмнөд хэсэг нь улсын хил бөгөөд хойт талаасаа талын бүсээр хүрээлэгдэж баруун тал нь Бага хавтага, Байтаг богд, Тамчийн талаас зүүнээ Зотол уул, Буян өндрийн говь. Бугын хашаат, Хар говь, Халтар говь хүрдэг. Говийн бүс, Хангай, Говь алтайн хоорондуур баруун тийшээ үргэлжилсээр Их нуурын хонхорт Хиргис нуур хүрдэг. Энд Хиргис, Айраг. Хар ус, Түрэг, Хар нуур зэрэг нуур, төвийн хотгорт Шаргын цагаан нуур, Бөх цагаан нуур, Адагийн цагаан нуур, Тацын цагаан нуур, Орог нуур, Улаан нуур буй. Мөн Хар ус, Түргэн, Хар нуур, Завхан голыг холбосон Чоно харайх, Тахтиг дэглий хэмээх гол буй.

	Үүнд дээр дурдсан Байтаг богд, Их бага хавтгаас Зотол уул хүртэлх говийн бүслүүр дэх алдартай уул, говь тал нь баруунаас Тахийн шар нуруу, Захын гурван богд, үүнд Ат богд, Бага богд, Шигшиг цагаан богд, мөн Хөх төмөрт уул, Тост уул, Нэмэгт уул, Ноён богд, Хонгор, Гүндэс цагаан уул, Хан богд, Хачиг хөрөх, Цацай, Их бага шанхай, Шар хацрын шил, Галунгийн хяр, Дэлгэрхангай, Дэл гүнжил, Лагус, Хоёр өлзийт, Гурван хөвсгөл, Хутаг уул, Хоргын чулуу, Онгон элс, Молцог элс, Дарь овоо, Шилийн богд зэрэг уулсын завсар чөлөө алдартай говь нь: Хүйсийн говь, Гэсийн тал, Шаргын говь, Төвийн хотгорын их говь, Говь алтайн чанд дахь захын говь, Боржин зэрэглээгийн говь, Заг сүжийн говь, Галбын говь, түүнээс ихээхэн баруун хойгуур Бага говь нь Эрэгнэгийн говь, Мандалын говь, Хайрхан говь, Баянцогтын говь, Дайн тавгийн тал, Зээрдийн говь, Хар говь, Халтар говь, Буян-Өндөрийн говь хүртэл үргэлжилдэг. Манай эх орны ерөнхий ахуй байдал иймэрхүү учраас хангай буюу говь, дунд бүслүүрийн завсар тал хэмээн гурван бүслүүр болгон үздэг шалтгаан нь уур улирал, газрын хөрс, ургамал болон ус ундны ахуй байдлаар тийнхүү ялгаварлах боловч тэрхүү орон нутгийн мал аж ахуйтан ард түмний мал адуулах үндсэн ажиллагааны сайн арга туршлага нь ерөнхийдөө нэгэн адил боловч цаг улирлын эргэлт хувирлаас нөхцөлдөн мал маллах ажиллагааны дотор Хангай, Говь, түүний завсар бүслүүрийн зарим нэгэн ажиллагааны арга туршлагыг тодорхойлон ялгаврыг гаргаж хэрхэн ажиллах тухай сануулга зөвлөгөө болгосон нь манай мал аж ахуйтан ард түмнээс анхааралдаа авч ажилдаа тус нэмэр болгох бол уу хэмээн ийнхүү зориулав.

	
Хоёрдугаар бүлэг : МАЛ АЖ АХУЙТАН АРДЫН АЖ ТӨРӨХ, АЖИЛ ХӨДӨЛМӨРИЙН АНХНЫ СУРГАМЖ НЬ

	 

	Манай мал аж ахуйтан ардууд өглөө босохоос эхлэн өдрийн ба хоногийн хийгээд жилийн 4 улирал доторх ажил хөдөлмөр нь цөм мал аж ахуйг өсгөн хөгжүүлэх хөдөлмөр мөн тул доор дурдсан зүйлийг анхааруулах нь:

	1. Өглөө эртхэн босож бай! Аргал түлшээ түүхээс эхлэн хээр бэлчээрлэсэн адуу малаа бүртгэн цуглуулж, шинэ соргог өвс ногоонд сэлгүүлэн бэлчээрлүүлэх, бас хотлон хэвтэшлүүлсэн малын сүү саалийг хүртэл бүрэн гүйцэд авч өглөөний сэрүүнд малын бэлчээрт гаргах зэрэг нь ажилд дөхөмтэй болно.

	2. Орой босдог айлын хотлон хэвтэшлүүлсэн бод мал нь ийш тийшээ ус бэлчээртээ тархан явах, сарнихад хүрнэ. Чөдөрлөж тавьсан морь нь хүртэл зүдэрнэ. Адуу мал дагаж хөлөө халгаах, хөлдөө цус буулгах, чөдрөө урж тастуулахад хүрнэ.

	3. Өглөөний сэрүүнд тогоо шанага, аяга таваг, тогооны алчуур, угаагуураа хүртэл тухай бүр сайн цэвэрлэж бай!

	4. Аливаа хүн цай уух, хоол идэхдээ гараа угааж нүүр гарын алчуурыг хүртэл цэвэр авч яв.

	5. Ажил хийхдээ эхэнд нь хичээгээд эцэст нь битгий сулруул, дуустал сайн хий. Ер нь ажлын зохион байгуулалтыг хийхдээ аль талаас нь эхэлж ажиллаваас дөхөмтэй болохыг судал.

	6. Яаралтай маргааш гүйцэтгэх ажилд өнөөдөр бэлтгэл хий.

	7. Аль нэгэн айл өөрийн хүн бүлийн чадал байдалд тохируулан гүйцэтгэх ажлаа хуваарилан авч хариуцан ажиллаж бай. Харин бие биедээ найдаж битгий зүгээр суу.

	8. Ажил хөдөлмөр хийхийн урьд мэдэхгүй, чадахгүйг урьдал болгож биеэ битгий зайлсхий. Идэвхийлэн санаачилж ажилла.

	9. Онцын гавшгай үлгэр туршлагатай ажилчдын ажлын баялаг арга туршлагаар биеэ хүмүүжүүлэхийг бод.

	10. Биеэ боловсон цэвэр авч яв. Халдвартай, сэжиг бүхий өвчин тахлаас сэрэмжилж яв.

	11. Аливаа хүнтэй ахчлах, дүүчлэх харилцах нийгмийн ёс журмыг зөвөөр тохируулан хэрэглэж бай.

	12. Сайн нөхрөө санаж яв. Санамсаргүй яваа хүнд сануулж сурга.

	13. Шалиг завхай буюу хуурамч арга залийг битгий хэрэглэ. Эрс шударга яв.

	14. Улсын ба олон нийтийн эд хөрөнгийг өөрийнхтэй адил хайрлан хамгаалж яв.

	15. Худал цуурхал үгэнд бүү ор. Үнэн мөнийг илрүүл.

	16. Эрэгтэйчүүд нь эмэгтэйчүүдийг эрхэмлэн хүндэтгэж яв.

	17. Эрдэмтнийг эрхэм болгон хүндэтгэж бай. Эрдэм мэргэжлийг биедээ шингээж авахыг бод.

	18. Олон нийтийн үйл хэрэгт үнэн зүтгэлийг гаргаж яв. Мянган төгрөгөөс зуун нөхөр илүү.

	19. Хүн бүр бичиг үсэгт суралцаж, соёл мэдлэгээ улам нэмэгдүүл. Сонин хэвлэлийг үзэж, нам засгийн тогтоол шийдвэртэй үргэлжид танилцаж бай.

	20. Зун намрын дулаан халуун улиралд цагаан буюу цайвар өнгийн хувцас тохиромжтой, өвөл хаврын хүйтэн улиралд хар буюу бор хар, хөх өнгийн хувцас тохиромжтой. Цагаан өнгө нарны илчийг сөргөөх ба хар өнгө нарны илчийг биедээ татдаг.

	21. Айл бүр алх дөш, өрөлбө хуурай, төмөр, модны хөрөө, харуул, цүүц, хасуур, өрөм мэтийн ойр зуурын багаж хэрэгсэлтэй бай. Эвдэрсэн хэмхэрснээ даруй сэлбэн засаж ажилла.

	22. Аль нэгэн гачигдсан айлд ажил хөдөлмөрийн тусламжийг үзүүлж, ихээхэн ажил хөдөлмөрт санал хүчээ нийлүүлэн хамтран ажиллаж бай.

	23. Гэр байшингаа түр эчихүй орхих ажил тохиолдвол гал битгий нэмж түл. Тулга зуухны галыг унтрааж сайн эмхлэн базааж яв.

	24. Балчир бага насны хүүхдээ гэр байшиндаа орхих бол чүдэнз буюу тэсрэх дэлбэрэх зүйл, хайч хутга, шөвөг зэрэг зүйлийг далд агуулж бай.

	25. Хээр хөдөө яваа хүн чүдэнз, тамхины галыг сайн унтрааж яв.

	26. Айл бүхэн малын тоо бүртгэлийг хийх үед төрөл бүрийн малын нас хүйсийг цөмийг нь үнэн зөвөөр бүртгэл дансаа үйлдүүлж бай. Малын зөв бүртгэл нь мал өсгөн үржүүлэх төлөвлөгөөг зөвөөр зохиоход чухал юм. Тэрчлэн ардын хөдөлмөрийн бүтээлийг зохистой үнэлэхэд хэрэгтэй.

	27. Аливаа нэгэн айл төрөл бүрийн малдаа им тамга, тэмдгийг хэрэглэж бай. Им тэмдэгтэй малыг эрт сурвалжлахад дөхөмтэй. Дээр дурдсан зүйлүүд мал аж ахуйтан ард түмний аж төрөх, ажил хөдөлмөртөө анхааран ажиллаваас зохих зүйлийн товч үндсэн сануулга мөн бөгөөд үүнээс цааш үр хүүхдээ зөв асрамжлан өсгөж хүмүүжүүлэх тухай доор дурдсан зүйлийг үзэж, ажилдаа авлага санамж болгон хэрэглэж байхын тул зориулав.

	 

	ХҮҮХДЭЭ ЗӨВ АСРАН, ӨСГӨЖ ХҮМҮҮЖҮҮЛЭХ ТУХАЙ

	1. Аливаа хүн хүүхдээ багаас эхлэн цаг үргэлжид ариун цэвэрч боловсноор өсгөн хүмүүжүүл. Өмссөн дээл хувцсыг цэвэр аятай гамнаж өмсөхийг сурга.

	2. Хүүхэд багачуудаа хүйтэн нойтон газар гэнэт дааруулах, халууцуулахаас асран хамгаалж бай.

	3. Нялх хүүхдээ мэдээ ортол хоол ундыг цаг, хэмжээнд тохируулан өгч бай. Унтах амрахыг хүртэл тогтмол болго.

	4. Хүүхдэдээ багаас нь эцэг эхээ хүндлэх, ахчлах, дүүчлэх ёс журмыг зааж, зөвөөр хүмүүжүүл.

	5. Хүүхэд багачуудаа мэдээ орох байдлыг харгалзан соёл, мэдлэгийг нэмэгдүүлэх нөхцөл бүхий сонирхолтой зураг буюу хөгжим тоглоом авч өг.

	6. Хүүхэд багачуудаа хол ойроос ирэх аливаа нэгэн хүнийг хүндэтгэн босож зай тавин өгөх, үг сургамжийг хүлээн авч байхаар хүмүүжүүл.

	7. Мэдээ орж яваа хүүхдийг тамхи татах, танхай үг яриагаар битгий хүмүүжүүл.

	8. Хүүхэд багачуудаа айл саахалтын хүүхдийг шоолох, нэр хоч өгөх энэ мэтийг хориглон ятгаж, харин үлгэр үзэмжтэй аль чадах ажлаар тусламж хүргэж байхыг зааварлаж өг.

	Э. Хүүхдийг хөдөлмөрт сурга. Гэрийн доторх жижиг ажлыг хийж байх тухай зааварлаж сургахдаа ор дэр, дэвсгэрээс эхлэн ариун цэвэр, эмх журамтай хураах, бага малын хэвтшийг арилгах мэтийн ажлыг зааварлан сургаж хийлгэ.

	10. Хүүхдийн мэдээ нэмэгдэж өсөх байдлыг харгалзан хотолсон малаа бэлчээрт залах, эргүүлэх. зөөлөн хурааж хотлуулах, хурга, тугал, ишиг барьж уях, хаших, эхэд нь хөхүүлэх мэтийн ажлыг хийлгэж сурга.

	11. Хүүхдийн мэдээ чадвар нэмэгдэх тутам хурга ишиг, тугалаа гэрийн ойр бэлчээр тааруулан сайн хариулж, аргал түлш түүх ажилд явуулж сурга.

	12. Хүүхдээ сургууль хийвээс зохих насанд нь орон нутгийн аль ойрын бага сургуульд өгч сурган хүмүүжүүл.

	13. Бага хүүхдээ хооронд нь уралдуулан бага малын ноос ноолуурыг авхуулах, унжсан буюу унасан ноос ноолуур авах ажилд сургаж хийлгэ.

	14. Ажлын завсар чөлөөнд урьд заалгасан хичээлээ давтаж бай.

	15. Чадвар (чадал) орж яваа хүүхдийг номхон морь, тэмээ унуулж сурга. Сургахдаа анх морь буюу тэмээг хөтөлж зүгшрүүлэн улмаар дадлагажуул. Хол явахад хойноос нь харж бай. Унаж тусах болзошгүй.

	16. Морь тэмээ унаж чадах болмогц бэлчээрийн ил байгаа малыг бүртгэн цуглуулж, ус унданд тууж ирүүлэх, бэлчээрт гаргах хүртэл ажилд зааварлаж сурга.

	17. Богино хөлийн малыг саах, үс ноосыг хяргаж авах ажилд сурга.

	18. Үр хүүхдийн бие мах бодыг өсөж бойжтол өдөрт хэдэн удаа сайн хоол өгч бай. Бие нь чангардаг.

	 

	 

	ХОЛ ОЙР НҮҮДЭЛЛЭХДЭЭ ХЭРХЭН АЖИЛЛАЖ БАЙХ

	1. Нэг газраас нөгөө нутаг усанд нүүхийн урьд үдэш орой гэрийн доторх эд хогшлоо эмхлүүл. Авдар сав суулгандаа агуулж ачаа тэн болгож байрлуул. Баглаа хүлгээ чангал. Гэрийн гаднах бараа таваарын хог тоосыг арилгаж, эвдрэхгүйгээр аятай багла.

	2. Үхэр, тэмээн тэргээр нүүх бол багласан бараа таваараа тэргэндээ ачиж, тэрэг тоногоо сэлбэн засаж тохижуул.

	3. Аль нэг хөсгөөр нүүх айл татлага, хүлгээс эхлэн дээс, бурантаг, шидэмсийг хүртэл бэлхэн болго.

	4. Алслан нүүх бол орчин тойрны айлын хонь малд өөрийн малыг шүүрдэн шүүж үз.

	5. Ачлага уналгын үхэр, тэмээ, морьдыг ойр авч хоно. Адуу малаа бүртгэж, ойртуулан тогтворшуулж авч бай.

	6. Нүүхдээ урьдаар үнс хогоо цэвэрлээд, гэрийн бүрээс хэрэглэлийн хог шороог гүвж, сайн цэвэрлэ.

	7. Зун намрын улиралд нүүх бол сүү, айраг цагаагаа буцалган боловсруулж ааруул, ээзгий буюу бяслаг болгож хөхүүр саваа хөнгөн болго.

	8. Аль нэг улиралд нүүх айл цэлмэг дулаан сайхан өдөр нүүж бай. Нүүхдээ галаа сайн унтраа.

	9. Мал төллөж байгаа буюу төл торниж гүйцээгүйгээс бусад улиралд өглөө эрт нүүж бай.

	10. Эрт нүүж, өглөөний сэрүүнд гэрээ барьж, эд хогшлоо засамжилж хот буудлаа зас.

	11. Эрт нүүсэн айлын мал хүртэл тууваршихгүй, сэрүүн бэлчээрээр явж очдог.

	12. Зун намрын улиралд эрт буусан айл мал бүхнээ сааж, сүү шимээ хүртэл ашиглаж төвхнөх болно.

	13. Орой нүүсний улмаас ачлагын мал хүртэл нар, ялаанд тогтворгүй болж, эргэлдэх хоргодох буюу ачаа тээврээ эвдэхэд хүрнэ.

	14. Айл нүүх буюу буухад аль болохоор ажил хөдөлмөрийн буюу хөсөг уналгын тусламжийг бие биедээ харилцан үзүүлж бай.

	15. Өвөл хаврын улиралд нүүж буумагц хэвтэшний малын хашаа хороог эртхэн засамжлан барьж амжуул.

	16. Зун намрын улиралд хангай газар сард 1 удаагаас доошгүй нүүж малын бэлчээрийг сольж бай. Дунд завсар тал ба говь газар сард 2-оос доошгүй нүүж богино хөлийн бэлчээрийг сэлгүүлж бай.

	17. Шинэ буусан айл тугал унаганы зэлийг татахдаа элс буюу нүхийг ажиглан тэгш хөрслөг газрыг шилж, зэлээ чангалан тат. Сул татваас унага тугал хөлөө ороодог.

	 

	 

	ЭСГИЙ ГЭРЭЭ ЯАЖ БАРИВАЛ ТОХИРОМЖТОЙ БОЛОХ

	1. Хаврын хавсарга салхитай үед гэр барихдаа хэвтээ хэлбэртэй, ханы нь гадагш тавьж (шийрлүүлж) барь. Салхинд тогтвортой.

	2. Зун намрын бороотой улиралд босоо хэлбэртэй, туурганы хаяаг дээгүүр, туурганы зөрлөгийг мөчид барь, гэрийн бүрээс ялзрах нь бага.

	3. Өвлийн улиралд гэрийг хэвтээ хэлбэртэй барь. Туурга дээврийн зөрүүлгийг болбол лавхан зөрүүлэхийг хичээ.

	4. Гэрийн оосор, хошлонг мушгихгүй чангалан татаж уя. Мушгиж ороолдсон бол ханзрах нь хялбар, тохиромжгүй.

	5. Унины сагалдарга урт нь тохиромжгүй, богино хий. Уртадваас туурганы хоолой элэгддэг.

	6. Ханын толгойг тэгш эрсийг олж барь. Гэрийн хэлбэр аятай болно.

	7. Зун, намрын гэрийг алсын буюу орчны газраас үер ус ирэхгүй төвгөр хэлбэртэй, ургаа чулуугүй буудалд барь. Дэвсгэрт тохиромжтой.

	8. Өвөл, хаврын гэрийг тэгш хэлбэртэй, оготнын нүх үлийгүй газар барь.

	9. Гэр барихдаа ханын эрсийг тэгшлэн хэрэв хэлтгий (хэвгий) газар бариваас газрын өөд нь ханын эрсийг хэвтээ бариваас аятайхан тохирдог.

	1.0. Зун намрын улиралд гэрээ холхон зайтай барьж, уужим хотол. Давчуу хотолбол малын баас шээс дагтарших нь түргэн болно.

	Ц. Өвөл хаврын улиралд өвөлжөө бууцны захыг тойруулан гэрээ барь. Харин гэрээ мал урахаас бэрхшээн зэлүүд битгий барь.

	12. Зун намрын улиралд хотлон хэвтэшлэсэн үхрийн баасыг малын гишгүүр (хөл)-ээс гадна дэлгэж эврээгээд 2—3-аар нь наманчлуулан босгож хатаагаад, цочмог хамарлуулан хурааж, гадуур нь үхрийн нойтон баасаар шавж, үргэлжилсэн бороо шороотой өдөрт түлш болгон бэлтгэ.

	13. Аргал түүх хүн аргалтай газар хүрээд зөвхөн араг дөрвөлжөө дүүргэхийг онцлох бус сайн чанарын аргалыг шилж түүж ав. Түлэхэд арвин, илчтэй байна.

	14. Түлээ модыг бэлтгэхдээ залуу ургаа модыг битгий огтол, удаж өмхөрсөн модыг түлшинд бэлтгэж ав. Авсан модоо богино огтолж, нарийн хагалбал түлэхэд арвин.

	15. Ямар нэгэн улиралд хүчтэй салхи шуурга тавимаар бол гэрийн оосор хошлонгоо чангалж, тэн чагтыг хий. Галаа бага түл. Уяатай морио чөдөрлө.

	16. Ихээхэн бороо мөндөр, орж, үер болмоор бол ус хальж урсах газар гэр бараагаа тойруулж шуудуу (хаяал) тат. Үерийн ус халимаар бол туурганы хаяаг дээш нь сайн шуу.

	 

	 

	ХОТНЫ НОХОЙГ ТЭЖЭЭЖ ХОТОЧ БОЛГОХ ТУХАЙ

	1. Гөлгөн нохойг тэжээхдээ аман хүзүүгээрээ бүдүүн, өндөрлөг сэрвээтэй, өтгөн дуутай нохойг тэжээ. Багад нь гэрт битгий оруул. Гэрсэг болно.

	2. Бага гөлгөн нохойг хуучин хашир сайн хоточ нохойг дагуулж сурга. Хоточ болно.

	3. Гөлгөн нохойд багаас нь үг, дохио зааж сурга. Сургахдаа идэх юм өгч урамшуул.

	4. Хотны нохойд өдөрт, оройн нар шингэхийн урьд сайн хоол өгч эрт унтуул. Шөнө сэргэлэн байна.

	5. Нохойдоо хороо хэвтэш засаж өгөхдөө гэрийн тулгам хонхор газарт битгий зас. Төвгөр газар хэвтсэн нохой шөнө сэргэлэн байна.

	6. Хотны нохойг өдөрт хол газар битгий гөрөөлүүл. Өвчин эмгэг олсон эсэхийг ажиглаж бай.

	7. Хол ойроос ирэх хүнд хотны нохойгоо сайн хорьж өг. Хорихдоо зодож битгий гаслуул.

	8. Хүн зуудаг нохойг түр зуур бөх уяагаар уяж сэрэмжил.

	9. Хотны нохойд онцын халдварт өвчнөөр үхсэн амьтны хүүр ясыг битгий идүүл. Өвчин дэлгэрэх болно.

	
Гуравдугаар бүлэг : ТӨРӨЛ БҮРИЙН МАЛД ЗОХИСТОЙ НУТАГ БЭЛЧЭЭР УС СОНГОН ОЛОХ ТУХАЙ

	 

	Төрөл бүрийн малд сайн бэлчээрийг жилийн дөрвөн улирлын байдалд сонгон тохируулах нь мал өсгөхөд нэн чухал холбогдолтой байна. Үүнд малдаа нутаг бэлчээр сонгон үзэх хүний урьдчилан мэдвээс зохих нь:

	1. Аливаа нэг айл малын нутаг бэлчээрийг холчлон явж үзэх хүн явуулахдаа чадвал нүд хурц, чих сонор, малын бэлчээр ус хужир, тэр газрыг сайн мэдэхүйц тийм сэргэлэн, ажигч хүнээ явуулж үзүүл.

	2. Нутаг бэлчээр үзэхээр явж буй хүн нэг хот айлын төрөл бүрийн малд нутаг бэлчээр, ус хужир, хотлон хэвтүүлэх буудал хүртэл бүрэн хариуцан мэдэж тохируулах үүрэгтэй болно.

	3. Нутаг бэлчээр сонгон үзэх хүн жилийн дөрвөн улиралд ямар ч малд үргэлж тохирох өвс нутгийг судлан үзэхдээ хамгийн түрүүнд морь, хонин агь, хиаг, ерхөг, хялгана, гишүүний навч, хазаар гэх мэт өвс ногооны өндөр нам, өтгөн шингэн алин нь болохыг урьдал болгон төрөл бүрийн мал бэлчээрлэх газрын хөрс байдлыг тохируулан үзэж яв.

	4. Малын идэш бэлчээрийг тэнцүүлэхдээ хонь, ямаа, адуу, сарлагт аль нарийн ургаа, соргог, үнэр, амт, шим бүхий тачир боловч нягт өвс ногоог тохируулан үз. Үхэрт аль нарийн сахлаг, нарийн өлөн, суль гэх мэтийн өндөрлөг өвс, тэмээнд өндөр, өтгөн, элбэг, бүдүүн борог, гашуун модорхог навч нахиатай өвс ногоог юуны урьд тохируулан үзэж сонгон ол.

	5. Нутаг бэлчээр үзэж яваа хүн тэр газар бэлчээрлэн байгаа төрөл бүрийн мал тус тусдаа хэрхэн тогтворшиж байгаа эсэхийг мэдэн бэлчээрлэсэн малын гэдэс хээл, өнгө зүс, тарга хүч ямар байгааг бас ажигла. Тэр газрын малын өнгө зүс, гэдэс сайн, бэлчээртээ тогтвортой бол бэлчээр нь тэр төрлийн малд тохиромжтойн нэг шинж.

	6. Ус ундааны элбэг, ховор, хүйтэн, бүлээний амьсгалыг хол ойрын байдал жич хүн малд зохих эсэхийг мэд. Усны хүйтэн бүлээн нь уул усны судлаар ялгаварлагдах боловч бүлээн усны өнгө нь цайвар хужирлаг байж болно. Гэвч говь газар зун хүйтэн, өвөл бүлээн уур амьсгалтай болдог ус байдаг.

	7. Бэлчээр сонгохдоо төрөл бүрийн малд сайн чанарын хужрыг онцлон тохируул. Хэрэв хужир бэлчээрт тэнцэхгүй бол хэвтрийн малд сайн хужрыг өөр газраас тээвэрлэн авч өгөхөөр тохируулан үз.

	8. Хавар, зуны эхний улиралд гүн эрэг жалга, шавар намагтай нуур усны дээд талд буудал битгий үз. Цас шуурганд мал уруудвал унаж үхэхээс сэрэмжил.

	9. Мал төллөх үед хонь, үхэр, тэмээнд тохирох бэлчээрийг нам тэгш газар, уужим өвөлжөө бууц хондонд ойртуулж сонгон ол.

	10. Хүн малд халдвартай өвчин эмгэг буй эсэхийг сайн мэд. Хэрэв халдвартай өвчин буй аваас тэр газар бэлчээр нутгийг бүү үз.

	11. Бэлчээр өвсийг сонгон үзэхдээ юуны урьд хонь, үхрийн бэлчээрийг үзээд дараа нь адуу, тэмээний бэлчээрийг эргэн тойрон явж үз.

	12. Хаврын дулаан улирал ирэх үест эрт цас унаж өвс далдлагдсан газрын цас хайлж нимгэрсэн газар буюу өвөл мал бага идшилсэн соргог сэрмүүн өвс бэлчээртэй нутаг ол.

	13. Хаврын эцэст агь. шувуун хөл, бут гэх мэт эрт үндэслэж цэцэглэх өвс бүхий газрыг сонгон ол.

	14. Зуны улиралд малын бэлчээрийг үзэхдээ үндэс ногоо эрт ургаж байгаа бэлчээрийг дагуулан ямар төрлийн малд тохирохыг үз.

	15. Зуны малын бэлчээрийг өдөр дунд явж үз. Өглөө, орой ногооны өнгө туяа буюу сүүдрийн тусгалд сүрлэг өтгөн харагддаг.

	16. Зун намрын улиралд хот буудлыг үзэхдээ нойтон ширэгтэй газар бүү үз. Хэвтрийн мал доороосоо жиндэж өвчин олно.

	17. Зуны улиралд нутаг бэлчээр үзэхдээ тэр газрын хөрсний хуучин шинэ, чийгийн нимгэн зузаан ямар болохыг зориуд малтаж мэд. Хэрэв ихээхэн чийгтэй бол малын бэлчээр нутаг тэгшрүүлэхэд дөхөмтэй.

	18. Намрыг эхний үед таана, хөмөл, мангир, гогод, хурган чих, агь, бут харгана гэх мэт аль гашуун, хурц амт шим бүхий навч цэцэгтэй бэлчээр нутгийг төрөл бүрийн малд тохируулан үз.

	19. Намар орой нутаг бэлчээр үзэхдээ аль сөл шим бүхий ногоо өвстэй бэлчээрийг сонгож бай.

	20. Намрын нутаг бэлчээрийг үзэх хүн урьдаар төрөл бүрийн малын бэлчээрийг тохируулан үзээд дараа нь аль талаар буудаллавал тохиромжтой болохыг мэдэж, хот буудлаа тэнцүүлэн тохируул.

	21. Намрын бэлчээрийг өвөлжөө бууцны бэлчээрээс алсхан тохируулахдаа хонь, адуунд хөрслөг үндэстэй, нарийн соргог, гашуун, хурцлаг ногоог алаглуулан тохируул. Үхэртээ газрын хөрс зөөлөн, үндэс өтгөн, нарийн цагаалж ногоог, тэмээнд говь хоолой буюу тал хөндий завсардсан өндөр, элбэг өвстэй, түнх бурхи хужиртай бэлчээр сонгон тохируулж үз.

	22. Өвлийн улиралд алсын хүйтэн жавар, салхины тусгал ихтэй нөмөргүй тал, ар газрын өвөлжөө бууцыг битгий үз. Мал зутрах нь үлэмж байна.

	23. Хүйтэн салхины тусгал ихтэй газрын өвөлжөө бууцанд буусан айлын уур, утаа нь салхинд эрс ташуу цохигддог. Харин энгэр нөмөрлөг газрын утаа нь эгц дээш гарч байх жишээтэй. Үүнийг өглөө эрт малд явахдаа ажиглан мэд.

	24. Ихээхэн гол мөрөн, мөстэй хөндий газарт өвөлжөө бууцыг битгий тохируул. Хүйтэн цан хүүрэг үлэмж байна.

	25. Өвөл үхрийн бэлчээрийг үзэхдээ өвөлжөө бууцнаас бэлчээрт хүрэхдээ олон давхар хяр хамар давах буюу бэлчээрээс буцахдаа өгсөж ирэх бэлчээрийг болбол битгий сонго. Үхэр орой өгсөж ирэхдээ зүдэрнэ.

	26. Өвөл, хаварт хонь ямааны бэлчээр нутаг тохируулахдаа тагж хөрслөг газрын бэлчээрийг тохируул. Элсэрхэг сул шороотой, бүдүүн ширхэг бүхий өвстэй газар тохиромжгүй.

	27. Аль ч улиралд адууны бэлчээрийг хэвтрийн малын бэлчээрээс зайтай тохируулан үзэж бай.

	28. Өвөл, хаврын хонь ямааны бэлчээрийн цасыг тохируулахдаа хангай хөвч, өндөрлөг өвстэй газар, хонины хөлийн сагаг үл хүрэх цастай дунд тал говь газар хар туурыг (туруу) үл далдлах цастай буюу эрээн цоохор цастай газар тохиромжтой.

	29. Аль ч улиралд нутаг бэлчээр үзэх хүн малын бэлчээр нутгийг тохируулахдаа тэр орон нутгийн шилдэг сайн малчин хүмүүстэй уулзан санал зөвлөгөөг авч малдаа бэлчээр нутаг тохируулах талаар анхаарч яв.

	30. Дээрх нутаг бэлчээрийг сонгон үзэхдээ ямар төрлийн мал ямар өвс ногоонд дуртай, голчлон идээшлэх байдлыг онцлон тохируулах нь чухал учир төрөл бүрийн мал жилийн дөрвөн улиралд ямар өвс ногоог ихэвчлэн идэх дуртайг доор нь + тэмдгээр ялгасан хүснэгтэд хэдэн төрлийн өвс тодорхойлов. Нутаг бэлчээр үзэхдээ энэ тодорхойлолтыг анхааралдаа авч улмаар хөгжүүлэн судлахыг найдна.

	Дээрх өвс ногооны зарим нэгийг тайлбарлах нь:

	1. Хялгана өвс хоёр янз байдаг. Нарийн хялганыг хонь, ямаа, адуу голчлон иддэг. Харин толгойлохдоо шивээ болж хувирах бөгөөд түүнийг үхэр, тэмээ иддэг.

	2. Хазаар тачир богино учраас үхэр, тэмээ идэхэд тохиромж муу.

	3. Ерхгийг хоёр янзаар нэрлэдэг. Толгойлсон өндөр ерхгийг үхэр, тэмээ голчлон иддэг. Угийн нарийн ширхэгтэй буюу хавтгай хэлбэртэй ерхгийг хонь, ямаа, адуу голчлон иддэг.

	4. Хэдэн янзын агь байдаг. Хонь, ямаа, адуу, ишиг, хурга нарийн агьд дуртай. Үхэр, тэмээ өндөрлөг морин агийг голчлон иддэг.

	5. Хэрс хоёр янз байна. Нарийн жижиг, хүрэн улаан бор хэрсийг мал бүхэн бага хэмжээгээр иддэг. Харин дэрс довцгийн захаар урт зэллэн ургасныг хэрс гэж нэрлэдэг газар байдаг. Түүнийг мал идэхэд гэдэс дүүрдэг хортой болно.

	6. Нялх тааныг бүх мал их иддэггүй, түүний шүүс өтгөн, харин гандах үесээр бүх мал сайн идэж тарга хүч авдаг.

	7. Өлөн ямаа, тэмээг харгана их идүүлбэл гэдэс нь дүүрч эмгэглэнэ.

	8. Бут бударгана шаваг, шаваг, дэсги, үхэр бут, гишүүн, заг гэх мэт өвс ногооноос хонь ямаа, адуу зөвхөн навч, нарийн мөчир, толгойг түүж идэх жишээтэй болно. Төрөл бүрийн малын бэлчээр өвс тохиромжтой сайн байвал аль амт шимтэй нарийн өвс ногоог ялгаж идэх дуртай. Харин өвс ногоо, ховор, тачир муу байвал ямар ч мал аль байгаа өвсөө идэх боловч тарга тэвээрэг авах нь муу, эцэж туран зутрах болно. Малын бэлчээрийг сайн тохируулах явдал бол малчин ард бүхэнд маш их ашиг тус болох үндэс суурь болдог.

	
Дөрөвдүгээр бүлэг : ЖИЛИЙН ДӨРВӨН УЛИРАЛД ТӨРӨЛ БҮРИЙН МАЛЫГ ХЭРХЭН БЭЛЧЭЭРЛҮҮЛЭН ХАРИУЛАХ ТУХАЙ

	Тус орны мал бэлчээрлүүлэн хариулах ажиллагааны сайн арга туршлага нь өөр өөрийн нутгийн агаар улирлын өөрчлөлтийн ахуй байдлаар зохион байгуулагдаж ажиллах боловч үндсэндээ аль ч орон нутагт хаврын улирлын ихэнх хувь нь өвлийн улиралтай адил.

	Түүнчлэн намрын улирлын эхний хагас зуны улиралтай адил ойролцоо байдаг учраас төрөл бүрийн мал бэлчээрлүүлэн хариулах ажиллагааны туршлагыг жилийн дөрвөн улирлаар ангилан тодруулж бичихэд малын өвс бэлчээрийн байдлаас эхлэн зарим ажиллагааны арга нь улирал бүрд нэг адил олон дахин давтах зүйл байх учир түүнийг эмхэтгэн нэгтгэж уншихад дөхөм болгон өвөл, хавар, зун, намар, хүйтэн дулаанаар хоёр анги болгон хувааж түүний дотор өвөл хавар зун намар төрөл бүрийн малыг хэрхэн бэлчээрлүүлэн хариулж байх тухай ажлын аргыг доор тодорхойлон бичив.

	 

	 

	ӨВӨЛ ХАВРЫН УЛИРАЛД ХОНЬ ЯМААГАА ЯАЖ БЭЛЧЭЭН ХАРИУЛАХ ВЭ!

	1. Өвлийн улиралд хангай газар, хонь ямааг бэлчээн хариулахдаа уул хярын өвөр, аль нам доор, гуа хотос, энгэр нээвч сайтай, жижиг ирмэг толгод олонтой газрын хөрс нь тагжир, өвсний ихэнх нь агь, ботууль, ерхөг, хялгана, хиаг, туулайн тагнай яргуйн навч, шарилж, гүчинги, хонин дүрва, тошил, бор бут, тосон хөх бог алагласан, хаяа дэрс цахилдагтай, өвөлжөө бууцнаас алс бус бэлчээрийг дагуулан хариулж бай.

	2. Дунд бүслүүрийн газарт хонь ямаа бэлчээрлүүлэн хариулахдаа уулын хярын бэл толгод, нуруу гуа энгэр, өвөр жалга, хоолой, нөмөр, нээвч сайтай газрын хөрс тагжир, алсын хүйтэн салхи, жаврын тусгал багатай бөгөөд дээрх хангай газрын адил өвстэйн дээр улаан бор бут, бударгана түргэн цагаан, ганга өвс, хазаар, божмог, хонгор зул, хэрс, өмхий өвс гэх мэт өвстэй, өвөлжөө бууцандаа ойр бэлчээр дагуулан хариулж бай.

	3. Говь газарт хонь, ямааг бэлчээн хариулахдаа хяр, дулаан энгэр, хоолой, жалга олонтой боловч говь хөдөө завсардсан дулаан нөмөр сайтай энгэр, элсгүй, хөрслөг дээрхийн нэг адил өвстэй цулхир, заг, бударгана, бор хэрс, бор таар, ширэмт, дэсги, нарийн харгана, божмог буйлс, ангалзуур, шазаг, шаваг, дэрс, цахилдагтай өвөлжөө бууц, усандаа ойролцоо бэлчээр тааруулан хариулж бай.

	4. Харин дээрх нутагт хонь, ямаа хариулахдаа хүйтэн салхи, жавартай өдөр өглөөний нар хөөрч жаврын хүч буурахыг харгалзан хотолсон хонь ямаагаа өглөө эрт салхины өөд сөргөн бэлчээж, уул хяр буюу нуруу толгодын энгэр ээвэрт цасны нимгэнийг дагуулан ургаа соргог өвстэй бэлчээрт тараан тогтоож хариулсаар оройн нар шингэхийн өмнө, хот бууцаа хөрж цантахаас урьд хотлуулж бай. Хэрэв салхины уруу бэлчээвэл салхи хонго борвиор үс ноосыг хагалж даарч бээрэх нь үлэмж байна.

	5. Хангай газрын хонь ямааг гол хоолойн өндөр өлөн, борог өвс идүүлэн, зузаан цасан дундуур сүлжүүлж битгий явуул. Цасны аль нимгэн, эрээн цоохрыг дагуулан нарийн ширэгтэй агь, хиаг, хялгана, яргуйн навч гэх мэт амт чанар сайтай өвс бэлчээрт ээрэн тогтоож хариул.

	6. Аль ч газар битүү үргэлжилсэн цастай байвал адуу, үхрийн мөрөөр илэрсэн өвс дагуулан бог малаа бэлчээрлүүлэх буюу эсвэл хяр, дулаан энгэр, толгодын ирмэг хамрын аль цас нимгэнийг дагуулан эмхнүүн бөөнөөр тогтоон хариул.

	7. Хонь хариулж яваа хүн дулаан хувцас өмсөж яв. Даарсан хүнд өдөр өнгөрөх нь удаан юм шиг байна.

	8. Хүйтэн шуурга тавьж буй буюу тавимаар өдөрт хонь ямаагаа салхи сөргөн бэлчээж, хот бууцныхаа салхины дээд талын уул хяр, толгодын энгэр нөмөр, эсвэл хонхор хотгор дэрс бүхий бэлчээрт бөөн байдлаар төлөг, шүдлэн зэрэг бага малыг нөмөрдүүлэн хариулж яв.

	9. Цэлмэг дулаан өдөрт жижиг хяр толгодын ар тал, хажуу хамар дагуулан алсхан, соргог сэрмүү бэлчээрт гарган хариулж бай. Ийм өдөрт нөмөрлөг газрын бэлчээрийг гамнах хэрэгтэй.

	10. Хонь ямаа хариулахдаа сувай, чийрэг хэсгийг нь түрүүлүүлэн гүйлгэхгүй эргүүлэн тогтоож, төлөг шүдлэн буюу хээлтэй бог малыг тууваршуулахгүй, бөөн байдлаар тогтворшуулан хариулж бай.

	11. Хариулж яваа хонь ямааны бэлчээрийн цас хөрлөж хатуурсан эсвэл ундалж хүрэлцэх цасгүй шахам байвал хааяа бүлээн амьсгалын усанд нэг буюу хоёр өнжөөд усалж бээрээ зутрааг гарган бэлчээрлүүлж бай.

	12. Хадлан өвстэй айл цас шуургатай бүрхэг өдөрт төлөг шүдлэн зэрэг бага малаа гадаа авч хоцрон, сайн тэжээж ус ундыг тохируулж бай.

	13. Өглөө хонь бэлчмэгц хот бууцны хөлдүү нойтон хорголыг хуурайлан цэвэрлэж, хонины дулаан илч шингэсэн бууцыг хөрөхөөс өмнө хэсэг хэсгээр овоолж орой хонь хотлохын урьдхан тарааж бай.

	14. Хонь ямааны хороо саравчийг уужим болгон засахдаа ялангуяа хээлтэй малын хээл өсөж буй үед уужим зайтай болгож, хонь мал амарч хэвтэхэд хоорондоо шахцалдахгүйгээр тохируулан ажиллаж бай.

	15. Хангай газрын хонь ямааны бэлчээрт хөрлөсөн цасны зузаан нь 5—6 см-ээс хэтрэхгүй байх нь тохиромжтой. Бэлчээрийн байдлыг өөрчлөн өвсний сорыг дагуулан хариулж бай. Өвс сайтай бөгөөд шинэ зөөлөн цастай байхад бэлчээрийн нөөц хүрэлцээг сайн ажиглаж бай.

	16. Хонь ямааны дотроос төлөг, шүдлэн, борлон зэрэг эцэнхий дорой малыг өвөлжөө бууцны ойр, богино бэлчээрт хариулж, үдэш орой өвс, таана, хөмөл, сүрэл, овьёос, цулхирын шүүс зэргээр тэжээж бай.

	17. Хонь, ямаагаа бэлчээрлүүлэхдээ өвлийн хүйтэнд ерхөг, хялгана бут, дэрс, агын цан хүүрэг арилтал битгий бэлчээ. Төлөг, шүдлэн зэрэг малын амыг хайрч, амруутан эцэж зутрах болно.

	18. Хонь хариулж яваа хүн хонь малын гэдэс, хээл ямар байгаа эсэхийг байнга ажиглан хэрэв муу буюу бэлчээртээ тогтворшихгүй холхих байдалтай бол бэлчээрээ сэлгүүлэн сайжруул.

	19. Хонь ямааны бэлчээрийг сольж тохируулахдаа цагаан зээр нутаглаж тогтворшсон бэлчээр хонь, адуунд тохиромжтой. Тэр мэт байдлыг ажиглаж хонины бэлчээрийг сэлгүүлэн, аль тогтворшиж буй газарт бэлчээн хариул.

	20. Хонь малын хээл хүндэрч байгаа үед хонь ямаагаа газрын тэгшийг дагуулан бөөн байдлаар тогтоож хариул.

	21. Хонь ямааг хужирсаж байгаа эсэхийг бэлчээрт сайн ажиглаж сард 2—3 удаа сайн хужирлаж бай.

	22. Дунд бүслүүрийн газарт хонь ямааны бэлчээрийн битүү цас 4 см-ээс илүү зузаан хөрлөсөн байвал тохиромжгүй. Тэр газрын өвсний өндөр намыг харгалзан хэрэв тачир бол бэлчээрээ өөрчлөн аль соргог сэрмүүн өвстэй, цасны нимгэнийг дагуулан хариул.

	23. Говь газрын хонь ямааг зарим өдөрт хонхор хотгор газар, зарим өдөр цагаалж өвстэй хяр толгод дагуулан хариулж бай.

	24. Говь газар хонь ямааны бэлчээрийн цас 3 см-ээс илүү зузаан, битүү хөрлөсөн бөгөөд өвс цухуйхгүй шахам байвал тохиромжгүй. Гэвч уг газрын өвсний өндөр нам, сийрэг тархай байдалд тохируулан хариул. Хэрэв бэлчээр тохирохгүй бол сольж, цас нимгэн, хар газрын соргог, нарийн нягт өвс дагуулан хариул.

	25. Нэг өвөлжөөнд хонь үхрийг холилдуулан бүү хэвтүүл. Үхэр нь хонь ямаагаа мөргөж, гишгэн гэмтээж болно.

	26. Хонь ямаагаа бэлчээрийн өвсний элбэг, ховор, өвөлжөө бууцныхаа багтаамжид тохируулан сүрэглэ.

	27. Хонь, ямаа өвлийн хүйтэн, хаварт бээрч, эцэн зутарч, орой эрт хотолж, өглөө хашаа хороондоо Бөөгнөрөн хоргодох байдалтай болмогц бэлчээрийг анхааран сайжруулж, сайн хужирт оруулан бүлээн амьсгалын усаар усалбал бээрэг нь гарна.

	28. Өвөл, хаварт хонь ямааг хариулахдаа жалга судгийн зузаан цасан дундуур битгий зүтгүүл. Тойруулан бэлчээрлүүлж бай.

	29. Хонь, ямаа хариулж явахдаа бэлчээр үл гүйцэх, онцын эцэж ядарсан буюу өвчин эмгэг олсон эсэхийг ажиглан хэрэв тийм байвал даруй тусгаарлаж, арчлан хамгаал.

	30. Зудархаг байвал хэд хэдэн айл хамтарч зааз муу хонь ямаагаа богино бэлчээртэй бууцанд бууж хариул. Зарим нь тарга хүч сайтай хонь малаа соргог бэлчээр дагуулан алсхан нүүж, өнтэй нутагт бууж малаа сайн хариул.

	31. Хонь, ямааг явган хариулах хүн хотны нохой дагуулж яв. Хань болно.

	32. Уул, хяр толгод сархиатай буюу жалга судаг олонтой газар хонь хариулбал хангинах юм барьж хаяа цохиж яв. Чоно ирэхгүй.

	33. Хонь, ямаа хариулж яваа хүн аль ч улиралд зөөлөн дуу чимээ өгч, эргүүлэн буцааж хариулж бай. Хонь ямаа тогтворшино.

	34. Хавар хонь, ямааны хээл өсөж төллөх шахсан үед уул хярын бэлэрхэг өөд газраар битгий авируул. Хэрэв авируулсан бол уруу буулгахдаа ширүүн битгий туу. Өөрсдөө идшилэн зөөлөн аятай явуулж газрын нам тэгшид оруулан хариул.

	35. Цас хайлах үед хонь, ямаа хариулахдаа цасан доороос гарч байгаа нарийн ургаа өвсийг дагуулан хариулж, малаа түргэн тэнхрүүлэхийг чухалчил.

	36. Хонь, ямаа бэлчээрлүүлэхдээ гүн эрэг, сархиа жалга буюу мөстэй газраар битгий явуул. Хээлтэй хонь, ямааны хээлийг гэмтээж болзошгүй. Хэзээд сэрэмжилж бай.

	37. Бог мал төллөж байгаа үед өглөө эрт бэлчээж, үдийн орчимд хотлуулан хурга, ишгээ эхэд нь хөхүүлэн даруй бэлчээрт гаргаж хариул. Нар шингэхийн урьд аажим хотлуулан хурга, ишгээ эхэд нь сайн хөхүүлж бай. Эхийгээ хөхсөн хурга ишгийг битгий дааруул.

	38. Хонь хариулж яваа хүн эцэж ядарсан хонь ямаагаа хэлтгий газар хэвтэж өеөдөж буй эсэхийг сайн ажиглаж яв. Хэрэв өеөдсөн бол зөөлөн босгож хөлийн хөшөөг гарган бэлчээрлүүл.

	39. Хонь, ямааг өглөөний өлөнд газрын өөд өгсүүлэн бэлчээ. Өдөр буюу орой цадтал хооллосон цагт уруудуулан хотлуул.

	40. Тэнгэр бүрхэг цасан шуурга тавьж болзошгүй өдөр салхины дээд талыг бариулан гэр хотоос алс биш уул хяр, толгодын энгэр бэлийг бариулан тэнгэрийн байдлыг ажиглан малаа хариул. Хэрэв хүчтэй цасан шуурга үргэлжилбэл даруй хонио хотлуулж дулаан хороо хашаандаа хорьж бай. Шуурга арилмагц хонь ямааны цас мөсийг унагаж нүд, хамар, амыг нь арчин цэвэрлэ. Хэрэв хуурай элсэн шуурга хүчтэй тавьсан бол эцэж ядарсан хонь ямаа биедээ шигсэн элс шороог шилгээн унагаж чаддаггүй тул даруйд нь үс ноосны элс шороог цэвэрлэн унагаж бай.

	41. Өвөл хаврын эцэст хонь ямааг тал хөндийн бүдүүн борог өвстэй газар удаан битгий хариул. Нам хяр толгод жалга судаг дагуулан нарийн ургаа өвстэй газар хариулж бай. Сэхээ авах нь сайн.

	42. Хонь хургалж, ямаа ишиглэж буй үед үргэлж хороо хэвтшийг нь арчилж, хуурай дулаан болго. Дороос нь битгий жиндүүл, харин хэвтшийг нь уужим, бууцыг нь тэгш болго.

	43. Ус уусан хонь ямааг хавар бэлчээрт гаргахдаа уулын хяр, толгод зоо нуруу өөд цочмог битгий явуул. Нам доор, жалга, энгэр арыг дагуулан яаралгүй бэлчээрт хүргэн хариул.

	44. Хаврын хүйтэн буюу ширүүн хавсарга, салхи шороо тавьж буй өдөр хонь ямаагаа салхины өөд уруу гүйлгэж битгий ядраа.

	45. Хаврын бэлчээрлэсэн хонь ямаа гэнэт үргэж цочин гүйх, бөөгнөрөхөөс хэзээд сэрэмжилж, эгнүүлэн тогтоож яв. Хээлтэй хонь ямааны хээлийг гэмтээхээс эхлэн эцэнхий туранхай муу малыг эр сувай чадалтай хоньд дайрч унагаах явдал бий.

	46. Хангай газрын айл хонь ямаагаа хургалж ишиглэх үеэр нэг хотны айл хоорондоо зөвлөн хэлэлцэж, сувай хонь ямаагаа хээлтэй буюу эцэж ядарсан малаас бэлчээр хэвтшийг тусгаарлаж тус тусад нь хариул.

	47. Хаврын урин дулаан амьсгал орж байгаа үед хонь, ямаагаа цасан дороос гарч байгаа нарийн соргог өвс дагуулан өдөр өдөрт сэлгүүлэн хариулж бай. Өнгөрсөн намар эрт цас унаж далдалсан өвсийг идсэн хонь ямаа түргэн тэнхэрнэ.

	48. Хаврын эцэст аль үндэслэж буй өвсийг онцлон дагуулж хариулах хэрэгтэй. Жишээлбэл агь нүдэлж, бут голлож, шувуун хөл үндэслэж, хиаг, ерхөг, хялганын уг ногоорч урьдаар ургадаг ургамалтай газарт үдээс урагш хойш сэлгүүлэн сайн тогтоон хариулж бай.

	49. Хонь ямаагаа өвс ногоо алаглан идэх үест сайн хужирлаж. бэлчээр усаа тохируулж бай. Дулаан өдөрт хааяа хонь ямаагаа хужирт оруулахдаа салхины уруу ширүүхэн туу. Хамар самалдаг уруу.хужир бургин орж найтаан, нус нь унаж тэнхрэл авахдаа түргэн. Үс ноос нь гуужихгүй хонь ямаа байвал даруй сайн хужирла. Үхрийн исгэлэн сүү хоормог өгч бай.

	50. Хонь ямааг зарим өдөрт говь, хоолой, хонхор, тал газар бэлчээн олонх өдөрт хөдөөрхөг, цагаалж, өвс ногоотой бэлчээрт ээлжлэн хариулж бай.

	51. Хаврын цас мөс хайлж, намаг шавар гэсэж байгаа үед хонь ямаагаа шавар намагтай буюу хуршсан шорвогтой тогтоол, хүрэн уснаас тойруулан бэлчээ.

	52. Хонь ямааны амны цасгүй бол ундаргатай бүлээн амьсгалын усанд өдөр бүр үдээс урагш усалж бай.

	53. Хаврын эцэс зуны эхэн үед хонь ямааг хангай газарт дан өлөн борог, ширэг ногоотой газар буюу говь газарт үргэлж говь тоором, бүрхээтэй газар дагуулан битгий бэлчээ. Хөдөөрхөг аль соргог, нарийн өвс ногоотой бэлчээрт ээлжлэн хариулж бай.

	54. Хонь ямаагаа энгэр газрын өөд тараан тогтоож, бүрэн гүйцэд эсэхийг бүртгэн мэд. Хэрэв дутуу байвал эрж суран олж авахыг хичээ.

	55. Өвөл хавар хонь ямааг говь газар сар бүр хоёроос гурван удаа, хангай ба завсар газар гурваас дөрвөн удаа сайн хужирлаж байвал тохиромжтой. Ялангуяа хаврын улиралд онцлон анхаар.

	 

	 

	ӨВӨЛ ХАВРЫН УЛИРАЛД АДУУГАА ХЭРХЭН МАНАЖ БЭЛЧЭЭН ХАРИУЛАХ ВЭ?

	1. Өвөл хаврын улиралд адууны бэлчээр хонины бэлчээртэй нэгэн адил. Гагцхүү хотолдог малын бэлчээрээ хол зайтай нарийн соргог өвстэй бэлчээр тохирно.

	2. Хангай газарт хэд хэдэн айл хүн бүл хүчээ зохицуулан хамтарч адуугаа сүрэглэн гол хоолойн өндөр өлөн борог өвс дагуулахгүй аль нарийн соргог, амт шим сайтай бэлчээрт хариул. Шөнө бүр ээлжлэн сайн манаж бай.

	3. Аль ч нутагт адууг цэлмэг дулаан өдөр алс хяр толгод, зоо нуруу, гууны ар хамар, хажуу талыг дагуулан агь ерхөг, хялгана, хиаг гэх мэт сэрмүүн ургаа өвстэй бэлчээрт сэлгүүлж хариул.

	4. Хүйтэн салхитай өдөр адуугаа уул хярын энгэр нөмөр, хонхор хотгор, жалга судгийн цасны нимгэн хөнгөнийг дагуулан нөмөрдүүлэн бөөн тархай байдлыг ажиж зах сэжүүрийг дотогшлуулан хумьж, эргэн цуглуулж яв.

	5. Адуу манахдаа уг өвс бэлчээрийн элбэг, ховор байдлыг харгалзан тохируулж, өвс элбэг, бэлчээр сайн бол бөөн байдлаар манаж яв. Хэрэв тачир тархай өвстэй бол тархай шиг бэлчээж, эргэж тойрч мана.

	6. Шөнө манасан адууг өглөө тэр газрын бэлчээрээс шилжүүлж, өөр сэрмүүн бэлчээрт гаргаад өдөрт хэд хэд дахин цуглуулж бүртгэн, ажиж маллаж бай.

	7. Хүйтэн цасан шуургатай өдөр салхины өөд сөргөж бургас модтой бол түүний нөмөр, уул хяр, толгодын энгэр, нөмөр, нээвч эсвэл хонхор хотгор, дэрс, хайлас, цахилдагтай газрыг түшиглүүлэн бөөнөөр нь хариул. Хэрэв шуурга ширүүсэж цас ормоор бол сөргөн бөөгнүүлж, дуу чимээ өгч, сайн хорьж бай. Хааяа салхины өөд ташуу шиг сөргөж хөдөлгөн шээлгэж хөлд наалдсан цас товхыг унагаж, хөлийн хөшөөг гарган дулаацуулж бай. Өтгөн сүүлтэй адуу шуурганд уруудах нь бага.

	8. Өвөлд адууг өглөө орой бүртгэн цуглуулахдаа зөөлөн тууж яв. Хэрэв ширүүн цуглуулбал олон адуу уур амьсгалдаа цан хүүрэг болно. Эцэж зутарна, үдэш бол чоно гүйж ирэх буюу дагаж явахад хүрнэ.

	9. Хангай газар олноор сүрэглээгүй адууны өвс бэлчээр нь өвөлжөө бууцны тулгам ойр бол адуугаа шөнө хагаслан хашиж заншуулан, дараа нь бэлчээрт гарган манаж бай.

	10. Шөнө манах адууны бэлчээрийг өдөр гамнаж өөр бэлчээрт хариул. Өдөр бэлчээсэн газарт шөнө манахад тогтворгүй.

	11. Адууг цасны аль нимгэн зөөлнийг дагуулахын хамт хужирсаж буй эсэхийг ажиглаж, хэрэв хужирсаж шороо долоовол сайн хужирт хааяа хужирлаж бай.

	12. Говь газар адууг дулаан өдөрт цас ховор буюу цас нь элс шороотой хөрлөсөн байвал нэг өнжөөд өдөр дунд худгийн бүлээн амьсгалын усанд усалж бэлчээрт гарган тогтворшуул.

	13. Дулаан өдөр говь газар адууг алсхан соргог, сэрмүүн агь, хялгана, ерхөг, хазаар, шарилж, божмог, ботууль гэх мэтийн нарийн ургаа өвстэй бэлчээрт үдэш орой тогтуун бэлчээж бай.

	14. Говь газар бэлчээрт хоносон адуугаа өглөө эрт явж бүртгэн цуглуулаад, өдөр дунд дахин цуглуулж тогтворшуул. Үдэш сайн бэлчээр захдуулан, нөмөр тэгш газар зогсоож заншуул.

	15. Адууг хангай ба завсар газар сард гурваас дөрвөн удаа, говь газар хоёроос гурван удаа сайн хужирт оруулж бай. Бэлчээртээ холхиж тогтворгүй болмоор бол даруй бэлчээрээ соль.

	16. Бусдын захиж тавьсан адууг нэг адил бүртгэн цуглуулж сайн маллаж бай. Харин зөвшөөрөлгүй битгий уна.

	17. Өвөл адууг хэд хэдэн айл хоорондоо нийлүүлж сүрэглэн бэлчээрт хариулах ашигтай. Олноор сүрэглэсэн адууг хариулахдаа өдөрт хоёр хүн хамтран маллаж, сайн хариулж яв.

	18. Адуу хариулах хүн хэзээд дулаан хувцас, дах дэгтий базааж бай.

	19. Аль ч улиралд ногт чөдрөө ганзагалж, богино сур, хутга авч хуйвтай уургаа барьж яв. Уурга барьсан хүнд богино ташуур тохиромжтой.

	20. Унаа морьдоо юүлэхдээ (солих) эмээлийн олом жирмийг тохируулж бай.

	21. Бэлчээрт хоносон адууг өглөө нарнаас өмнө цуглуулж бүртгэхдээ урьдаар азарга азаргаар бүртгэ. Дараа нь даага шүдлэнгээс эхлэн унадаг морьдоо хүртэл цөмийг дараалан бүртгэж, соргог сэрмүүн бэлчээрт тогтворшуул.

	22. Хангай газар хавар цагт адууг гол хоолойн бүдүүн борог өвстэй газар удаан битгий бэлчээрлүүл. Аль нарийн соргог амт шим бүхий өвстэй газар дагуулан маллаж бай.

	23. Говь газар адууг дан говь тойромд удаашруулан битгий бэлчээрлүүл. Хөдөөрхөг цагаалж өвстэй бэлчээрт идшилүүл.

	24. Хавар цас их орж зудын байдалтай бол аль ч нутгийн айл даруй адуугаа алслан оторлож, тохиромжтой бэлчээрт гаргаж хариул.

	25. Гүүний хээл өсөж унагалах шахсан үед бэлчээрээ сольж нам доор уулын хярын бэл уужим цээл гуа нуруу, тал газрын тохирох өвс бэлчээр дагуулан хариулж бай.

	26. Хаварт адууг өвөл их цастай байсан газрын өвс дагуулан хариулж яв.

	27. Бэлчээрт байгаа адууны ус унд тохирч байгаа эсэхийг ажигла. Хангай газар бол гол булгийн амттай ус, говь тал газарт бүлээн амьсгалтай, худгийн усанд өдөр бүр үд дунд усалж, бэлчээр усыг тохируул.

	28. Гүү унагалах үесээр хангай газар адуугаа уулын хярын бэрхлэг ганга, сархиа амтай газар битгий бэлчээ. Хээлтэй гүү буюу эцэнхий туранхай адуунд тохиромжгүй.

	29. Адуу хариулах хүн адуугаа хавар цас мөсний хонгил, шар усанд битгий усал. Эцэж ядарсан адуу улам тамирдана.

	30. Онцын эцэнхий туранхай адуунд хонины сүү өдөрт нэг удаа жижиг халбагаар өгөх буюу чадвал овьёос, вандуй, шар будаа, цулхиртай шөл хааяа өгч, өвс тэжээлээр сайн тэжээж бай.

	31. Хаврын хүйтэн бороо, цас, шуурга үргэлжлэн хүчтэй тавивал адуугаа хот бууцны салхины дээд талын уул хярын энгэр нөмөр буюу хонхор, дэрс, зэгс, цахилдагтай нөмөр нээвч бүхий алсын чигтээ гүн нуур, хөндлөн эрэг, гол мөс, намаг шавартай газраас жишүү газарт бэлчээн идшилүүл. Сайн хорьж бай. Хоригдож даарсан адууг гэнэт уруудуулан алдах буюу уул хярын өөд салхины нөөлөгт цохиулан битгий авируул. Адуу хорихдоо аль номхон товир бүдүүн морио унаж, дулаан хувцсаа өмсөж, уурга хуйваа авч яв. 

	 32. Гүү унагалах үеэр адууны бэлчээр буюу бэлчээрлэсэн адууны ойр орчинд чоно гүйх нь үлэмж. Тэр үед адуугаа өдөрт эргэж, шөнөд сайн сэрэмжлэн манаж бай.

	33. Нялх унагатай буюу гүү унагалж байгаа үед адуугаа зузаан сөх, цас, мөс, шавраас тойруулан гаргаж бэлчээж бай. Шаварт унах буюу мөсөнд халтирахаас үргэлж сэрэмжилж бай.

	34. Хэд хэдэн айл адуугаа ээлжлэн хариулах, манах ажлыг хамтран зөвлөлдөж, санал хүчээ нэгтгэн адуугаа сүрэглэн нийлүүлж, маллах ажлын ээлжийг тохирч сайн хариулж бай.

	35. Адуу манах ээлж хуваарийг зохиохдоо чадал багатай хүнийг дулаан өдрийн ажилд, чадвар сайтай хүнийг хүйтэн шуургатай буюу шөнийн манааны ээлжид гаргаж бай.

	36. Өвөл хавар адуу сүрэглэн хариулахдаа өвс бэлчээр сайтай бол хангай газар 500—700 хүртэл, дунд бүслүүр газарт 400—600 орчим, говь газарт 300—400 орчмоор бэлчээрийн ус байдалд тохируулж хамтран хариулж яв.

	37. Адуу хариулах хүн адууны бэлчээр хуваахдаа хүйтэн салхи шуурганд адуугаа нөмөрдүүлэх газрын бэлчээрийг гамнаж, дулаан өдөр уул хяр гууны ар хажуу, хамар дагуулан бэлчээрлүүлэхийг бодож ажилла.

	38. Адуу ундлах цасгүй бол бүлээн амьсгалын булаг урсгал ус буюу тогтмол ундаргатай нуур усанд услахдаа аль шавар намаггүй талыг дагуулан усалж даруй бэлчээрт нь гаргаж тогтворшуул.

	39. Хавар адуу туухдаа газрын нам, зөөлөн, жалга судаг буюу энгэр хөтлийг дагуулан аятай зөөлөн тууж, эцэнхий туранхай, нялх унагатай гүүгээ сувай адууны сүүлд оруулан туухыг бод. Туухдаа орхиж болохгүй.

	40. Адуу услахдаа хүйтэн цас ормоор буюу шамарга бороо хольж орох байдалтай бол тэнгэрийн байдлыг харгалзан усал. Адуу усалсны даруйхан хүйтэн бороо, шуурга тавивал аюултай.

	41. Гүү унагалж байгаа үед худаг усанд адуу услахдаа чадвал азарга азаргаар нь тасалж, хооронд нь шахцалдуулалгүй услах нь тохиромжтой.

	42. Хаврын урин дулаан болох үед өвөл хөлдүү байсан буюу намар их чийгтэй байсан газрыг харгалзан агь, яргуй, шувуун хөл, бут, бударгана нүдлэн үндэслэж байгаа бэлчээр дагуулан хариулж тэнхрүүлэхийг чухалчил.

	43. Хавар адуу туухдаа айлын ойр бэлчээсэн хурга, ишиг, тугал, ботгоны зэл аргамжаанаас алс холуур зөөлөн тууж яв.

	44. Адуу хариулах хүн даага шүдлэн зэрэг эцэнхий туранхай адуу хэвтэж босохдоо ямар байгааг ажигла. Хэрэв босох чадалгүй өеөдмөөр бол гэрийн ойр авчирч, ямар нэгэн шувууны өндөг буюу овьёос, вандуйг нүдэж бага багаар тааруулан өгч, тэжээл авхуулан тэнхрүүл.

	45. Гүйдэг морийг гүүнд ижилсүүл. Газраа санаж гүйхээр санааширч яваа морийг зөөлөн унаж бай. Ширүүн унаваас зүдрэх нь хялбар. Хангайн адуу хавар, говийн адуу намар газарлан гүйх болзошгүй, сэрэмжилж бай.

	46. Шинэ ногоо ургаж байгаа үед бэлчээрт байгаа.адуугаа үдийн халуунд хүйтэн усанд усалж байвал идсэн ногооны шим шүүс биед нь шингэж, махалж таргалах нь түргэн. Бэлчээрийн адуу хэрхэн тэнхэрч махалж байгааг ажиглан хэрэв тэнхрэх нь удаан байвал даруйхан соргог сайн бэлчээр сонгон тохируулж, сайн хужирт хужирла.

	47. Говь газар адууны бэлчээр нь хужирлаг өвс ногоотой бол заавал хужирлах явдалгүй. Харин хангай буюу бусад нутагт сард 3—4 удаа сайн хужирт зориуд хужирлаж бай.

	 

	 

	ӨВӨЛ ХАВРЫН УЛИРАЛД ҮХРЭЭ ХЭРХЭН БЭЛЧЭЭЖ ХАРИУЛАХ ВЭ!

	1. Өвлийн улиралд хангай газар үхэр бэлчээн хариулахдаа уул хяр толгодын бэл газрын нам, жалга хоолой, энгэр, нээвч сайтай, газрын хөрс үндсэрхэг, өвөлжөө бууцандаа ойр, аль нарийн сахлаг өлөн, хиаг, ерхөг, хялгана, шивээ, морин агь, ботууль, ханхилзгана, цоорын навч, бор өвс, суль, борхой, шарилж, хазаар, бут гэх мэт аль өндөрлөг, өтгөн өвстэй бэлчээрийг дагуулан хариулж бай.

	2. Дунд бүслүүрийн газар үхэр бэлчээн хариулахдаа уул, хяр толгодын өвөр нөмөр, дэрс, цахилдаг, зэгстэй хонхор хотгор, уужим жалга судаг олонтой нарийн бүдүүн бут, өмхий өвс, божмог, морь хонин дүрва, хонгор зул, шинэ хуучин богтой бэлчээр дагуулан хариулж, нутаглан өвөлжиж бай.

	3. Говь газар үхэр бэлчээхдээ хяр, толгод, зоо нуруу, гууны энгэр, нээвч, говь, хоолой, жалга хавсарсан ургац сайтай боловч бударгана, цулхир, хавьсгана, шазаг, шавга, бут, харгана, ангалзуур гэх мэт өвстэй бэлчээрийг дагуулан бэлчээрлүүл.

	4. Энэ нутагт үхэр бэлчээн хариулахдаа хүйтэн салхитай өдөрт өглөөний жавар буумагц эртхэн өвөлжөө бууцнаасаа бэлчээж, энгэр нээвч газрын бэлчээр дагуулан хариулж бай.

	5. Дулаан өдөр үхрийг өглөө хэвтэшнээсээ босмогц бэлчээж, алсхан хяр толгодын ар, хажуу, өвөр тал, гуаг дагуулан өвсний өндөр, өтгөнийг дагуулан хариулж бай.

	6. Хүйтэн салхи шуургатай өдөр үхрээ тэнгэрийн байдал харгалзан салхины өөд сөргөж, хот өвөлжөө бууцны дээд талын уул хяр, дулаан энгэр нөмөр буюу хонхор, дэрс, цахилдагтай газар, бургас модтой бол түүний хаяаг дагуулан бөөнөөр нь эргүүлэн тогтоож, уруудмаар бол өөд нь сөргөж идшилүүлэн хариулж яв.

	7. Битүү их цастай бол цасны аль нимгэн, хяр толгодын хамар, хажуу, ар буюу адуу мал бэлчиж өвс идшийг нь илрүүлсэн газар сэлгэн хариулж яв.

	8. Үхэр бэлчээн хариулахдаа жалга хоолойн зузаан хөрлөж, үхрийн хөл шигдэх цасан дундуур сүлжүүлж битгий бэлчээ. Цасны нимгэн буюу хөрлөсөн цаснаас тойруулан бэлчээж бай.

	9. Хангай газар гэнэт их цас орж үхрийн өвс бэлчээрийг дарвал сувай үхрээ уул хярын цасны аль нимгэнийг дагуулан бэлчээж, хээлтэй үнээ бяруугаа өвөлжөө бууцны ойр жалга судгийн цас малтаж, цасан доороос өвсийг нь гаргаж идшилүүл. Хүрэлцэх хадлан өвстэй бол орой бүр тэжээл өгч бай.

	10. Дунд бүслүүрийн газарт үхрийн бэлчээр нь цасгүй хар, өвс бэлчээр, ус унд холдож байвал даруй бэлчээр сольж, амны цастай, өвс сайтай бэлчээрт шилжүүлэн хариулж бай.

	11. Говь газар үхрийн бэлчээр өвс ховордох байдалтай бол үжил (жил өнжсөн хөх өвс) унамаг хөх богтой газар бэлчээж, зарим өдөр говь хоолойн бударгана, шаваг дэрс, сультай бэлчээрт сэлгүүлэн хариулж бай.

	12. Өглөө үхрээ бэлчмэгц өвөлжөө бууцныхаа хөлдүү хүйдсийг эртхэн арилган цэвэрлэж, бууцаа хуурайлж бай. Үхрийн баасыг орой арилгаваас хот хэвтэш бууцыг хөлдөхөд хүргэнэ.

	13. Үхрээ өвлийн цагт аль дуртай идээшилж бэлчээрлэсэн газарт нь тогтворшуулан хариул. Бэлчээрийн өвс муудаж мал тогтохгүй холхиод байвал өвс сайтай өөр бэлчээр шилж хариул.

	14. Үхрээ өвөлжөө бууцнаас бэлчээрт гаргахдаа олон давхар хяр, хамар хэжиж давах бэлчээр битгий тохируул.

	15. Бэлчээр ус тохирч байгаа эсэхийг ажигла. Үхэрт бэлчээрийн цас унд тохирохгүй байвал бүлээн амьсгалын усанд өдөр өнжөөд усалж бай.

	16. Эцэнхий туранхай үхрээ эртхэн нэмнэж, ялангуяа хөгшин үхрийн эврийн угийг бүрж дулаал.

	17. Үхрээ жавар багатай дулаан өдөр алсхан бэлчээж, энгэр нөмөр, хонхор, дэрс, цахилдагтай бэлчээрийг гамна.

	18. Сарлаг хайнагт өвс бэлчээр сайн тохирсон бол хүйтэн жаварт цохигдон уруудах нь бараг үгүй. Уул хярын өөд явуулалгүй хариулж яв.

	19. Өвлийн эцэст үнээний хээл өсөж буй үед өвөлжөө бууцны хашаа хороог уужим зайтай болгон засаж бай.

	20. Үхрээ үдэш орой зэллэн уядаг бол эврийн угаар чанга уя. Сул уяваас эргэж тойрч эврийн угийн үсээ халцалдаг.

	21. Хавар үхрийг хангай газарт хааяа зүлэг ширэгтэй, өндөр нарийн ширхэгтэй өлөн өвс идүүл. Говь газарт хааяа хотгор, тал, дэрс, цахилдагтай газар бэлчээ. Ихэнх өдөрт хөдөөрхөг бэлчээрт голчлон хариулж бай.

	22. Хаврын өглөө үхэр бэлчээхдээ өлөнд нь өөд газар өгсүүлэн хариулсаар, орой тал бэл дагуулан зөөлөн тууж, хот хэвтшинд ирүүлж бай.

	23. Өглөө үхрээ аль дуртай газарт нь бэлчээрлүүл. Орой гэдэс хээлийг нь ажигла.

	24. Хадлан өвстэй бол үхрээ эцэж ядрахын урьд богино бэлчээрт хариул. Өвс боргоор сайн тэжээж, ус ундыг нь тохируул. Оройтвол тэжээл авах нь муу.

	25. Хаврын эхэнд битүү цастай болж ил өвсгүй зудын байдалтай байвал үхрээ авч даруй алслан нүүх буюу оторлож, цасны нимгэн хийгээд цастай боловч өвс бэлчээр тэнцүү газар хариулж бай.

	26. Үхрийн хээл өсөж тугаллах шахмагц уул хярын бэрхлэг газраар битгий бэлчээрлүүл. Нам тэгш, энгэр уужим газар дагуулан бэлчээ.

	27. Хаварт үхрээ гүнзгий шавар намагтай хөл шигдэх газраас тойруулан салхины жишүү бэлчээж бай. Ус шаварт унаж болзошгүй.

	28. Хаврын цас хайлж шар ус тунаж бүхий үед үхрээ бүлээн амьсгалын усанд өдөр бүр эртхэн усалж бай.

	29. Хангай газар үнээний хээл хүндэрч, тугаллах шахсан үед эр сувай үхрээ сайн тогтоож, өвс бэлчээрийг тэнцүүлэн хариулж яв. Бэлчиж яваа үхрээ сайн ажиглаж, орой бүр хурааж шилэрмээр бол дулаан хэвтшинд уяж, шөнө эргэж сэрэмжлэн бай. Сая гарсан тугалыг битгий дааруул.

	30. Хэрэв сарлагтай бол уул хярын бэл, завсар чөлөө, хотос жалга, хоолой дагуулан агь, ерхөг, хялгана, шарилж, хиаг гэх мэт хужирлаг өвс дагуулан бэлчээрлүүл. Өдөрт эргэж цуглуул. Орой уул хярыг өгсвөл бууцандаа ойртуул. Шөнө хотлуулж бай.

	31. Хавар үнээгээ тугаллахын өмнө сайн бэлчээр, ус хужиртай газар нутаглаж, өдөр бүр үдийн орчимд усалж, сард хоёроос доошгүй хужирлаж бай.

	32. Хавар урин дулаан болох тутам газрын хөрсний зөөлөн, жалга судаг, хоолойн ээврийг нөмөрдөж, шинэ ногоо үндэслэж байгаа газар дагуулан үхрээ алаг борог идүүлж тэнхрүүлэхийг чухалчил. Энэ үед үхрийн бэлчээрээ өдөрт сэлгүүлэн, сэрмүүн өвс ногоо идүүлж бай.

	33. Үхрээ тэвээрч махлах үеэр сайн хужирт зориуд хужирлаж, бэлчээр усыг тэнцүүлбээс тарга хүч авах нь түргэн.

	 

	 

	ӨВӨЛ ХАВРЫН УЛИРАЛД ТЭМЭЭГЭЭ ХЭРХЭН БЭЛЧЭЭЖ ХАРИУЛАХ ВЭ?

	1. Өвөл хавар хангай газар тэмээгээ газрын нам, хяр толгод, хуа нуруу, хөндий хоолой, жалга хавсарсан газрын хөрс зөөлөн, морин агь, хазаар, хамхуул, өлөн, суль, буур өвс. цоорын навч, бут харганатай бэлчээр дагуулан хариулж бай.

	2. Дунд бүслүүрийн газар тэмээг хяр толгодын завсар чөлөө, нам доор, хонхор тал, хужиртай тойром, жалга, хоолой, дэрс, цахилдаг, бүдүүн нарийн бут, бударгана, шарилж, хазаар, хамхуул, агь, ботууль, хиаг, ерхөг, хялгана, шивээ, хонгор зул гэх мэт өвстэй бэлчээр дагуулан хариулж бай.

	3. Говь газар тэмээг хөнтрүү хуа нуруу, хөвөө толгод олонтой, зөөлөн хөрстэй тал газар говь хоолой, дэрс тойромд өвс ногооны аль соргог шазаг, суль, шавга, цулхир, заг, буйлс, товцог, хуланхойрог, зэгс, дэрс, баглуур тохторгоно, хэрс, шар мод, хошной, лооль гэх мэтийн элбэг өвстэй бэлчээр дагуулан хариулж яв.

	4. Энэ нутаг бэлчээрт тэмээ хариулахдаа сувай тэмээгээ алс холхон шиг, соргог, ургаа өндөр өвстэй бэлчээр дагуулан хариулж яв.

	5. Өвөлд тэмээгээ өглөө эрт бэлчээж. бэлчээрт дөхмөгц тогтоон идшилүүлсээр аль сайн элбэг өвстэй бэлчээр дагуулан хариулж, орой хариулгаар хурааж хэвтэшлүүлж бай.

	6. Хүйтэн жавар салхитай өдөр энгэр хоолойн нээвч дагуулан салхинд уруудвал сөргөн бэлчээж, тогтоон хариулж бай.

	7. Хүйтэн цасан шуургатай өдөр хяр толгодын энгэр говь, хонхор, хотгор, заг хайлас, дэрстэй нөмөрлөг бэлчээр дагуулан хариул. Хэрэв хүйтэн жавар салхинд цохигдон хэвтэшлэвээс даруй босгож идшилүүл.

	8. Олон тэмээтэй айл сувай тэмээгээ тусгай алслан бэлчээж хариул. Бууртай ингэн тэмээгээ говьтой буюу эсхүл хонхор тойром, тал, энгэр газрын аль гашуун өвс, хужиртай бэлчээр дагуулан хариулж бай.

	9. Ботго тормоо хот өвөлжөөний ойролцоо сайн хариулж бай.

	10. Бууртай ингэн тэмээг тусгай бэлчээрлэсэн торомтой нийлүүлж битгий сурга. Тус тусад нь сайн хариулж бай.

	11. Дулаан өдөр бууртай ингэн тэмээгээ сувай тэмээнээс алс аль элбэг өвстэй сайн бэлчээрт хөдөө тал, хяр толгод буюу говь завсардуулан бэлчээж сайн хариулж бай.

	12. Бууртай ингэн тэмээг орой сувай тэмээнээс тусгай хэвтүүлж, буураа уяж бай.

	13. Хангай газар тэмээг аль нам тэгш газрын өндөр, өтгөн өлөн борог өвстэй бэлчээр дагуулан хариулж, хааяа сайн хужирт оруулж байх буюу эсвэл хужир авч өгч бай.

	14. Эцэнхий туранхай ингэн тэмээгээ нуруунд нь тохош татах буюу нэмнэж, тором ботгоо зулайг нь бүрж дулаалан, дулаан нэмнээгээр нэмнэж бай.

	15. Аянд явж ирсэн тэмээг цөөн хоног соргог сайн бэлчээрт тусгайлан хариулж амруул. Ижилд нь нийлүүлэн хариулж бай.

	16. Тэмээ бэлчээн хариулахдаа цасны нимгэнийг дагуулан бэлчээн хар газар хариулж бай.

	17. Өвөл зөөлөн цастайд тэмээг хааяа усалж бай. Хатуу хөрлөсөн цастай буюу цасгүй бол нэг өнжөөд өглөө идшилүүлэн, бүлээн амьсгалын усанд усалж бай. Харин үдэш орой битгий усал.

	18. Саяхан хээл авсан ингээ даруйд нь унаж эдлэлгүй гамнаж бай. Хэвтэж байгаа ингийг эр сувай тэмээнд битгий зайдлуул.

	19. Цас шороонд удтал хэвтэшлэсэн тэмээг шуурга арилмагц үс зогдорт шигсэн цас шороог арилган бэлчээж бай.

	20. Орсон бууртай ингэн тэмээг нэг нутаг усны бууртай ингэн тэмээ, сувай тэмээнээс алс хол бэлчээрлүүлж бай.

	21. Хангай газарт цас мөсөнд халтирч гулгахаас болгоомжилж, аль нам тэгш газар хариулж, зөөлөн тууж яв.

	22. Хангай буюу говийн завсарт тэмээгээ сайн хужирт сард гурваас доошгүй хужирлаж бай. Харин говь газрын тэмээний идэш хоол нь бударгана, баглуур, шаваг, хэрс гэх мэт хужирлаг бэлчээртэй бол заавал хужирлах явдалгүй.

	23. Хавар ихээхэн хавсарга салхитай үед хэвтэшлэсэн тэмээгээ өглөө эрт энгэр нөмөртэй газрыг дагуулан бэлчээж, нарны илч газар тусаж, салхины хүч нугартал сайн тогтворшуулан хариул.

	24. Хавар эцэж ядарсан буюу зутарч яваа тэмээг хааяа айраг цагаа, шар мод, сонгино, сүрэл гэх мэтийн тэжээл шимтэй зүйлээр тэжээж бай. Эцэж турсан тэмээг ширүүн битгий туу. Хонхор нам тэгш, уужим газарт хэвтүүлж бай.

	25. Хангай газар тэмээг үдэш орой уул хярын өндөр газар битгий хэвтэшлүүл. Хэвтсэн тэмээнд газар өндөрдөх болно.

	26. Хаврын урин дулаан болж, бут харгана голлож, бударгана, агь, нүдэлж ногоо цухуйхад тэмээгээ ногоо сайтай газарт сэлгүүлэн хариулж, өдөр бүр үдээс өмнө усалж бай. Энэ үед баглуур өвстэй газар битгий хариул. Гэдэс нь дүүрч эмгэг өвчин олох болно.

	27. Хужир ховортой газрын сая ботголсон ингэн тэмээний биеийг чангартал бөгсийг нь эсгийгээр хаадайлж түр сэрүүн газар хэвтүүлж бай.

	28. Нялх ботготой ингийг нойтон газар битгий хэвтүүл. Хэвтэш, хонд бууцыг хуурайлан засаж бай.

	29. Ногоо цухуйж байгаа үед тэмээгээ аль сайн хужирт хужирлаж, үс ноос нь хөндийрэн гуужиж, тэвээрэх байдлыг ажиглан, гашуун амт шимтэй өвс бэлчээрт сэлгүүлэн хариул.

	 

	 

	ЗУН, НАМРЫН УЛИРАЛД ХОНЬ ЯМААГАА ЯАЖ БЭЛЧЭЭН ХАРИУЛАХ ВЭ?

	1. Зун намар хонь ямааг хангай буюу түүнд ойролцоо газар уул хярын завсар, нам жижиг толгод олонтой, гол хөдөө тэгширсэн саруул тал хоолой, жалга, хотос дагаж агь, шавгын хөл, хөмөл, гогод, таана, мангир, хиаг, хялгана, ерхөг, ботууль, улаан бор хэрс, түргэн цагаан, тошил, туулайн тагнай, хурган чих, шарилж, ганга, ширэг, хагд өвс, хүчингэтэй газар дагуулж сэлгүүлэн хариул.

	2. Говь түүнд ойролцоо үндэс бэлчээртэй газар, говь хөдөө завсардсан хөрслөг гуа хамар, зоо нуруу, жалга, хоолой олонтой дээрх нэр бүхий өвс ногоотой түүний дээр бут, бударгана, хорголж, божмог, бор таар, бор илэнг, харганын навч, дэсэг, ангалзуур, сажиг, шаваг, тохторгоно, хавьсгана, хармаг, хазаар, тэмээн хөх, ямааны эвэр гэх мэтийн навч цэцэг бүхий газрыг дагуулан хариулж бай.

	3. Хонь ямаагаа зун, хар чийг арилмагц аль соргог, амт шимтэй ногоог дагуулан хариул. Үдийн үед хотлуулж саагаад түр амрааж, дахин бэлчээ. Оройн хар чийг буухын урьд хотлуулж хурга, ишгээ хөхүүлэн сааж хэвтэшлүүл.

	4. Хонь ямаагаа халуун нартай, хар чийггүй өдөр өглөөний сэрүүнд эрт бэлчээ. Нарийн сэрмүүн, соргог шинэ ногоо (нялх ногоо)-той бэлчээрт салхи сөргүүлэн хариул. Нарны илч хурцдах үед хангай газар бол гол булгийн усанд өдөр бүр үдээс өмнө усалж, зүлэг ширэгтэй сэрүүн газар түр бэлчээрлүүл. Нарны илч буурахыг харгалзан, хярын ар бэл дагуулан хариул. Дунд буюу говь газар үдийн халууныг тааруулан өдөр бүр булаг, худгийн хүйтэн усанд усалж, бэлчээн хариулж бай.

	5. Говь газар өглөө үдшийн хар чийг унах нь нэн бага учир, хонь ямааг өглөөний сэрүүнд бэлчээрт нь хүргэж. хяр толгодын ар өвөр дагуулан тогтоож хариул.

	6. Зун хонь ямааг ногоонд цадаж таргалах үед хааяа нэг салхины уруу ширүүн тууж хөлөргөвөл таргалах тэвээрэх нь түргэн байна.

	7. Зуны үргэлжилсэн бороотой өдөр хонь ямаагаа цангааж амьтай усанд усал.

	I 8. Зарим өдөр бударгана, таана, хөмөл, шувуун хөл, мангир, хэрстэй газар хариул. Ихэнх өдөрт хөдөө бэлчээрийн хиаг, хялгана, ерхөг зэрэг шим сайтай ногоо дагуулан хариул. Түргэн махалж таргалах болно.

	9. Зуны онц халуун нартай өдөр уул, хяр толгодын ар, хамрын сэргэлэн сэрүүн байдалтай газар дагуулан, салхитай бол салхи сөргө, хэрэв салхигүй бол биеийн сүүдрийг дагуулан тархай шиг хариулж яв. Ингэж хариулбал хонь хурж тээрэх нь бага. Сайн идшилэх болно. Тээрсэн хонио салхины өөд тарааж хариул.

	10. Хангай газар бороотой бүрхэг шөнө хонь ямаагаа уужимхан хашаандаа хашиж бай. Үс ноос нь гуужиж нүцгэрсэн муу хонь ямааг дулаан хашаа саравчинд оруулж бай.

	11. Говь буюу хашаагүй газар бороо, цахилгаантай харанхуй шөнө хонь ямаандаа дэнлүү барьж гэрэлтүүлэн сайн сэрэмжлэн манаж бай. Хонь үргэж цочих нь бага байна, Харин осгож унамаар хонь ямаагаа дулаан гэр хашаандаа оруулж бай.

	12. Хонь ямаагаа хэрхэн тэнхэрч тарга хүчээ авч буйг ажиглан, хот буудлыг түргэн түргэн сэлгүүлж, сэрмүүн ногоо идшилүүлж махлуулан таргалуул. Харин дагтаршсан хэвтшинд хэвтүүлж халуудуулан битгий уйтгаршуул (буудалшуул). Хонь ямаа таргалах нь муу байна.

	13. Хангай газар хонь ямааг зун намар өвс ногооны бүдүүн борог өлөн, зүлэг, ширэгтэй газар удаан битгий бэлчээрлүүл. Хөдөө талын навч цэцэгтэй, гашуун хурцлаг ногоо дагуулан хариулж яв.

	14. Хонь ямаа хариулахдаа хяр толгодын орой барьж холоос битгий харж бай. Үргэлж дагаж хамгийн амт шим сайн бэлчээрт үдээс хойш урагш сэлгүүлэн хариулж яв.

	15. Хонио хариулж явахдаа хэрхэн хужирсаж байгаа эсэхийг мэд. Сард гурваас доошгүй хужирлаж бай. Их хужирссан хонь ямааг даруйхан хужирла. Эхлээд бага шиг хужир идүүл. Түр зуур бэлчээрт гаргаад дахин хужирлаж бай.

	16. Хангайн дунд завсарт хонь ямаагаа аль элбэг мангир, таана, хөмөлтэй бэлчээрт хааяа зориуд хариул. Таргалах нь түргэн.

	17. Хонь ямаагаа намаг шавартай газар битгий хариул. Ул туруу дэвтэж, гэдэсний цагаан хорхой, эргүү өвчин олно.

	18. Хонь ямаа тогтворшин байхад нь нүд өвдсөн, хөл доголсон, өтөж шархалсан эсэхийг үргэлж ажиглаж яв.

	19. Хонь ямаагаа бүртгэн мэдэж явахын хамт айлын ойр бэлчсэн хонь малтай нийлүүлэхгүйн тулд сэрэмжлэн хариулж яв.

	20. Говь газар хонь ямааг бэлчээр усанд туухдаа элс шавраас тойруулж яв.

	21. Говь газар бударгана, шазаг, тэсэг, хэрс, хармаг, заг гэх мэтийн хужирлаг ногоотой бол хонь ямааг хужирлах гэх явдалгүй.

	22. Дан ямаа голчилсон малтай айл уул, хяр, сархиа, толгодын ирмэг, хад чулуутай газрын давч завсар чөлөөг дагуулан агь, ганга, хагд, ерхөг, хялгана, хиаг, буйлс, шарилж гэх мэтийн хурц үнэр амттай, ногоо сайтай бэлчээрт сэлгэн хариулж бай.

	23. Зун хяргасан хонийг чадвал дулаан өдөр усанд булхаж хир зунгагийг арилга. Үс ноос нь цэвэршиж, ахрын ноосны чанар сайжирна.

	24. Говь газар хонь ямааг бүгчим халуун салхитай буюу нартай өдөр салхины өөд тархай бэлчээрлүүлж, хагд буюу заг, хайлс довцгийн сүүдэр дагуулан хариул. Сэрүүн амьсгал ормогц хөдөө тийш бэлчээн хариул.

	25. Аль ч газар намар цагт хонь ямаа тарга хүч авч чадах амт шим бүхий бэлчээрт өглөө эртхэн тогтуухан хүргэ. Ногооны сөл дагуулан тарааж, тогтуухан идшилүүл. Хонь ямаагаа цатгаж үдээс хойш түр зуур уужим тэгш, сэргэг газар хэвтүүлж амраагаад хөдөлгөн хариулж идшилүүлсээр нар шингэхийн орчим хотлуул.

	26. Хонь ямааг элс манхтай газраас тойруулж, үндэслэг хөрстэй газрын бэлчээрийн ногоо дагуулан тогтоон хариул.

	27. Намар нартай дулаан өдөр өглөө идшилүүлж эртхэн услаад, сэрүүнд бэлчээрт зөөлөн гаргаж байвал бог малд тохиромжтой.

	28. Намар бүрхэг сэрүүн өдөр хонь ямаагаа бэлчээрээр явуулан сайн хужирт хужирлаж бай.

	29. Намар хэрс улайх үесээр жалга хоолойг дагуулан сэлгүүлэн хариулж яв.

	30. Намрын шар нартай өдөр хонь ямаагаа уул хадны бэрхлэг өөд өгсүүлэн авируулж, уруу нь ширүүн тууж болохгүй. Хонь ямаа хайлж эцэх болно.

	31. Хонь ямааг бэлчээрт явуулж, усанд оруулахдаа хариулгаар нь аажуухан явуулж бай. Намрын хотлон хэвтээ хонь ямааг олон дахин босгож, ширүүн хурааж битгий тух алдуул.

	32. Намар хонь ямааг хариулахдаа битгий ширүүн эргүүлж бай. Ширүүн бэлчээсэн хонь ямааны түрүүч гүйж тогтворших нь муу. Зөөлөн эргүүлж тараан тогтоож яв.

	33. Намар хонь ямаа хариулахдаа шивээ үлэмж их толгойлж ургасан бэлчээрт битгий хариул. Хөлөөс эхлэн гэдэс, хээл нь шивээтэх болно.

	34. Намар хонь ахарлахдаа дулаан салхигүй өдөр, өглөөний сэрүүнд хяргаж бай. Цас бороо ормоор хүйтэн өдөр битгий хярга.

	35. Намар сэрүүн хүйтэн орж, цан хяруу унахаас эхлэн хонь ямаагаа сэрүүн газар түр зуур хэвтүүлж сой. Өвөлжөө бууцандаа эртхэн буусан бол захдуулан хэвтүүл. Эсвэл өвөлжөө бууцандаа аажим буу.

	 

	 

	ЗУН НАМРЫН УЛИРАЛД АДУУГАА ХЭРХЭН БЭЛЧЭЭЖ ХАРИУЛАХ ВЭ?

	1. Зун намар адууны бэлчээр хониныхтой ерөнхийдөө адил. Гагцхүү алслан бэлчээвээс зохино. Адуу хариулахдаа зуны эхэнд нялх ногоо, хуучин хагд өвс холимог байхад юуны урьд агь, шавгын хөл, хялгана, хиаг, ерхөг голчилсон соргог бэлчээр дагуулан хариулж бай. Адуу түргэн махлах болно. Үс хөөвөр нь гуужиж, өнгө зүс нь хувиран, үе гишүү чангарч, дэвхрэн тэнхэрч тарга хүчээ олох болно. Ийм үед бэлчээр, ус хужрыг онцлон тохируул. Зун адууны бэлчээрт дан таана, хөмөл голдвол тохиромжгүй.

	2. Гүүгээ гүйцэд унагалж, унага хөрөвжин торниж, ногоо өвсөнд орж махлах хүртэл адуугаа шөнө бүр ээлжлэн манаж хамгаал.

	3. Унагаа торнисноос хойш адуугаа үдэш сайн бэлчээрт аажмаар тогтворшуул. Өглөө эрт бүртгэн цуглуул. Өдөрт хэд дахин эргэж ,бай.

	4. Зуны халуун наранд адуугаа уул хяр, толгодын орой буюу нуур, булагт удтал хурааж тээрүүлэн битгий зогсоо. Даруй салхи сөргөн хөдөлгөж тархай шиг бэлчээн тогтворшуул. Хурж тээрсэн адуу шарлаж, унага нь наршин унтдаг, бас эхээ хөхөхгүй цангах гэм бий. Усанд зогссон адууны ул туурай нь дэвтэнэ.

	5. Адуугаа таргалах үед үдийн их халуунаар салхины уруу нам зөөлөн газраар ширүүн тууж, тэр даруйд нь ундаргатай усанд услаад аль тохирох сайн бэлчээрт гаргавал таргалах нь сайн.

	6. Бэлчиж байгаа адуугаа таргалж байгаа эсэхийг мэдэж хэрэв таргалах нь удааширч байвал даруй тохирох сайн бэлчээрт шилжүүлэн хариул. Сайн ус, хужир ханган тохируулахдаа өдөр бүр үдээс өмнө усалж байхаас гадна сард гурваас доошгүй хужирла.

	7. Бэлчээрт гарсан адуугаа халуун нартай өдөр хааяа зүлэг ширэгтэй сэрүүн газар түр бэлчээ. Нарны илч буурахад хөдөө бэлчээрт гарган хариул.

	8. Шөнө бэлчээрт хонох адуугаа орой сайн бэлчээр дагуулан тогтворшуул. Идээшилтэй бэлчээрт салхи сөрж очихоор тохируул.

	9. Бэлчээрт хоносон адуугаа өглөө нарнаас өмнө бүртгэн цуглуулж, бэлчээрийг сэлгүүл. Өдөр дунд эргэн үзэж зах сэжүүрийг хумьж тогтворшуул. Унага унтаж хоцорсон эсэхийг анхаарч яв.

	10. Халуун нартай өдөр адуу салхидаж гол булаг намаг чийгтэй газрыг өгсөж явбал даруй уул хярын ар буюу аль сэрүүн амьсгалтай бэлчээрт гарган тогтворшуулж бай.

	11. Хүйтэн, бүрхэг, манан будан, бороотой шөнө адуугаа гэрийн ойролцоо авчирч манаж бай. Ийм шөнө чоно гүйх нь үлэмж.

	12. Гүүгээ баримагц сувай адууг ялгаж, алс хөдөө бэлчээрт тусгаарлан хариул. Сувай адууны тарга тэвээрэгт саадгүй. Таргалах нь сайн. Өглөө бүр унагаа барьж уямагц саалийн гүүгээ үлдээгээд сувай адуугаа хөдөө бэлчээж, өдөр зэлэн дээр гүйж ирэхгүйгээр заншуул.

	13. Зуны халуун нартай өдөр, үдийн халуун нарны илч хурцдах үеэр хүйтэн усанд усалж бай. Унага наршмаар бол зоо нурууг нь хүйтэн усаар шавшиж бай. Зэлний газрыг хааяа услан байвал унага наршихгүй.

	14. Хангай газрын адууг бүдүүн, өндөр борог ногоонд идшилүүлэлгүй аль гашуун нарийн, амт шимтэй соргог ногоог дагуулан бэлчээж бай.

	15. Говь буюу тал газрын адууг бэлчээрээс буулган худаг усанд услах буюу бэлчээрт гаргахдаа газрын хөрсний зөөлөн, жалга хоолой, энгэрийг дагуулан тууж унаганы улыг гамна.

	16. Шөнө бэлчээрт хонох адууг сайн тогтоож бай. Муу тогтоосон адуу өглөө цуглуулахад үлэмж тарж алс яваад, унасан морио зүдрээхэд хүрнэ. Адууг тогтоон хонуулахдаа салхи сөрж бэлчээрлэхээр өвс ногооны сайныг тохируул. Харин тогтворгүй салхилмаар бол бэлчээрт нь сайн тогтоож орхи.

	17. Зун үдэш орой гол булгийн ялаа, шумуул бүхий газар адуу малаа битгий удаа. Даруй уул хярын хөдөөрхөг бэлчээрт хариулж бай. Ялаа шумуулд ээрэгдсэн адуу шарлаж, таргалахаа зогсоход хүрнэ.

	18. Цангасан адуугаа худаг усанд эзэнгүй очмоор бол заавал түрүүлэн очиж, унасан морио урьдаар услаад онгоцондоо ус хийж дүүргэн зэхэж байгаад адуугаа усалж, бэлчээрт гаргаж бай. Эзэнгүй очсон адуу, унага даагаа худагт түлхэн унагаж магадгүй. Хэзээд сэрэмжилж бай.

	19. Гүн нуур, усанд адуу услахдаа адууны хөл шигдэх намаг шавартай газраас тойруулж аль нимгэн талыг дагуулж өглөө эрт усал. Нуурын халсан усанд адуу мал ундааших нь муу.

	20. Намар адуу бэлчээрлүүлэхдээ ус ундаанаас хол бэлчээрт гаргаж, тууваршуулахгүй бэлчээр усыг тэнцүүлэн тохируулж бай.

	21. Адууг ширүүн цуглуулахгүй бэлчээрийн байдлаар зөөлөн цуглуулж бүртгэ. Туухдаа газрын нам, зөөлнийг дагуулан тогтуун явуулж услаад, бэлчээрт нь гаргаж бай.

	22. Намрын бэлчээрлэсэн адууг тогтворшсон дуртай газар нь бэлчээ. Хэрэв холхиж явмаар бол өөр бэлчээр сольж сэлгүүлэн хариул.

	23. Намрын адууг өвөлжөө бууцны ус бэлчээрээс хол, өөр бэлчээрт гарган хариулж бай.

	24. Намрын шар нарнаар адуугаа хяр толгод, сэрвэнгийн ар сүүдэртэй сэрүүн газар дагуулан бэлчээрлүүл. Хурж тээрч зогсмоор бол салхи сөргөн хөдөлгөж, тархай шиг идшилүүл.

	25. Намар ногоо өвсний сөл хатаж шарлахын урьд аль соргог нарийн ширхэгтэй, амт шимтэй ногоонд сэлгүүлэн бэлчээж, тарга хүчийг гүйцэд авхуул. Бэлчээр, ус хужрыг онцлон тохируулж бай.

	26. Хангай газар адууг бүрхэг сэрүүн өдөр сайн хужирт хариулгаар тогтворшуулан туун ирж хужирлаад бэлчээрт нь гаргаж хариул.

	27. Намар өвс ногоо шарлаж, шөнө хүйтэн амьсгал орж, хааяа цан хяруу унаж шинэ цас орсон өдөр адуугаа амьтай усанд услаад тууваршуулахгүй бэлчээрлүүлж бай. Ийм үед гүү унага хаяхдаа хялбар байдаг.

	28. Хангай газар адууг намрын хүйтэн сэрүүн болж, шөнө урт болохоос эхлэн сайн бэлчээрт шөнө бүр манаж бай. Эхлээд тархай шиг бэлчээн манаж дасгасаар өвс бэлчээрийн байдалд тохируулан бөөн байдлаар манаж бай.

	29. Дунд бүслүүрийн газар ингэж манахаас гадна бас үдэш орой сайн бэлчээр дагуулан зогсоож болно. Манаж хоносон адуугаа өглөө бэлчээрт шилжүүлэн идшилүүлж, өдөрт эргэн цуглуулж бай. 

	30. Намрын адууг бэлчээхдээ зуны зуслангийн мал бэлчээрлэж идшилсэн газраас өөр бэлчээрт хариулж бай.

	31. Говь газар намар ногоо хатах үеэр адуугаа өдөр бүр худгийн хүйтэн усаар усалж бай. Харин намрын шинэ цас ороход санаа амрах хэрэггүй эрхбиш усалж байх нь хэрэг болно. Гэнэт цас идсэн гүү хээл хаяхдаа хялбар байна.

	 

	 

	ЗУН НАМРЫН УЛИРАЛД ҮХРЭЭ ХЭРХЭН БЭЛЧЭЭЖ, ЭРГЭЖ БҮРТГЭН ИДШИЛҮҮЛЖ БАЙХ ВЭ?

	1. Зун намар үхэр бэлчээн хариулахдаа хангай газарт уул хярын нам бэл тал, хуа нуруу, хяр, зүлэг гол, жалга, хоолойн зөөлөн хөрстэй, шавар намаггүй морин агь, хиаг, зүлэг, ширэг, өлөн, суль ногоотой газар дагуулан бэлчээж бай.

	2. Дунд тал газрын хөрс зөөлөн, жалга судаг олонтой, уужим тал, бэл хуа, нуруу, толгодтой, зүлэг ширэг, морь хонин агь, ботууль, хиаг, ерхөг, хөмөл, таана, шарилж, хазаар дэрс, хэрс, цахилдаг, суль, өлөн гэх мэтийн өндөрлөг өтгөн ногоо өвстэй газар бэлчээж бай.

	3. Говь буюу говьд ойролцоо газрын хөрс зөөлөн, хяр, толгод, тал хөндий, говь хавсарсан дээр дурдсан ногоо өвстэй боловч цулхир, бор, улаан бут, бударгана, дэрс, божмог, цагаан харгана, төгсгөнө гэх мэтийн өтгөн ногоо өвс холимог газар идшилүүлэн бэлчээж бай.

	4. Халуун нартай өдөр үнээгээ өглөө эрт сааж сэрүүнд нь бэлчээж, өдөрт эргэн бүртгэж цуглуулан үзэж бай.

	5. Үхрийн хөл шигдэх намаг шавартай газраас тойруулан газрын нам, зөөлнийг дагуулан бэлчээрлүүлж, ус ундыг нь тохируулж бай.

	6. Үхрийн бэлчээр ус тохирч буй эсэхийг түүний сүү шимээс эхлэн гэдэс хээлийг нь ажиглаж, тохиромжгүй байдал илэрвэл бэлчээрийг даруй соль.

	7. Үхрийн бэлчээр ус сайн тохирч байвал онцлон хариулах явдалгүй гагцхүү ногоо өвсний аль элбэгийг дагуулан ус бэлчээр хоорондоо холгүйгээр ойртуулан тохируул.

	8. Зуны эхэнд шинэ ногоо жигдрэн ургаж гүйцээгүй байхад чийг бүхий жалга, судгийн энгэр ээвэр газар дагуулан ногоо, хуучин өвстэй газар хавсруулан бэлчээрээ тохируулж бай. Бэлчээр ус тохирсон бол үхэр орой эртхэн гаднаа ирнэ. Сүү шим нь элбэгшинэ.

	9. Зун үхрээ хөдөө хээр талын шинэ ногоо, гол булгийн зүлэг ширэг ээлжлэн идшилүүл.

	10. Онцын халуун нартай өдөр үхэр оодгонож гүйн сарних учир өглөө эрт усалж сэрүүнд хяр толгодын ар, хадтай газрыг түшиглүүлэн салхи сөргөн бэлчээж, өдөр бүртгэн цуглуулж бай. Харин оодонгийн цагаар ялаа шумуултай гол, хоолой, булагтай газар битгий бэлчээ.

	11. Зун бэлчээрийн үхэр салж сарних нь үлэмж учир хэзээд бүртгэж, салж сарнисны нь олж цуглуулан бэлчээж бай.

	12. Зуны цагт тугалтай үнээг өдөр тугалтай нь нийлүүлж муу зан битгий сурга. Үнээ хол бэлчээртээ гарахгүй эргэж хоргодох болно.

	13. Зуны гандуу улиралд үхрээ задгай ус булгийн зах ширэг, зүлэг сайтай сэрүүн амьсгал, бүхий газар дагуулан бэлчээ. Зүлэг ширэггүй газар дэрс, цахилдгийг голчлон дагуулж идшилүүлж бай.

	14. Сувай үхрээ өглөө эрт сайн бэлчээрт бэлчээж, өдөрт эргэн үзэж, орой бүр ойртуулж бай. 

	15. Говь газар үхрээ жалга, судаг дагуулан бэлчээж, ус унданд ирж буцахад нь зөөлөн хөрстэй газраар явуулж заншуул.

	16. Зун тугалтай үнээгээ ойролцоо, эр сувай үхрээ алслан бэлчээж байвал тарга хүчээ сайн авч хээлтүүлбэл зохих үхрээ бухаар хээлтүүлэхэд тохиромжтой болно. Олон эр сувай үхэр бухад гарсан үнээг зайдагнахаас чөлөөл.

	17. Сарлагтай бол зун намар хааяа гол булгийн зүлэг ширгийг дагуулан бэлчээж, олонх өдөрт уул сархиаг хотос дагуулан гашуун, нарийн соргог ногоотой газар бэлчээрлүүл. Өдөрт хэд дахин уул хярын өндөрлөгөөс буулган цуглуулж, орой бүр сувай сарлагаа ойртуулж бай.

	18. Сарлагаа идшилэх дуртай газрыг нь дагуулан бэлчээрлүүл. Алслан явахад нь эргүүлэн буцааж тогтворшуулж бай.

	19. Сувай сарлаг намрын хүйтэн сэрүүн орох тутам уул хярын бэрхлэгийг дагаж бэлчих дуртай. Хэрэв өдөр эргүүлж тогтворшуулахгүй байвал улам холдож хээр хонох, ахиж уул хад хөвч барьж ,бэлчээрлэхэд хүрнэ.

	20. Монгол, сарлаг, хайнаг хэрхэн таргалж байгааг анхааран ажиглаж, бэлчээр, ус хужир ойртуулан тэнцүүлж байвал тарга хүчээ авах нь сайн. Сард хоёроос доошгүй хужирла.

	21. Үхрийн зэл, хэвтэшний шавхайг байнга цэвэрлэж бай. Үнээ мал саахад аятай байна.

	22. Намар үхрийг аль ч нутагт өглөө эрт бэлчээрт гаргаж өдөрт эргэж цуглуулан, орой бэлчээрээс тогтуухан ойртуулж бай.

	23. Намар үхрийг газрын нам зөөлнийг дагуулан бэлчээж, услахдаа зөөлөн тууж идшилүүлэн явсаар өдөр бүр үдээс өмнө усалж бай.

	24. Үхрээ нэг газар уйдтал бэлчээрлүүлэхгүй, ногооны сөлтэй сайн бэлчээрт сэлгүүлэн бэлчээ.

	25. Говь газар намрын дулаан өдөр хяр, толгод, жалга, судгийн агь, ерхөг, хиаг, хялгана, суль гэх мэт ногоотой газар бэлчээрлүүл. Сэрүүн өдөр гол, хоолойн дэрс, цахилдаг, тэсгэ, таана, хүмэл, шарилж гэх мэт өвс ногоог идшилүүлэн бэлчээрлүүлж бай.

	26. Намрын хүйтэн сэрүүн орж, салхи шуурга тавимаар өдөр үхрээ уул хярын энгэр нөмөр дагуулан бэлчээн, үргэлж хариулж яв.

	 

	 

	ЗУН НАМРЫН УЛИРАЛД ТЭМЭЭГЭЭ ХЭРХЭН БЭЛЧЭЭЖ ХАРИУЛАХ ВЭ?

	1. Тэмээний бэлчээр бусад төрлийн малаас онцлог ялгавар нь зөөлөн хөрстэй тал, цөл хөндий, говь тойром, хонхор хотгор, хужир элбэгтэй, элсэрхэг, түнх, товцог, дэрстэй газар идээшилтэй. Зун намрын тэмээг хангай завсар газар бэлчээрлүүлэхдээ бут, харгана,таана, морин агь, ерхөг, хазаар, хамхуул, лооль, цахилдаг, хонгор зул гэх мэтийн өвс ногоо голчлон идшилэхээр бэлчээрлүүл. Говь газар бас ерхөг хялгана, бударгана, цулхир, шазаг, хармаг, шарилж, тэсэг, шар модтой бэлчээрт хариулж бай.

	2. Тэмээг халуун дулаан өдөр өглөө эртхэн бэлчээж, соргог гашуун хужирлаг ногоонд тогтворшуулан хариулбаас таргалах нь сайн.

	3. Тэмээний ноос гуужиж нүцгэрэх цагт тэмээгээ аль сайн бэлчээрт гаргаж бай. Ахар ноосоо ургатал салхи барьж явамхай байдаг учир үргэлж даган хариул. Эсвэл өдөрт байн байн эргэн цуглуулж, орой бүр газрын нам, зөөлнийг дагуулан гаднаа хурааж байх буюу ойр хотлуулж бай.

	4. Говьгүй газар тэмээг байнга сайн хужирт хужирла. Хужир тэнцэхгүй бол зориуд хужир авч өгч бай.

	5. Говь газар тэмээг дөрвөн үе ургаж гүйцээгүй баглууртай газар битгий хариул. Харин ургаж гүйцсэнээс хойш бэлчээрлүүлэхэд зүгээр.

	6. Зуны тэмээг ширүүн туувал ул таваг нь зүлгэгдэж тогтворгүй болно. Аятай зөөлөн газрын нам, жалга, судаг, хөндий дагуулан зөөлөн тууж, элбэг ногоотой бэлчээрт сэлгүүлэн хариулж, тарга хүч авхуулж бай.

	7. Тэмээг бэлчээрт тогтоохдоо яавал салхи сөрж, идээшилтэй бөгөөд сайд бэлчээрт очихоор зүг чигийг тааруул.

	8. Тэмээг говь хөдөөгийн соргог ногоо өвстэй бэлчээр дагуулан сэлгүүлэн хариулж бай.

	9. Бороо салхитай сэрүүн өдөр тэмээгээ говь, хонхрын бударгана, таана, хөмөл, загийн навч, шаваг, товцог, хармаг, тэсэг, хуланхойрог мэтийн ногоотой бэлчээрт хариул.

	10. Салхигүй бүгчим, халуун нартай өдөр хяр толгодын шил, тал хөндийг дагуулан ерхөг, хялгана, агь, хиаг, шивээ, хазаар, хамхуул, божмог, суль, харгана, бут, гишүүний навч, борхой, гүчинг, хөмөл гэх мэт ногоотой бэлчээрт хариул.

	11. Зун тэмээгээ үдийн халуунд хүйтэн амьсгалын усанд усалж, гашуун хурц, амт шимтэй өвс ногоонд гаргаж байвал таргалах нь сайн.

	12. Хангай газар бороотой, хүйтэн бүрхэг өдөр торниж чадаагүй ботго буюу нүцгэн тэмээгээ дулаалан нэмнэж бай. Нөмөрлөг газар дагуулан сөргөн бэлчээрлүүлж, сайн идшилүүл. Хүйтэн бороонд удаан хэвтсэн тэмээнд дан харгана битгий идүүл. Харин суль, өлөн, агь, ерхөг, хялгана, хазаар, хамхуул, бут мэтийн ногоо өвсийг урьдал болгон идшилүүлэн бэлчээрлүүл.

	13. Намар тэмээг өглөө эрт бэлчээ. Бэлчээрийн өөр өөр газар сэлгүүлэн орой бүр тэмээгээ газрын нам зөөлнийг дагуулан идшилүүлэн тууж үдэш хот буудлын ойр хэвтэшлүүлж бай.

	14. Намар тэмээнд ногоо, өвс, ус хужир сайн тохирсон бол үс ноос нь түргэн ургаж, бэлчээрлэн явахдаа бие нь үргэлж хөлөрч, гэдэс хээл сайтай болж, өдөр ирэх тутам хүч тарга нэмэгдэнэ.

	15. Говь газар, тэмээг өргөслөсөн өвстэй газар битгий бэлчээрлүүлэн хэвтэшлүүл. Тэмээ шивээтнэ.

	16. Говь газар тэмээг зарим өдөр жинхэнэ говийн аль гашуун хурцлаг ногоо, өвсийг идшилүүлж худгийн хүйтэн усанд өдөр бүр усалж бай.

	17. Дунд завсар газар намар тэмээг зориуд говь тойромд бэлчээрлүүлж, тарга хүчийг гүйцэд авхуулж бай.

	18. Найрын сэрүүн орох үед эдэлгээний тэмээг уяа сойлго сайн авхуулж, элстэй газар хэвтэшлүүлж бай.

	19. Олон тэмээтэй айл ботготой ингээ сувай тэмээнээс тусгаарлаж, өвс ногоо сайтай, ойролцоо бэлчээр дагуулан бэлчээ.

	20. Намар ботгыг эхээс салган өөр зүгт ойрхон хариулж, орой эртхэн хотлуулан ялган уяж, ингээ ирмэгц ивэлгэн сааж бай.

	21. Сувай тэмээг гэрийн ойролцоо тусад нь хэвтүүлж, өглөө алсхан бэлчээн хариул.

	22. Хангай газар ботготой ингээ зориуд сайн хужирт хужирлаж бай. Хэрэв тэнцэх хужиргүй бол сайн хужир тээвэрлэн авчирч, долоо хоногт нэг удаа хужирлаж бай.

	23. Дунд завсрын газар ботготой ингээ зориуд говь бударгана, баглууртай газар хааяа алслан бэлчээ. Хэрэв нөхцөл муутай бол аль шорвог хужиртай, тойром, таана, хөмөл, хэрстэй газар бэлчээж бай. Хэрэв хужир муутай бол гаднаа долоо хоногт нэг удаа хужирлаж бай.

	 

	 

	МАЛ МАЛЛАХ ХҮМҮҮС АЛЬ Ч УЛИРАЛД АНХААРВАЛ ЗОХИХ ЗҮЙЛҮҮД

	1. Бэлчсэн малын гэдэс хэвлий, өнгө зүс, тарга хүч ямар байгааг өдөр бүр ажиглаж хэрэв бэлчээр, ус хужрын аль нь дутагдалтай байваас тэр даруйд нь өөрчлөн сайжруул.

	2. Төл малаас эхлэн эцэж сульдсан малд буй хачиг, хувалз, ширх хорхойг цаг тухайд арилган устга. Ийнхүү арилгахдаа хурга, ишиг, тугал ботго зэрэг бага малыг өглөө үдэш, бусад бод малыг хэвтшинд нь буюу барьж тавих ажлын далимаар арилган гүйцэтгэж бай.

	3. Хариулж байгаа малд өвчин эмгэг буй эсэхийг мэд. Хэрэв өвчтэй мал байваас даруй эмчлүүл.

	4. Мал төллөх үеэр ямар мал төллөх болж байгааг урьдаас ажиглан сэрэмжилж яв. Сая гарсан нялх малыг битгий дааруул. Сайн хамгаалан ажиллаж бай.

	5. Малд хужрыг сайн тохируулбал идэш хоол нь зөв шингэж, өлчиршин тамиржиж, өвчин эсэргүүцэх чадал нэмэгдэн эрүүл байхын нэг нөхцөл болно. Зун, намрын тарга тэвээргийг олоход тус болно. Сайн хужир бол имрэхэд тосорхог, өнгө цагаан, муу хужир имрэхэд усархаг өнгө цайвар хүрэн байна.

	6. Адуу хужирсвал цагаан шороо идэж хөрвөөнө, үхэр, хонь, ямаа бол идэмхий болж эрэг гангын цагаан шороог долооно. Тэмээ хөөс гаргана. Ямар ч мал бэлчээрт тогтворгүй болж өнгө зүсээ алдаж үс нь хярвайна. Ийм байдлыг ажиглан малаа сайн хужирла.

	7. Хужирссан малыг цочмог их хужир идүүлбээс муу. Өвөл, хаварт хуурай хужир, зун намарт чийгтэй мөсөрхөг хужир улам тохиромжтой.

	8. Хаврын эцэс, зуны эхний хагаст мал маллаж байгаа хүн бэлчээрлэн байгаа малын үс ноос, ноолуурыг гээгдүүлэхгүй түүж бай.

	9. Адуу хариулдаг хүн гүү унагалах цаг, адуу эцэж хайлах эмзэг үед уналга морио бэлчээсэн адууны захад явуулж бай. Ширүүн бөөгнүүлж үргээвэл хээлтэй гүү, нялх унагыг дайрч гэмтээх, эцэж хайлахаас болгоомжил.

	10. Өвөл, хавар хонь, тэмээг бэлчээрт сайн

	тогтож байх үед самбаачлан бага малаа тэжээх өвсийг түүж авч бай. 

	11. Уурга хийхэд хус мод тохиромжтой. Урт уургын татал бага, богино уургын татал их, хуйвыг бүдүүн хийвэл адууны зүтгэх нь илүү, нарийн хуйванд зүтгэх нь бага, хуйвыг ооно, гурын хүзүүгээр гурамсан нийтгэж хийвэл тохиромжтой.

	12. Мал хариулж явахдаа хээлтүүлбээс зохих мал хээл авсан бол эцэг малыг сонирхохгүй, хээл аваагүй бол эцэг малсана. Түүнийг ажиглаж, хэрэв хээл аваагүй бол даруй эцэг малтай нийлүүл.

	13. Мал хариулж яваа хүн аль ч улиралд төрөл бүрийн мал ямар өвс ногоонд дуртайг үргэлж ажиглаж яв.

	14. Малчин хүмүүс малаа ээлжлэн хариулахдаа аль шим чанар сайтай тохирох өвс ногоо бүхий бэлчээрийг дагуулан малаа идшилүүлэн онцын сайнаар хариулах ажлыг нийтээрээ идэвхжүүл. Харин зарим хүмүүс ээлждээ малаа сайн хариулдаг байхад зарим нь муу хариулж нөгөө хүний идэвх урмыг сулруулан өөрийн муу нөлөөг халдварлуулах, жигшмээр залхуу хойрго муу заншлыг эрс тэмцэн устгах хэрэгтэй.

	
Тавдугаар бүлэг : МАЛЫГ ХЭРХЭН УСЛАХ, УС УНДЫГ ЭЛБЭГШҮҮЛЭХ ТУХАЙ

	 

	1. Ундаргагүй, хуршсан, хорхойтой тогтоол ус хавар, зун, намар төрөл бүрийн малд тохиромжгүй. Малаа амьтай усанд усалж бай.

	2. Хавар цас мөсний хонгилын тунасан шар усанд малаа битгий усал. Урсгал булаг буюу худгийн усанд усалж бай.

	3. Хавар тогтмол нуур, булгийн усанд мал услахдаа байнга дагаж яв. Шавар намаггүй талыг дагуулан урсгал, долгиог сөргүүлэн усалж бай. Бага мал ус ууж чадсан эсэхийг ажигла. Гүйцэд сайн усалж бай.

	4. Урсгал гол, булагт хонь, ямааг адуу малтай холилдуулан битгий усал. Адуу, хонь бага малыг гэмтээж болзошгүй, сэрэмжлэх хэрэгтэй.

	5. Задгай усанд хонь, ямаа услахдаа, айл саахалтын хонь, ямаатай битгий нийлүүл. Услахдаа эр сувайг тогтоож усалж бай.

	6. Зун намрын халуун өдөр ундаргагүй тогтмол нуур усанд малаа өглөө эрт усалж бай. Халуун бүлээгдсэн ус уувал ундсах түргэн бөгөөд зохимж муутай.

	7. Аль ч улиралд төрөл бүрийн мал услахдаа хэвшиж тогтсон цагийг битгий алд. Өдөр өдөрт өөрчилж байх нь малд тохиромжгүй.

	8. Цангаж ундаассан тэмээнээс бусад малыг шорвог хужиртай тогтоол усанд битгий усал.

	9. Хүйтэн цасан шуурга, усан бороо үргэлжилмээр өдөр малаа яарч битгий усал. Тэнгэрийн байдлыг ажиглаж усал. Хүйтэн ус уусан мал хэрэв цас бороонд норвоос даарч уруудах нь үлэмж. Хэтэрвээс осгож үхэхэд хүрнэ. Ер нь өвөл хаврын онц хүйтэн өдөр үлэмжхэн ундсаж цангасан малыг хүйтэн усанд гэнэт ханатал услахыг болгоомжлон бага шиг усал. Хэрэв ханатал усалъя гэвэл ундассан малаа дутуу услаад түр идшилүүлэн, бээргийг нь гаргаж, усандаа дахин туун ирж ханатал услах тохиромжтой.

	10. Мал усалж яваа хүн өдөр өнгөрөөхийг ядаж малаа усан дээр битгий удаашруул. Түргэн усалж бэлчээрлүүл.

	11. Зун, намар хүйтэн амьсгалын ус, төрөл бүрийн малд тохиромжтой. Өвөл хаврын улиралд бүлээн амьсгалын ус мал бүхэнд тохиромжтой байдаг.

	12. Өвөл, хавар үхэр, хонь, тэмээг үдэш орой услах тохиромжгүй, эртхэн усалж бай.

	13. Нялх унагатай адууг гол, булаг, нуурын усанд услахдаа сувай адуутай холилдуулан, бөөнөөр нь услах тохиромжгүй. Чадвал хэсэг хэсгээр усалж бай.

	14. Турж сульдсан адуугаа хавар задгай усанд услахдаа хуйвтай уурга барьж яв. Усны гүн буюу шавраас адуугаа тойруулж усал. Хэрэв усанд унаж осолдвоос татан авахад уурга хуйв тустай.

	15. Нарийн татаал булагт хонь ямаа услахдаа урсгалын өөд битгий гүйлгэ. Жижиг бага мал булингартай усаар ханатал ундалж чадахгүй.

	16. Зун үхэр малыг намаг шавар, ус ширэгтэй газар удаан битгий хэвтүүл. Даруй хөдөлгөж, хөдөө хярын соргог бэлчээрт газрын нам, зөөлнийг дагуулан бэлчээж заншуул.

	17. Задгай усанд услах тэмээг усны аль тунгалгийг дагуулан усалж бай. Тэмээ ус гаталж явахдаа муу.

	18. Ус уусан тэмээг даруй бэлчээрт гарган тогтворшуул. Усан дээр битгий орхи. Зүг чиггүй явах болно.

	 

	 

	ХУДАГ УСАНД МАЛАА ХЭРХЭН УСАЛЖ БАЙХ

	1. Худаг усанд хонь ямаагаа услахдаа усны элбэг, ховор, онгоц ховооны байдлыг харгалзан хонь ямаагаа дундыг баримталбал 20—30 орчмоор цөөн цөөн тасалж услах тохиромжтой. Хонь ямаа сайн ундалж чадна. Бас чихэлдэж муугаа гишгэлэхгүй.

	2. Хавар, зун, намар адуу услахдаа усны ойр бэлчээн чадвал азарга азаргаар таслан цувуулж услах тохиромжтой. Унагатай гүү, унага, даага ус уухдаа сайн. Адуунд өшиглүүлж, хазуулж хайруулахгүй. Усалж байгаа хүнд хүртэл тохиромжтой.

	3. Цангасан адууг худагт услахдаа цаана, наанаас адуу чихэлдэн хазах, өшиглөх, дайрахыг сэрэмжлэн дуу чимээ өгч бай.

	4. Зун, намар адуугаа ус ууж ханамагц унага, даагаа усанд дахин эргүүлж сайн усал. Ус ууж сураагүй адууг барьж усны амт авхуулан усалж бай.

	5. Өвөл адуугаа услаад салхи жавар сөргөж, бэлчээрт тогтоон хариулж бай.

	6. Үхэр, тэмээ услахдаа урьдаар үнээ, бяруу, ингэ, тормоо усалж дараа нь сувайг нь усалж бай.

	7. Өвөл, хавар тэмээ услахдаа орсон буураа барьж уя. Тэмээгээ ус ууж ханахад буураа тавьж усалж бай.

	8. Худагт өөр айлын мал ус ууж байвал малаа хорьж бэлчээрлүүлэн хүлээж байгаад усал.

	9. Худгийн орчин тойрны айлууд малаа хэдийд усалж байх ээлж хуваарийг урьдаар хэлэлцэн тогтож, тогтсон цаг хэмжээндээ усалж бай. Худагт тавих онгоц, ховоогоо хүртэл нэгэн адил хэлэлцэж, ээлжлэн тавьж бай.

	 

	 

	ШИНЭ ХУДАГ УС ГАРГАХ, ХУУЧНАА СЭЛБЭН ЗАСАЖ БАЙХ

	1. Аливаа хүн худаг усанд тавьсан онгоц ховоог үргэлж хайрлан гамнаж бай. Эвдэрсэн, ханзарсныг хэн боловч сэлбэн засахыг хичээ.

	2. Мал усалсан хүн худгийн амыг байнга таглаж, орчин тойрны хог шороог цэвэрлэж бай.

	3. Худгийн орчинд хатуу хайрга чулуутай бол малын зам дахь чулуу хайргыг хоёр тийш арилгаж, малын ул турууг хамгаал.

	4. Онгоцыг байнга худгийн нэг талд тавьж бай. Олон талд нь сэлгүүлж, худгийн амсар орчны газрыг малд гишгүүлэн бүү эвд.

	5. Худгийн амсрын усыг шуудуу татан үргэлж шавхаж бай. Онгоцны хоёр талаар дэрс, бутны хожуулыг дэвсэж дагтаршуул.

	6. Өвөл онгоцондоо ус битгий үлдээ. Сайн шавхаж бай. Худгийн ус хөлдсөн бол уужим зайтай цоолж бай.

	7. Худгийн усны ундарга муу байвал хааяа шавар шороог лайдаж цэвэрлэ. Ус элбэг тунгалаг болно.

	8. Өвөл худгаа сайн дулаалж бай. Модон онгоцоо гамнаж, цас мөсөөр онгоц хий. Мал халтирах мөсийг арилгах буюу эсвэл шороо асга.

	9. Худагт мал усалж байгаа үед ирсэн хүн бололцоотой бол мал усалж байгаа хүнийг түр амрааж хэдэн ховоо ус татаж онгоцонд хийж тусал.

	10. Худагт байнга тавих олон нийтийн хэрэглэх модон онгоцны өргөн хоёр талаасаа бод малын толгой уужим зэрэгцэн ус ууж болохуйцаар тохируул. Урт нь хоёр алд, өндөр нь 25 см-ээр тохируул. Сайн засаж бэхлэн хийвээс хагарч гажихгүй бөх байна.

	11. Айл бүр нүүдлийн хөнгөн онгоцтой бай. Онгоцны өргөн, өндөр, урт нь тэмээнд нуруу ачихад, үхэр морин тэргэнд ачиж болохоор тохируулан хий.

	12. Худаг усанд тавих ховооны дундаж хэмжээ өндрөөрөө 1 төө, 2 хуруу, өргөн нь давхар дугаригаараа 2 төө шахам хэмжээтэй үхэр, тэмээ, адууны ширээр хийвээс тохиромжтой. Ховооны ишийг өө сэвгүй хусаар хий Орхиул (уяа, оосор) оёмол байх тохиромжтой.

	.13. Худгийн ус уудаг айл их бага хоёр ховоотой байх нь тохиромжтой. Мал услах хүний чадвар, малын олон цөөний байдалд тохируулах хэрэгтэй.

	14. Шинэ худаг ус малтаж гаргахдаа усгүй, сайн бэлчээрийг ашиглахын тулд өндөрлөг уул, хуа хярын уулзварын огцом үзүүр буюу хажуу, ар, өврийн цочмог бэл, эрс цавчим ирмэг, нугалбарын угт хэсэг, дэрс, дов, цахилдаг ургасан ногоон дуртмал онцлог өнгөтэй газар буюу гантай улиралд үхэр өдөржин хэвтэх дуртай газрын усны судал ойр байж магад. Тийм газар шинэ худаг лавхан (гүнзгий) малтаж усыг туршин үз.

	15. Удаан (олон) жилийн өмнө дарагдсан, худаг ус байсан байж болзошгүй гэх хэлбэртэй газрыг урьдаар судалж аль нэг зүгээс эрслэн цувж ургасан бут, дэрс, цахилдаг эртний хуучин зам байгаад баларсан тэмдэг мэт харагдвал түүний уулзварт шинэ худаг гүн шиг ухаж үз.

	Тэгэхдээ орчны ардууд хоорондоо хэлэлцэн, санал зөвлөгөөнөө нийлүүлэн, хамтарсан хүчээр ажиллаж бай.

	16. Шинэ худаг ус малтаж гаргахдаа тооны талаар бус чанарын талаар онц сайн ашиг тустай худаг ухаж ус ундыг элбэгшүүлэхийг онцлон хичээх хэрэгтэй. Харин хялбарчлан задгай булаг усны ойр буюу хуучин худгийн дэргэд шинэ худаг гаргаж илүү ажил битгий хий.

	17. Шинэ буюу хуучин худгийг ухахдаа жинхэнэ усны оргил, ундаргад гүйцэд хүргэн, хашлаганы суурь тавьж хаш.

	18. Худгийн хашлагыг хэрэв чулуугаар хаших бол чулууны аль ирмэгтэй талыг гадагш, өө багатай талыг дотогш харуулан сайн суурилуулж хаш.

	19. Шинэ, худаг гаргахдаа зун, намар ухаж, усны үзүүрт хүргээд хаших тохиромжтой. Хэрэв ундаргыг нь эсгий чулуугаар чигжин түр тогтоож чадваас тэр доор нь хашлага суурь тавин хашиж гүйцэтгэ.

	20. Худаг хашихдаа ёроолын нь хээлийг богино иштэй хүрз барьсан хүн уужим эргэхээр хаш. Ундарсан ус хүртэл арвин байна. Хожим лайдаж цэвэрлэх, засахад дөхөмтэй.

	21. Шинэ худаг хамтран ухаж гаргахдаа чадал сайтай хүмүүс газраа элбэн ухах, дунд зэрэг чадалтай хүмүүс худгийн хашлагыг холоос ойртуулан зөөж буулга. Чадал муутай хүмүүсийн зарим нь худаг ухаж байгаа хүмүүсийн унд хоолыг бэлтгэж өгөх жишээтэйгээр хамтран ажиллаж бай.

	22. Хуучирч дарагдсан буюу усны оргил ундарга муудсан худгийг дахин ухаж, жинхэнэ ундарга усанд нь хүргэ. Хашлага суурь ялзарч муудсан, сугарч эвдэрснийг дахин хашиж батжилтай сайн худаг болго.

	23. Зарим хуучин худгийн амсар бөөрөг үер усанд эвдэрсэн буюу эсвэл үер ус ормоор болсон байвал дахин амсарлаж өндөр довжоолон ойр орчмын газрыг тэгшлэн засаж бай.

	24. Ус тогтож нуур болох нөхцөлтэй газарт нарийн урсгал булаг, үерийн хальж урсах ус ашиглан түүний хоолой жалга, эрэг, шуудууг чулуу модоор халихгүйгээр бэхлэн боож, тогтоол ус болгох талаар хамтран ажилла.

	25. Хангай газар малаа худгаас услахыг залхууран гол, задгай ус дагаж аль сайн бэлчээрийг ашиглаж чаддаггүй гэмийг өөрчил. Сайн бэлчээрт шинэ худаг гаргах буюу хуучныг ашигла.

	26. Хээлтэй гүү, малыг өлөнд нь битгий усал. Усны захын мөсийг арилган шороо асгаж, халтирч гулгахгүй болгон усал. Гүн ус, эрэглэсэн мөс рүү адуу малаа битгий оруулж бай.

	
Зургаадугаар бүлэг : ТӨРӨЛ БҮРИЙН МАЛЫН УГСАА ҮҮЛДРИЙГ ХЭРХЭН САЙЖРУУЛАХ ТУХАЙ

	 

	Мал аж ахуйг хөгжүүлэхэд малын хүндийн хэмжээ, үс ноос, мах, сүү шимийн гарах хэмжээг их болгох зэргээр үүлдрийг сайжруулах нь чухал байна. Өмнөговь аймгийн Мандал-Овоо сумын сайн малчин Авирмэд сайн угсааны митис төлгөөр хуц тавьж 30 шахам эр төлөг бойжуулсанд тэр хавийн ард хуц тавихаар аваачиж, хониныхоо угсааг сайжруулахаар оролдож байна. Энэ мэтийн туршлагыг өргөтгөх хэрэгтэй. Үүнээс гадна манай улсын доторх малын дунд бие бялдар, мах, сүү шимийн талаар онцлог сайн мал бий. Үүлдэр угсааг сайжруулахад хээлтүүлэгч малыг сонгон олох шаардлагатай. Үүнд өгөх зөвлөгөө.

	1. Малын угсаа үүлдрийн талаар хүндийн хэмжээ, үс ноос, сүү шимийг онцлон судалж сайжруулах ажлыг зохион байгуулан ажиллаж бай.

	2. Хээлтүүлэгч малыг алс өөр аймаг сумаас сонгон шилж ав. Нэг үржлийн угсаанаас хээлтүүлэгч мал сонгон тавиваас түүний үржил угсааны чанар суларна.

	3. Алтайн Тамч, Тонхил, Увсын Малчин сум, түүнчлэн Баян-Өлгийн зарим сумдын хонины бие бялдар том, ноос үс ихтэй.

	4. Өмнөговийн Галбын говь, Ханын хярын тэмээ бусад газрын тэмээнээс бие том, ноос их, хүч чадлаар сайн. 

	5. Онон гол орчмын адуу томруун, түүнчлэн Баян-Өлгий, Тэсийн гол, Ханхөхүйн хавиар адуу бие том, чадалтай, чийрэг. Хэрлэн, Галшар орчмын адуу гоёмсог бөгөөд хурдан.

	6. Онон, Чойбалсан, Булган, Сэлэнгэ аймгийн зарим сум багийн үхэр том, чийрэг, чадалтай.

	7. Говь-Алтайн Гурван богд, Баян борын нуруу, Гурван сайхан орчмын ямаа томруун (товир), үс ноолуур ихтэй.

	8. Хээлтүүлэгч малыг сонгохдоо, төл байх цагаас эхлэн бие бялдар сайтай, сэргэлэн чийрэг, сүү шим, үс ноосоор элбэг, өтгөн удам угсааны малыг шилж үлдээ.

	9. Сайн угсааны бух буюу түүний үр төлийг шилж монгол шилдэг сайн үнээтэй нийлүүл.

	10. Азарга үрээг сонгохдоо биеэр тэгш том, аман хүзүү бүдүүн, өвчүү нь урагшаа товгор, хөх мах цээжээр өргөн, толгой туранхай, магнай тэнэгэр, хамрын нүх уужим, чих урт, хөмсөг зузаан, нүд уужим, хавирганы яс бөөрөнхий, матаас уужим, нуруу зоогоор бөгтрөгтэй, мундаа өндөр, булчин чанга, аарцаг зайтай хол, охор (ахар) сүүл урт, дэл сүүл өтгөн, үс шигүү эргүүлэг олонтой, шилбэний шөрмөс уужим, шүдний цөгц гүнзгий, цун том бөгөөд ширхэгтэй, дал харцагаараа өргөн, туурай хар, хумбан тэгш хурц, өсгий зузаан, борви тэнүүн, сагаг ялимгүй жишүү босоо, хөлийн гишгэлт гадагш сариугүй, шилбэ бүдүүн, гэдэс хээлээр тавиун, шээхдээ урд хөлийн сагаг шээх, алхаа гишгэлт тэгш, хошного цаана, арьс элбэг ийм хэлбэрийн үрээгээр азарга тавь.

	11. Бухыг сонгохдоо өргөн духтай, шөвгөр хоншоортой, цээж өргөн, өвчүү дорогш, хүзүү бүдүүн, нуруу тэгш, урт, бүдүүн гуяараа бөөрөнхий, хатуу зангирсан булчинтай, урд хөл эгц, хойд борви нь уужим, тахим нь ойр бус, сүүл урт, үс сахлаг, шир зузаан, бахим богино эвэртэй, сүүтэй үнээний удмын товир бяруугаар бух тавь.

	12. Буурыг сонгон тавихдаа бие бүдүүн толгойн магнай өндөр, нүд нь бүлтгэр, уужим, зөөлөн харцтай, хоншоор монхор, шүд сайтай, бөх хол зайтай, өргөн цээжтэй, урд хоёр хөл нь хоорондоо зайтай, дал харцагаараа зузаан, хондлой сайтай, бүдүүн том гуятай, тавгаас эхлэн хар мах ихтэй чигждүү гэдэстэй, хялгасан өвдөг зогдор сайтай, урт, өтгөн, эм унгастай нимгэн цомбогор тавагтай, зузаан хар ултай, сагаг босоо, богино бүдүүн шилбэтэй, хумс хумбагар, сүүл нь урт, борвиороо тэнүүн, зан авир номхон ийм, хэлбэрийн буурыг олж тавь.

	13. Хуц сонгон тавихдаа бие бүдүүн, бөөрөнхий тэгш биетэй, дал хондлойгоороо өргөн, хөл нь эгц чийрэг, хүзүү богино, бүдүүн, цээжээрээ өргөн, өвчүү дорогш, арьс зөөлөн, сүүл нь дугариг, том, борви тэнүүн, хамар монхор, шүд сайтай, эвэр нь онц том биш, үс ноос нь буржгар, сахлаг торгомсог нарийн үстэй, товир сайн удмын төлгөөр хуц тавь.

	14. Ухныг сонгон тавихдаа бие бүдүүн, тэгш, цээж өргөн, өвчүү дорогш, хүзүү бүдүүн, хөл нь эгц, шилбээрээ бүдүүн, булчин сайтай, цээж хондлойгоороо өргөн, шүд сайтай, чигждүү гэдэстэй, үс ноолуур элбэг, эвэр нь бага, хар мах сайтай, товир чийрэг ишгээр ухна тавь.

	15. Хээлтүүлэгч малыг сонгон тавихдаа анхдугаар (анх эхэлж) төллөж байгаа эх малын төлөөр битгий тавь. Анхны төлийн бие махбод гүйцэд боловсроогүй байна.

	16. Хэтэрхий хөгширсөн малын үр төлийн чанар сул дорой байна. Үүнийг анхаарч жинхэнэ дунд насны малын төлөөр хээлтүүлэгч мал сонгон олж тавь.

	17. Хээлтүүлэгч малыг сонгон тавихдаа сүргийн доторх нэг цус угсааны малыг хээлтүүлэхэд түүний үүлдрийн чанарыг доройтуулахад хүрэх явдлыг анхаарах хэрэгтэй. Ялангуяа хонь ямааг хээлтүүлэх үед хуц ухна нь хэрэв ойр цусны болоход хүрвэл өөр сайн чанарын хуц ухныг харилцан солилцож, мал нийлүүлгийн хамтарсан ажил зохион байгуулж ажиллах явдлыг онцлон чухалчил.

	18. Ихэр гарсан төлөөр хээлтүүлэгч мал сонгон тавих юм бол түүний төл нь ихэр гардаг туршлага олон бий. Хэрэв тэр малын угсаа чанар тохиромжтой сайн байвал нэн ялангуяа хуц ухныг тавихдаа энэ тухай хамтатган анхаараарай.

	19. Малын угсаа чанарыг сайжруулах уурхай нь үржлийн хээлтэгч малын доторх хамгийн шилдэг сайн чанарын хэсэг малыг сонгон үлдээхдээ бие бялдар, үс ноос, чийргээрээ дээрх хээлтүүлэгч малын бие байдалтай адилыг харгалзан сонгон авч үлдээгээд, сайн арчлан хамгаалж түүний үржил төлийг жил дараалан улам сайн сонгон сайжруулж, үржүүлэн өсгөж бай.

	20. Үржлийн шилдэг сайн хэсэг малыг сонгон үлдээж үржүүлэхдээ олон төл гаргадаг туршлагатай, гарсан төл нь товир чийрэг том биетэй үс ноос, сүү сайтай, төлөө сүүгээрээ гүйцэд сайн цатгаад илүүчлэн сүү саалгаж чадах чийрэг томруун биетэй, өлчир хөрслөг, хээлтэгч малыг хайрлан хамгаалж үржүүлэн өсгөхийг онцлон анхаар.

	21. Шилдэг сайн үржлийн хээлтэгч малын чанарыг сайжруулахад үнээ бол дэлэн хөх сайтай, түүний үс нь сийрэг тачир, сүү нь арвин элбэг, тос сайтай байхаас гадна, хонь бол ноосны сийрэг ариун, өдөлсөн үс ноосгүй бөгөөд өтгөн, арвин их ноостой, ямаа бол ноолуур ихтэй тийм үржлийн хээлтэгч малыг сонгон үлдээж, сайн арчлан, хайрлан хамгаалж ажилла.

	22. Сайн чанарын үржил угсаанаас гарсан чанар сайтай эр төл малыг засаж хөнгөлөхдөө цаашид үржлийн хээлтүүлэгч мал болгоход үл тохирох өвчин эмгэгтэй өөр заазлах шалтгаантай буюу эсвэл хээлтэгч малын тооноос илүүдвэл тэдгээр төл малыг засаж хөнгөлөхийн урьд ойр орчмын айлуудад хээлтүүлэгч мал хэрэгтэй эсэхийг асууж хэрэггүй бол тэр малаа зохих хугацаанд нь засаж хөнгөлж бай.

	23. Хээлтүүлэгч малын зүсийг сонгохдоо азаргыг бүтэн зүсмийн, хар, хээр, хүрэн, зээрд зүсмийн азарга үрээгээр, бухыг хүрэн улаан буюу хар зүсмийн бяруугаар, буурыг гүн улаан буюу хар хүрэн, бор зүсмийн тормоор, хуцыг толгой нь хар нүдэн буюу халзан, дан цагаан зүсмийн төлгөөр, ухныг хар хөх буюу харавтар цэнхэр зүсмийн ишгээр тавьдаг нь манай олонх малчны заншил. Энэ нь малын үс ноос, арьс нэхийг ашиглах талаар зүгээр боловч малын угсаа үүлдэр сайжруулахад шинжлэх ухааны магадлалыг баримтлахад малын зүс гол бус, дээр дурдсан бие бялдрын шинж байдлыг урьдал болго.

	
Долоодугаар бүлэг : ТӨРӨЛ БҮРИЙН МАЛЫГ ХЭДЭН НАСНААС ЭХЭЛЖ ЗОХИСТОЙ ЦАГ УЛИРАЛД НИЙЛҮҮЛЭН БҮРЭН ГҮЙЦЭД ХЭЭЛТҮҮЛЖ, ХЭРХЭН АРЧЛАН ХАМГААЛЖ БАЙХ ТУХАЙ.

	 

	Эх малаа бүрэн гүйцэд хээлтүүлж, хээл олсон (авсан) малыг онц сайнаар арчлан хамгаалж чадах явдал бол малын тоог олшруулахын үндэс мөн. Гэтэл энэ ажиллагаанд их дутагдал байгааг арилгах нь малчин ард бүрээс шаардагдаж байна.

	1. Азаргыг бүтэн гурван наснаас эхэлж гүүнд нийлүүл.

	2. Бухыг хоёр наснаас эхэлж үнээ дагуулан нийлүүл;

	3. Хуц ухныг нэг бүтэн хагас наснаас эхлэн хонь ямаандаа нийлүүл.

	4. Буурыг хээлтвээс зохих ингэнд бүтэн 4 наснаас эхэлж нийлүүл.

	5. Анх хээлтүүлэх байдсан гүүг бүтэн гурван наснаас эхлэн хээлтүүлж бай.

	6. Гунжин (нэмрийн гунж 3 нас хүрээгүй) үнээг бүтэн 2 наснаас эхлэн бухад нийлүүлж бай.

	7. Хонь, ямааг шүдлэн буюу нэг бүтэн хагас нас гүйцсэнээс эхлэн хуц ухнад нийлүүлж бай.

	8. Гунжин тэмээг бүтэн дөрвөн наснаас эхлэн буурт нийлүүлж бай.

	 

	Төрөл бүрийн малын хээлтэй явах хугацаа нь:

	9. Гүү хээл авсан өдрөөс эхлэн 11 сар 10 хоног.

	10. Үнээ 9 сар орчим

	11. Хонь 5 сар 5 хоног

	12. Ямаа 5 сар орчим

	13. Ингэ 13 сар 13 хоног тус тус болж төллөх боловч тарган эцэнхийн байдлаас болж 5—10 хоног зөрүүтэй төллөж болох бөгөөд тарган мал төллөх хугацаандаа хүрнэ. Эцэнхий мал цөөн хоногоор наашилдаг.

	 

	Төрөл бүрийн малыг хээлтүүлж, төллүүлэх хугацааны тухай

	Хангай газар

	1. Гүүг 5-р сарын 20-ноос эхлэн хээлтүүлж, эсэргэн (ирэх) жилийн 5-р сарын 1-ний орчмоор

	2. Үнээг 6-р сарын 15-наас хээлтүүлж, эсэргэн жилийн 3-р сарын 15-ны орчмоор

	3. Хонийг 10-р сарын 10-наас эхлэн хээлтүүлж, эсэргэн жилийн 3-р сарын 15-ны орчмоор

	4. Ямааг 10-р сарын 20-ноос эхлэн хээлтүүлж, эсэргэн жилийн 3-р сарын 20-ны орчмоор

	5. Ингийг 1-р сарын 25-ны орчмоор хээлтүүлж эсэргэн жилийн 3-р сарын 15-наар тус тус төллүүлбэл зүйтэй байна.

	 

	Хангай говийн завсар газар

	6. Гүүг 5-р сарын 20-ноор хээлтүүлж, эсэргэн жилийн 5-р сарын 1-ний орчмоор

	7. Үнээг 6-р сарын 10-наас эхлэн хээлтүүлж, эсэргэн жилийн 3-р сарын 10-ний орчмоор

	8. Хонийг 10-р сарын 10-наас эхлэн хээлтүүлж. эсэргэн жилийн 3-р сарын 15-ны орчмоор

	9. Ямааг 10-р сарын 20-ноос эхлэн хээлтүүлж эсэргэн жилийн 3-р сарын 20-ны орчмоор

	10. Ингийг 1-р сарын 15-ний орчмоор хээлтүүлж эсэргэн 3-р сарын 1-ний орчмоор тус тус төллүүлбээс тохиромжтой.

	 

	Говь газар

	11. Гүүг 6-р сарын 1-нээс эхлэн хээлтүүлж, эсэргэн жилийн 5-р сарын 10-ны орчмоор

	12. Үнээг 6-р сарын 15-наас эхлэн хээлтүүлж, эсэргэн жилийн 3-р сарын 15-ны орчмоор

	13. Хонийг 10-р сарын 1-нээс эхлэн хээлтүүлж, эсэргэн жилийн 3-р сарын 5-ны орчмоор

	14. Ямааг 10-р сарын 15-наас эхлэн хээлтүүлж эсэргэн жилийн 3-р сарын 15-ны орчмоор

	15. Ингийг 12-р сарын 25-наас хээлтүүлж, эсэргэн жилийн 2-р сарын 10 орчмоор тус тус төллүүлбээс тохиромжтой.

	 

	 

	ГҮҮГЭЭ БҮРЭН ХЭЭЛТҮҮЛЖ, ОНЦЫН САЙНААР МАЛЛАН, ОЛСОН ХЭЭЛИЙГ ХАМГААЛЖ БАЙХ ТУХАЙ

	1. Зун дурдсан хугацаанд хээлтүүлбээс зохих гүүгээ бүрэн гүйцэд хээл олгохын тул азарга бүрд дунджаар 12—15 орчим гүүгээр бодож азарганы гүйдэлд тохируулан хээлтүүлж бай.

	2. Гүүгээ азарганд хураалгах хугацаа болмогц нэг азарганы хэсэгт сүрэглэн явсан түүний угсааны байдсан гүүг ялгаж, нөгөө азарганд буюу шинэ тавьж байгаа азарга үрээнд цөмийг нь хураалган хээлтүүлж бай. Ийнхүү хээлтүүлэхдээ хэсэг хэсгээр нь тэр үед бэлчээрлүүл.

	3. Нас гүйцсэн азарга, шинэ тавьж байгаа азарга үрээтэй гүүгээ булаалдан өрсөлдөх учир хооронд нь ойрхон ч бол хэсэг бүлгээр нь таслан хариулж бай.

	4. Бага байдсан гүүгээ хэдхэн бөөн хэсгээр азарга үрээнд хураалгах боломжгүй бол өөр сүргийн азарганд цөмийг нь хураалгаж хээлтүүл.

	Хэрэв азарга хураахгүй бол байдсан гүүгээ барьж авч зөөлөн унаж, хөлс чийгтүүлэх төдийд амьсгалаар нь азарганд тавьж, үнэр амьсгалыг сонирхуулан хураалгаж хээлтүүл. Харин хэтэрхий унаж хөлөргөхийг цээрлэ.

	5. Гүү хураахгүй азаргыг өдөр дунд барьж уяад, оройн сэрүүн ормогц ижил гүүнд нь тавь. Гүүгээ сонирхон хураах болно. Харин тэр завсар өөр азарганд гүү, адуугаа битгий нийлүүл.

	6. Унуулж зүдэрсэн азарга гүү хураахдаа муу. Эртхэнээс гамнан унаж, ялангуяа тэр үед битгий унаж бай.

	7. Сая нас гүйцэж яваа залуу тарган азарга гүү хураахдаа гүйдэл идэвх нь сайн бол хураалгах гүүний тоог нэмэгдүүл. Хэрэв азарганы тоо олширч байвал бусад айлтай харилцан хэлэлцэж, тэдний гүү байдсыг нийлүүлэн хураалгаж тохируул.

	8. Хээлтвээс зохих гүүгээ азарга бүрэн хурааж байгаа эсэхийг сайн ажиглаж бай. Азарга хураасан гүү андашгүй азаргыг үл сонирхох болно.

	9. Азарга хураасан гүүг тэр даруй битгий унаж бай. Унаваас сувайрах нь хялбар шүү.

	10. Азарганы гүйдэл ороо орохоос өмнөхөн агталж засваас зохих үрээгээ засаж бай. Хэрэв олон азарга үрээ байвал адуу үймүүлнэ.

	11. Намрын сэрүүн орох үеэс эхлэн гүү унахыг цээрлэ. Унага хаях, хээл гэмтээхэд хүрнэ.

	 

	 

	ҮНЭЭГЭЭ БҮРЭН ХЭЭЛТҮҮЛЖ, ХЭРХЭН САЙНААР ХАМГААЛЖ БАЙХ ВЭ?

	1. Үхэр, сарлаг, хайнагтай айл зуны эхэн, дундуур хээлтвээс зохих үнээг бүрэн гүйцэд хээл авхуулахын тул дундыг баримталбаас нэг бухад 12—15 орчим үнээгээр бодож тохируул. Бух гүйх буюу үнээгээ тугаллуулах хугацаанд тохируулан хээлтүүлж бай.

	2. Үнээгээ бухад нийлүүлэхийн урьд бухан бярууг засаж хөнгөлөх буюу заримыг нь бух тавих хэрэгтэй. Олон бухан бяруу үнээ хөөж үймүүлнэ.

	3. Бухад үнээ нийлүүлэхдээ бололцоо байвал сувай эр үхрийг ялган өөр газар бэлчээж, тусгай хэвтэшлүүлж байх тохиромжтой.

	4. Үнээгээ бухад нийлүүлэх үеэр олон бухыг зэрэгцүүлэн битгий өрсөлдүүл. Үнээ булаалдан харайлж, гэмтээхэд хүрнэ.

	5. Бухтай айл бусдын бух ирвээс ижилд нь нийлүүлж, эзэнд нь мэдэгдэж бай.

	6. Ул туруу муутай бух үнээ дагах нь муу. Зөөлөн газраар бэлчээж, ул туруугий нь хайрлан хамгаал.

	7. Бие цээж нь өсөж хүндэрсэн бух өөрийн дураар үнээ дагах нь муу. Ийм бухад үдэш орой үнээгээ тосож дагуулан хээлтүүл. Бололцоо байвал бухыг хаяа уяж амруулан, шимтэй өвс тэжээлээр тэжээж бай. Гүймхий болно.

	8. Хээл авсан үнээ бух үл сонирхох бөгөөд бух ч хээл авсан үнээг сонирхохгүй жишээтэй.

	9. Үнээгээ гүйцэд хээлтүүлсэн бух зэлгүүхэн явах буюу хэрэв гүймхий бух бол бусад айлын үхрийг дагаж хэсүүчлэн бэлчээрлэж болзошгүй. Тийм бухыг ийш тийш битгий тэнүүл, ижилд нь бэлчээрлүүлж бай.

	10. Сарлаг, хайнагтай айл дээр дурдсан журмаар ажиллаж, сарлаг, хайнагаа бүрэн гүйцэд хээлтүүлж бай.

	 

	 

	ХОНЬ ЯМААГАА БҮРЭН ХЭЭЛТҮҮЛЖ, САЙН ХАМГААЛЖ БАЙХ ТУХАЙ

	1. Хуц ухнаа 4-р сарын 1-ний орчмоос эхлэн тусгаг ч ялгаж, сүрэглэн, хариулах хүнд өгч, сайн хариулж бай.

	2. Хариулж байгаа хуц ухнаа өөр айлын хонь ямаатай битгий нийлүүл. Холхон шиг бэлчээрт хариулж, сайн таргалуулж бай.

	3. Бүдүүн хуц ухна нь бага насны хуц ухныг мөргөж жижиглэх буюу гэмтээхээс сайн сэрэмжил. Мөргөлдвөл салгаж бай. Намаршихад шөнө тогтвор муутай байж болзошгүй. Сэрэмжилж байх хэрэгтэй.

	4. Намар хээлтвээс зохих хонь ямаагаа нийлүүлэхдээ хуц бүрд дунджаар 20—30 орчим хонь, ухна бүрд 25—30 орчим ямаагаар тохируул.

	5. Хуц ухнад оногдох эм хонь, ямааны тоог хэтэрхий олшруулбал сувайрахад хүрэх, эцэстээ хуц ухна эцэж, өвөл хаврын хатуу улиралд турж үхэхэд хүрнэ.

	6. Зун намар, эм хонь онцын их таргалж сүүллэсэн бол хуцанд (Нийлүүлэх хонины тоог арай цөөвчлөн тохируул.

	7. Хуц ухна дагаагүй сувай хонь, ямаа байвал хуц, ухнаа нэг буюу хоёр өдөр барьж, сайн тэжээж амраагаад хонь ямаагаа хөөлгөн бүрэн гүйцэд хээлтүүлж бай.

	8. Хуц ухна ул туруу сайтай байвал хээлтүүлэхдээ сайн байна. Олон хуц ухна нэг хээлтэгч малыг булаалдан хоорондоо мөргөлдөж, биесээ гэмтээж болзошгүй, салгаж бай.

	9. Хонь ямааг хуц ухнад нийлүүлэх үед бололцоо байвал эр сувай хонь ямаагаа тусгаарлан бэлчээрлүүлж, хээлтүүлэх хонь ямаагаа данд нь сүрэглэн хариулж нийлүүлэх тохиромжтой.

	10. Хонь ямааны хээлийг гэмтээхгүйн тулд хүйтэн нойтон, чийгтэй газар битгий хэвтүүл, бэлчээр, ус хужрыг гүйцэд тохируулж бай.

	11. Хээлтэй хонь ямааг өвлийн эцэс, хаврын улиралд дулаан, тэгш өвөлжөө бууцанд хэвтүүлж бай.

	 

	 

	ИНГЭЭ БҮРЭН ХЭЭЛТҮҮЛЖ, ОНЦ САЙНААР ХАМГААЛАН МАЛЛАЖ БАЙХ ТУХАЙ

	1. Хээлтүүлбээс зохих ээлжийн ингэтэй айл өвлийн сүүл сарын эцэс хаврын эхэн сарын эхний үеэр ингээ буурт нийлүүлж, бүрэн гүйцэд хээлтүүлэхийн тулд буур бүрд дунджаар 10—14 ингээр бодож, буур орох үед ингээ сувай тэмээнээс тусгаарлан хариулж бай. Харин бага насны буурт ингийг цөөнөөр тохируул.

	2. Бүдүүн буур, ингээ бэлчээрт аяндаа бөөнөөр нь бэлчээрлүүлж хээлтүүлж болдог. Харин бага насны буур орсон боловч барьж нийлүүлэхгүй бол ингээ хээлтүүлэхгүй байж болох учир барьж нийлүүлэн бүрэн хээлтүүлэх хэрэгтэй.

	3. Бага насны буур орохгүй хойшилдмоор бол орсон буурын хондлойн шавдас хамар, хоншоорт нь түрхэж турш. Эсвэл орсон буурын дуу чимээ сонсгож, өрсөлдүүлж ингэн тэмээгээ бууртай нь тусгаарлан бэлчээ.

	4. Буургүй цөөхөн ингэн тэмээг өөр айлын аль орсон бүдүүн бууртай тэмээнд нийлүүл. Эсвэл буурт барьж суулган хээлтүүл.

	5. Буурт гарч хээл авсан ингийг, тэр даруйд унаж битгий эдэл. Хээл гэмтэх нь түргэн байна.

	6. Ингээ хэрхэн хээлтэж байгаа эсэхийг ажиглаж бай. Хээл авсан бол андашгүй, бие нь хөнгөрч босох нь түргэн байх, хэзээд сүүлээ сөхөж шээрэн явна. Хэрэв сувай бол буурсан хэвтэх буюу босох нь удаан бөгөөд барьж тавихад шээрдэггүй.

	7. Хээл авсан ингээ идэш бэлчээр, усыг сайн тэнцүүлэн хариулж бай. Өвөлжөө бууцыг тохируул. Хэрэв аль нэг нь тохирохгүй бол ботго орхих (хээл хаях) болзошгүй. Сайн ажиглаж бай.

	8. Олон ингэтэй айл буураа орохын урьд унаж эдлэх буюу аян жинд явуулж зүдрээлгүй тарган байлгах хэрэгтэй. Хэрэв эцэж ядарсан бол буур орж чадахгүй ингээ сувайруулах болно.

	9. Бууртай айл хээлтүүлэх ингэнд ижилдэн яваа буураа хүчтэй орохын урьд ногтолж бай. Орсон үед барьж тавихад дөхөмтэй, тэмээ хазах нь бага. 

	
Наймдугаар бүлэг : ТӨРӨЛ БҮРИЙН МАЛЫН ТӨЛИЙГ ХЭРХЭН БОЙЖУУЛЖ, АРЧЛАН ХАМГААЛЖ ӨСГӨХ ТУХАЙ

	 

	Төрөл бүрийн малын төлийг нэг ч хорогдуулахгүй, гүйцэд бойжуулж, онц сайнаар маллан, чийрэг товируун болгож чадахын төлөө эрс тэмцье.

	Мал аж ахуйтан бүр өөрийн малын төлийг нэг ч гарздалгүй бүрэн бойжуулж авах хэрэгтэй.

	Төл мал бойжуулж, арчилгааг сайжруулахад шаргуу хөдөлмөрийн зохистой ажиллагаа шаардагдана.

	 

	 

	УНАГА БОЙЖУУЛЖ ӨСГӨХ ТУХАЙ

	1. Гүү унагалах үед бэлчээрлэсэн адууг өдөр байн байн эргэж шөнө үргэлж манаж бай.

	2. Гүү унагалах цагаар чоно эргэх элбэгшдэг. Чоно бол үдшийн харанхуй, шөнө дунд, үүрийн харанхуйгаар адууны зогсоолыг тохиолдуулан эргэх нь үлэмж. Энэ үед адуугаа бөөгнүүлэн тогтоож сэрэмжтэй манаж бай.

	3. Гүү унагалах үед азаргаа битгий уна. Унагаа хамгаалах нь сайн.

	4. Адуу хариулдаг хүн гүүний дэлэн хөхийг үргэлж ажиглан хэзээ хэдэн гүү унагалахыг урьдаас мэдэж, дулаан нэмнээ бэлтгэж бай.

	5. Гүү унагалахад ижил адуугаа ээрч тогтуун байлга. Унагалж буй гүүгээ явуулж битгий зүдрээ.

	6. Нялх унагаа тэнцэхийн урьд эхээс нь өөр адуу цугларвал зайлуулж бай. Унагыг гэмтээж магадгүй.

	7. Байдсан гүүний унагыг эхэд нь байнга амлуулж сурга. Хөхөж чадаж буй эсэхийг ажиглаж бай.

	8. Нялх унага торнихын инар (наана) адууны ус, бэлчээрийг ойртуул. Зөөлөн тууж бай.

	9. Унагалсан гүү унагаа цатгаж чадахгүй бол ус, бэлчээрээ сайжруул. Эхийн сүү тохирсон бол унага түргэн торниж, тоглохдоо сэргэлэн байна.

	10. Нялх унагатай адууг гүн эрэг, ганга, ам, сархиа, хад чулуутай уул хярыг дагуулан битгий бэлчээрлүүл.

	11. Нялх унагатай адууг хайрга чулуутай, хатуу хөрслөг газар буюу элстэй газрыг дагуулан битгий туу. Унага нь түргэн улдана.

	12. Хаврын эцэс, зуны халуунд нялх унага унтах нь их байна. Тийм өдөр адуугаа хэд хэд дахин эргэж, цуглуулан бүртгэж бай.

	13. Унаганы нэмнээг зөөлөн эсгий буюу хонины арьс хөдсөөр хий. Татлага нь тасрахад хялбар, нарийн дээс шидэмс тохиромжтой. Бүдүүн бөх байваас унагандаа гэм олгох буюу хэлтийж унаваас адуу үргээхэд хүрнэ.

	14. Адуу хариулдаг хүн унаганы нэмнээг тохирсон эсэх, нэмнээ хэлтийж татлага нь чанга сул болсон эсэхийг шалган үзэж тухай бүрд засаж бай. Унага хөрөвжмөгц нэмнээг авч бай.

	15. Унага өвсөнд орж цаашид ундаасаж байгаа байдлыг харгалзан, ус уулгаж сурга. Ус ууж сураагүй унагыг барьж, хошууг усанд дүрж, усны амтыг хэд дахин авхуулан уулга. Их цангасан унага салхи амьсгалж, шимэх байдлыг ажигла.

	16. Нялх унага эхээ хөхөж байгаа эсэхийг сайн мэд. Гүүний дэлэн хөхөнд өвчин эмгэг байгаа эсэхийг үргэлж ажиглаж яв.

	17. Нялх унагатай адууг задгай, гүн усанд битгий шумбуул. Шаваргүй нимгэн талаар нь усалж бай.

	18. Анх унагалсан байдсан гүүний унагыг нэмнэсэн даруйд эргэж үз. Байдсан гүү унагаа нэмнэмэгц танихгүй эрж гүйх явдал байдаг.

	19. Нялх унагатай адууг ус бэлчээрт туухдаа сувай адууны түрүүнд оруулж битгий туу. Унага дайрч хазан, өшиглөх явдал гаргадаг.

	20. Унагалсан гүүний даага нь заримдаа эхийгээ хөхдөг гэм бий. Тэгвэл өөр адуунд тавих буюу эсвэл дааганд шөрөг зүүж төшөөрүүл.

	21. Унагаа үхүүлсэн бүдүүн гүүнд сүү муутай байдсан гүүний унагыг тэлээлүүлэн авхуул.

	22. Хүйтэн цас бороонд адуу манах, хорихдоо унагыг эхийн омруунд нөмөрт зогсож чадахаар тохируулан хорьж бай. Даарах нь удаан, эхийгээ хөхөж байх болно.

	23. Цас бороонд даарч бээрсэн унагыг гэнэт салхи сөргөж, элгэнд нь салхи битгий цохиул. Бээрч даарсан унагыг эхэд нь сайн хөхүүлж дулаацуул. Өлчирсөнө.

	24. Зожиг буюу хэдхэнээрээ явдаг гүүний унаганд хонх зүү. Чоно жигшдэг (жийрхдэг).

	25. Гүү барихдаа унагаа сайн махлуулж барь. Нялхад бариваас махалж таргалах удаан байна.

	26. Зун бороо ховор, халуун нар бүхий үед шинээр барьж байгаа гүүн зэлийг ширэг, чийгтэй газар татаж унагаа номхруул. Ийм газар уясан унага наршдаггүй. Харин удваас муу.

	27. Барьсан унагаа зуны халуун нартай өдөр эхэд нь олон удаа сүүг нь арвихан хөхүүлж бай. Унага цангаж,нарших нь бага.

	28. Зун унагаа наршуулбал махлах таргалахдаа муу. Өвчин эмгэг олох болно. Унагаа барьж тавихдаа аятай зөөлөн барьж бай. Ороо догшин зан битгий авхуул.

	29. Зун намрын бороотой өдөр унаганы ногт чангарч, шил, хамарт шигдэх болзошгүй, тухай бүр үзэж засан, гүүн зэлээ сэлгүүлж тохитой газар татаж бай.

	30. Намар ногоо өвсний шүүс, шим ховордох үед барьсан унагыг өдөр бүр хүйтэн усанд усалж бай. Өвс сөлтэй байхад бүрмөсөн тавьж тарга хүч авхуул.

	31. Зун, намар барьж байсан унага хожим барьж тавихад номхон, дааганд нь сургахад ч дөхөмтэй.

	 

	 

	ҮХРИЙН ТУГАЛ, САРЛАГИЙН ТОРОЙГ ХЭРХЭН САЙНААР ХАМГААЛАН МАЛЛАЖ БАЙХ ВЭ?

	1. Хавар тугаллах шахсан үнээгээ өвс тэжээлээр хангаж, ус унд, хужрыг тэнцүүлэн бууцны аль нам, тэгшид хэвтүүлж бай.

	2. Тугаллах болсон үнээг өдөр бэлчээрлэн явахад байн байн эргэ. Үдэш орой бие нь сулран тугаллах байдалтай бол шөнө хашаа хороондоо уяад эргэж бай.

	3. Сая тугалласан нялх тугалыг эхэд нь сайн долоолгож үсийг нь эврүүлэн даруй хөл дээр нь тэнцүүлж бай.

	4. Зарим үнээ тугаллахдаа, нохой ойр байвал тугалаа харамсаж тугаллахгүй байдаг гэм бий. Нохой битгий ойртуул.

	5. Хааяа зарим үнээний тугал буруугаар гарах болзошгүй. Тугалын хөл толгойг эвлэрүүлэн тохируул. Удмаар байваас үнээг дүлэх хүчийг дагуулан зөөлөн зөөлөн татаж ав.

	6. Тугалласан үнээний тугалын ам, хамар чихийг цэвэрлэж хамрын нүхээр сайн үлээж, салхитай байвал нөмөрлөн амьсгалуулж, дулаан, хуурай газар хэвтүүлэн амруулж, хөл дээр нь тэнцүүл.

	7. Сая тугалласан үнээний хөхний бөглөөг шувтарч гаргаад дэлэн хөхийг бүлээн усаар угааж, тугалаа амлуулан хөхүүлж сурга.

	8. Нялх тугалыг эхэд нь хөхүүлэхдээ өдөрт 3—4 удаа цадтал хөхүүлж бай. Нялх тугалыг олон хөхүүлэх тохиромжтой. Ер нь нялх тугалыг түрүүчийн 15 хоногийн хугацаанд өдөрт 5 —6 удаа эхэд нь хөхүүлэх нь улам сайн болно.

	9. Нялх тугалыг эхэд нь хөхүүлэхдээ хүйтэн жавар салхинд гэнэт дааруулах юм уу, эсвэл халууцуулбал тохиромжгүй, сайн хамгаалж бай.

	10. Нялх тугал эхийгээ цадтал хөхөж байгаа эсэхийг ажиглаж, сүү муутай байвал эхийг нь сайн тэжээж бай.

	11. Тугалаа дулаан байранд байлгахдаа, хүйтэн нойтон, чийгтэй хэвтэрт битгий хэвтүүл. Хэвтшийг хуурайлж бай.

	12. Тугалласан үнээний тугалын хүй үл тасрах байдалтай бол хүйсээс 5—6 хуруу зайтай таслан огтолж, үзүүрт нь иод буюу марганцын уусмал түрхэж ариутгах хэрэгтэй.

	13. Тугалласан үнээний хальс унахгүй удааширмаар бол бүлээн амьсгалтай ус бага шиг өг. Хальс түргэн унана.

	14. Нялх тугалаа хөрөвжиж, 10 хоносноос хойш, өвс үнэртэж сонирхох болж ирмэгц, уяаны дэргэд өвсөө хэсэг хэсэг болгон тавьж идүүлж сурга. 

	15. Тугалаа 20-хоносноос хойш хувин буюу шанаганд ус хийж, усны амт авхуулж сурга.

	16. Тугалаа торниж ирмэгц дулаан өдөр гадуур тавьж, цэнгэг агаарт тоглуулж бай.

	17. Нартай халуун өдөр модны зах буюу сүүдэртэй газар бэлчээж, өвс идүүлэн хэвтэшлүүлж бай.

	18. Хөрөвжиж чадаагүй тугалаа өглөө оройн хүйтэн хар чийгт битгий байлга. Нялх тугал сэрүүдэж, өвчин олох хялбар байна,

	19. Тал, говь газар торнисон тугалаа халуун нартай өдөр үдээс урагш, хойшийн сэрүүн амьсгал бүхий үед бэлчээрт гарган, соргог ногоо өвс идүүлж бай.

	20. Тугалыг нялхад хүзүүвчлэн уяж, өсөн торниж ирэхэд нь аажимхан ногтоор ногтол. Барьж тавихад тохиромжтой.

	21. Нялх тугалыг өглөө үдшийн хар чийгээр битгий бэлчээ. Өглөөний хар чийг арилсан даруйд бэлчээрт гаргаж бай.

	22. Зун тугалаа хэрхэн махалж байгаа байдлыг сайн мэдэж, сүү шимийг тохируулан аль амт шим бүхий ногоог идүүлж, сайн махлуулан таргалуул.

	23. Зуны бороотой өдөр тугалын зэлийг хөрслөг тэгш, чулуугүй газар түргэн түргэн сольж бай. Хэвтэшний орчмын баасыг арилгаж бай.

	24. Гантай хагсмал ногоо бүхий үед тугал ба эхийг халуун өдөр булаг, гол, худгийн хүйтэн усанд өдөр тутам 2-оос доошгүй усалж бай.

	25. Тугалаа багаас нь эхлэн бэлчээхдээ эхтэй нь хээр, хөдөө нийлүүлж муу зан битгий сурга.

	26. Тугалаа зуны эцэс, намар ногооны шүүс ховордох үед эхийн сүүг ихээхэн хөхүүлж сайн бэлчээрт хариулан, хүйтэн усанд усалж бай.

	27. Бороо орох буюу дуу цахилгаан бүхий мөндөр орж, үер буумаар бол бэлчээсэн тугалаа авчирч уях буюу заримыг дулаан байранд оруулж бай.

	28. Зун намрын хүйтэн бороотой шөнө зарим бага, муу тугалаа гэртээ оруулах буюу дулаан байранд уяж бай.

	29. Намар хүйтэн сэрүүн орох үед бага зэрэг хүйтэн сэрүүн газар тугалаа уяж сойргуулан (өлчиржүүлж) дасгах хэрэгтэй.

	30. Намрын эцэс, өвлийн хүйтэн эхэлмэгц муу буюу бага хавчиг тугалыг дулаан нэмнээгээр нэмнэж, богино бэлчээрт бэлчээж бай.

	31. Хүйтэн салхи шуургатай өдөр тугал бярууг гаднаа тэжээх өвстэй бол бэлчээх явдалгүй. Өвсөөр тэжээж, бүлээн усаар усалж бай. Хэрэв тэжээх өвсгүй бол дулаан нэмнээгээр нэмнэж, хонь малын хамт цасны нимгэнийг дагуулан, энгэр нөмөр газар бэлчээн хариулж бай.

	32. Өвөл гэрт оруулдаг тугал, бярууны толгой бөгсийг задгай галд халааж дулаан байлгаваас хүйтэн салхи жаварт сөрж явахгүй бээрэг болдог. Галд битгий халааж бай.

	33. Өвлийн хүйтэн жавар, салхитай өдөр, ой модны завсар чөлөө буюу модгүй бол уул хярын энгэр, хонхор, хотгор, нөмөрлөг газрын дэрс, цахилдагтай бэлчээрт тугал бяруугаа хариулж бай.

	34. Өвөл тугал бяруугаа эхэд нь хөхүүлээд, эхийн дэлэн хөхийг арчиж хуурай болгон бэлчээрт гаргаж бай. Харин хэвтшинд нь хөхүүлсэн бол дэлэн хөхийг арчих явдалгүй. Арчихгүй бэлчээрт гаргавал хөлдөж болзошгүй.

	35. Үнээний сүү ширгэхийн инар (наана) тугал бяруугаа богино бэлчээрт тусгай хариулж бай. Хамт бэлчээрлэвэл тугал нь эхийгээ үргэлж хөхөж эцээх болно.

	36. Тугал бяруугаа эцэж зутармаар бол, эрхтэн тусгай өвс тэжээл буюу аль амт шим сайтай зүйлээр тэжээж, бүлээн амьсгалтай усаар усал. Оройтвол тэжээл авч тэнхрэх нь муу болно.

	 

	 

	ХУРГА ИШГЭЭ ХЭРХЭН САЙН ХАМГААЛАН МАЛЛАЖ БАЙХ ВЭ? 

	1. Хавар төллөх шахсан хонь, ямааг аль ойрын сайн бэлчээрт хариулж, хуурай дулаан хэвтэш бууцанд хэвтүүл. Муу доройг тэжээ.

	2. Хургалах, ишиглэх үед хоньчин хүн хурганы уутандаа эсгий даавуу буюу эсвэл адууны хуурай шар аргал хийж яв. Нойтон хурга ишиг арчихад хэрэгтэй. 

	3. Хургалах, ишиглэх үеэр шөнө жижүүрлэн, үргэлж эргэн сэрэмжилж бай. Өдөрт байнга харж, хариулсаар яв.

	4. Хонь ямаа хургалж, ишиглэхийн урьд нэг хот айл дотроосоо аль хашир малчныг хотын даргаар сонгож түүний үг сургамжийг ав.

	5. Шөнө гарсан хурга ишгийг авахдаа эхэд нь сайн долоолгож, өөрийг нь сайн нүдлүүлж ав.

	6. Гарч байгаа хурга ишигний хошуу толгойг бүрхсэн хальстай байвал зориуд битгий хагал. Харин удаж бүтмээр бол толгой хөлийг тэгш барьж, дүлэх хүчийг тохируулан зөөлөн татаж амруулсаар аваад, битүү хальстай гарвал хагал. Хонь ямааны төл буруу оршсоноос гарч чадахгүй байвал гарын дүйтэй хашир малчнаар зөвтгөж засуул.

	7. Хонь ямаа төллөж чадахгүй саатвал гэдэс хээлийг зөөлөн илж хөлбөрүүлэн эвхрүүл. Хээл нь зөвдөж, түргэн гардаг.

	8. Хурга ишиг эхээсээ гарахдаа бүтсэн байвал ам хамрыг нь цэвэрлэж амыг нь ангайлган хүчтэй үлээ. Дөрвөн хөлийг нь зөөлөн хөдөлгөж салхины уруу нөмөрлөж амьсгалуул. Хуурай бууцанд хэвтүүлж сэхээхийг чармай.

	9. Сая гарсан хурга ишигний ам хамрын хөөс буюу хальсыг даруй цэвэрлэж, эхэд нь долоолгож таниул. Гарсан хурга ишигний хүй өөрөө эс тасарвал хүйсээс 10 см зайтай огтолж, үзүүрт нь иод түрхэж бай.

	10. Хургалж ишиглэхдээ зүдэрсэн хонь ямааг гэнэт халуун газар битгий хэвтүүл. Сэрүүвтэр газар амрааж хоол ундыг нь тэнцүүл.

	11. Нялх хурга ишигний үсийг эвэрмэгц эхэд нь хөхүүлж амлуулан, хөхийг нь олж өгч хөхөж байгаа эсэхийг шалган үзэж бай.

	12. Хонь ямаа хальсаа унагаж чадахгүй бол бага шиг ус уулга. Хальсаа түргэн унагана.

	13. Эхийгээ хөхсөн нялх хурга, ишгийг хүйтэн жавар салхинд гэнэт дааруулах буюу халууцуулахыг цээрлэ. Уураг сүү нь зохихгүйд, хүрнэ.

	14. Хурга ишгийг эхэд нь хөхүүлэхдээ өдөр бүр 3-аас доошгүй нэг жигд хөхүүлж бай Хэрэв хоол ундыг нь тэнцүүргүй байлгавал махалж хөрөвжихдөө муу.

	15. Хурга ишгийг нэг газар удаан уяж хашиж дааруулбал доороосоо жигнэгдэн өвчин олно. Хэвтэш нь дагтаршмаар бол солих буюу байнга цэвэрлэж бай.

	16. Ихэр хургыг эхэд нь зэрэг хөхүүл. Цадахгүй бол нэгийг нь эхэд нь нөгөөг өөр хонинд хөхүүлж бай.

	17. Хонь, ямаа хурга, ишгээ голбол сүүгээр нь сүрчиж (шүршиж) эхэд нь үнэрлүүлэн тойлж авхуул.

	18. Өнчин хурга ишгийг хонь ямаанд авхуулах нөхцөлгүй бол тусгай сүүгээр угжин сайн тэжээж бойжуул.

	19. Хурга ишигний зунгагийг үргэлж цэвэрлэж бай. Үс ноосондоо барилдаж наалдсан бол үсний зунгагийг арчих буюу хайчилж цэвэрлэж бай.

	20. Нялх хурга ишгийг гэрт хашсан буюу хөгнөсөн алин боловч байнга эргэж сэрэмжил. Бие биеэ дарж гишгэлэх болзошгүй.

	21. Хурга ишигний хэвтрийн нойтон чийгийг үргэлж цэвэрлэн, хөх хоргол, холимог бууц асгаж арчилсаар бай.

	22. Хурга ишиг торниж өвсөнд орох үед өвсөө хэсэг хэсгээр боож хошуу хүрч идэхээр зэллэн татаж идүүлэх буюу таарсан тэвш саванд өвсөө тавьж идүүл.

	23. Гэрт оруулсан хурга ишиг өвс усанд орохын үед хана туурганы завсар шир буюу хөм хавчуулж бай. Гэрийн бүрээс идэж сурахгүй.

	24. Хурга ишгийг удаан уяж хөгнөх нь тохиромжгүй. Хүзүү шилийг нь дарж зүдрээн, үс ноос нь халцарна.

	25. Хургыг ишигтэй хамт хашвал хургаа гишгэлж зүдрээдэг. Чадвал тус тусад нь ялгаж хаш.

	26. Хурга ишиг өвс усанд орсноос хойш хааяа хөм ширэн дээр хужир хийж долоолго. Хонь, ямаагаа саах болоогүй байхад хурга ишгээ багаас нь эхлэн эхэд нь алс холоос нийлүүлж муу зан битгий сурга. 

	27. Гэрийн гадна хөгнөсөн хурга ишгийг үхэр, тугал, хонь, ямаа хүртэл мөргөж боож үхэхэд хүргэдэг тул сул хашиж байх тохиромжтой.

	28. Засаж хөнгөлсөн хурга ишгийг нэг долоо хоног орчим бөгсөн талаас нь битгий барь. Барихдаа аятайхан зөөлөн барьж бай.

	29. Торнисон хурга ишгийг гадуур тавьж уйтгарыг нь гарган тоглуул. Хэрэв нүд нь нуухтай байвал арилга.

	30. Хурга ишгийг эхийг нь хамт бэлчээрлүүлэхдээ эгц эрэг, гуу жалга, уул хад, бут бартаатай газар битгий бэлчээ. Хурга ишиг гээгдэх буюу хачиг цугларах нь элбэг.

	31. Зун үдийн халуун нартайд хурга ишгээ сүүдэр газар дагуулан хэвтүүл. Өглөө оройн сэрүүнд сайн идшилүүлж бай.

	32. Хурга ишгээ саах, тавихын урьд нэг газар удаан битгий хаш. Үс ноос нь шарлаж муухай болно.

	33. Хурга ишигний хашааг түргэн түргэн сэлүүлж, шавхайг нь арилган, хуурай хэвтэрт хэвтүүлж бай.

	34. Зун хурга ишгээ саахад зөрүүлэн тавьж сурга, сэрмүүн бэлчээрт хариул. Таргалах нь сайн болно.

	35. Хэрэв саах тавих айл олдохгүй бол нэг хот айл хоорондоо хэлэлцэн холдон бууцгааж, сувай хониндоо хурга ишгээ нийлүүлж, саалийн эм хонь, ямаагаа тусгайлан хотлуул.

	36. Зун аль амт шим бүхий ногоонд хурга ишгээ цадтал идүүлээд, өдөрт нэг удаа эхэд нь хөхүүлж бай.

	37. Өглөө үдшийн хар чийгт хурга ишгээ битгий бэлчээрлүүл, чийг арилсан даруйд бэлчээж, орой эртхэн хотлуулж бай.

	38. Хөхүүл бог малын дэлэн хөхийг үргэлж үзэж бай. Өвчин эмгэг олсон байвал эмчлүүлэн эдгэрүүл.

	39. Хурга ишгээ өвс усанд дурлаж, эхийгээ гүйцэд ховдоглон хөхөж байгаа эсэхийг багаас нь эхлэн ажиглан мэдэж бай.

	40. Хурга ишигний дотроос хүч тарга авч чадаагүй заримыг нь эртхэн эхэд нь бүрмөсөн тавьж соргог сэрмүүн бэлчээрт хонь дагуулан бэлчээж сайн таргалуулахыг бод.

	41. Бэлчээсэн хурга ишиг зуны халуун нартай өдөр сүүдэрт унтаж, ижлээсээ гээгдэн салж болзошгүй, үргэлж сэрэмжлэн сайн маллаж бай.

	42. Бэлчээрт яваа хурга ишгэнд чоно, бүргэд, тас шувуу эргэх нь үлэмж тул сэрэмжлэн хамгаалж бай.

	43. Хурга ишгийг биечлэн дагаж хянамжтай усалж бай. Ялангуяа худаг усанд осолдохоос хамгаал.

	44. Зун хурга ишиг хужирсаж байгаа эсэхийг ажиглаж хааяа хааяа сайн хужирлаж бай. Таргалах нь сайн байна.

	45. Зун хурга хяргасан үед хүйтэн бороо мөндөр орвол, дулаан хашаа байранд оруулан хамгаалж бай.

	46. Гадуур бэлчээдэг хурга ишигний бэлчээрийг өдөр тутам сэлгүүл. Гашуун соргог сайн бэлчээрт холхон шиг хариулж бай.

	47. Намар эхийнх нь сүү ховордох байдлыг харгалзан хурга ишгээ бүрмөсөн эхэд нь нийлүүлж, бүдүүн хонь ямааны хамт хариулж бай. Харин ямааны сүү сүүлдэж ширгэх тул байдалд нь тохируулж эхэд нь нийлүүлж ишгээ таргалуулж бай.

	48. Өвлийн хүйтэнд хурга ишигний мууг нэмнэж богино бэлчээрт сүрэглэн хариул. Нарийн ширхэгтэй сайн өвсөөр тэжээж, бүлээн усаар усалж бай. Эцэж ядарсан бол малын элэг, тарваганы өөх, тосны гүзээ, хөмөл зэргээр тэжээн онд оруулж бай.

	 

	 

	БОТГОО ХЭРХЭН САЙН МАЛЛАН БОЙЖУУЛАХ ТУХАЙ

	1. Ботголох шахсан ингийг хэзээ ботголохыг нь ажиглаж бай. Ботголох шахсан ингэн тэмээ хэвтшиндээ шээрч зогсох буюу ийш, тийш ганалзан явдаг. Тэр үед нь шилрүүлэлгүй шөнө өдөр сэрэмжлэн хэд дахин эргэж бай.

	2. Бага насны ингэ ботголохдоо уддаг тул гарч байгаа ботгыг аятайхан зөөлөн татаж ав. Эхэд нь үнэрлүүлж дасгах хэрэгтэй.

	3. Сая гарсан нялх ботгоны толгой, цээжин доор эсгий буюу шир дэвсэж, толгойгоо газар савахаас хамгаалж бай.

	4. Нялх ботго тэнцмэгц эхийн нь дэлэн хөхийг давстай усаар угааж, хөхний бөглөөг шувтарч, уургийг нь сааж эхэд нь амлуулан хөхүүлж бай.

	5. Анх гарсан нялх ботгыг хуурай дулаан газар хэвтүүлж бай. Зулайд нь эсгий духавч өмсгө. Дулаан нэмнээгээр нэмнэж бай.

	6. Гунжин тэмээ ботгоо нэмнэмэгц андуурч болзошгүй. Сайн таниулж эхэд нь хөхүүл.

	7. Нялх ботгыг зэллэн уях буюу хөллөн уяхдаа үхрийн хэвтэш сувай малаас хол эхийн нь дэргэд уяж бай.

	8. Нялх ботгыг анх өвдөгнөөс нь аргамжин уяж бай. Аргамжаа, уяаны эрчлээг байн байн үзэн засаж бай.

	9. Ингэн тэмээ ботголсон даруйд уураг сүү нь элбэг, ховор, өтгөн шингэн ямар байгааг мэдэж тохируулан хөхүүлж бай.

	10. Анх ботголсон ингэ босож ботгоо хөхүүлж байгаа эсэхийг эргэн үзэж байн байн хөхүүлж бай.

	11. Нялх ботгыг цацархайлах үед шар тос самарсан давстай хар цайг нэг удаа нэг аяга өг.

	12. Ингэ ботголсон даруй уураг сүү элбэг байвал ботгыг нь цатгахаар сүү үлдээгээд сайн сааж бай.

	13. Ботго торниж өвс усанд дурлах үе ормогц, хотны ойр, ил энгэр, тэгш газар аргамжиж идшилүүл. Ботгоны аргамжаа модон эргүүлэгтэй байх нь тохиромжтой.

	14. Торнисон ботгонд оёмол дээсэн аргамжаа, хөнгөн модон гадас тохиромжтой. Гадаслахдаа гадасны толгой далд ортол шаавал ботго эргэж тойрохдоо гадасны толгойг аргамжаа нь ороодоггүй.

	15. Ботгоны аргамжаа богино, гадас нь төмөр бол тохиромжгүй. Хэрэв ботго аргамжаагаа авбал хөлөө гэмтээж болзошгүй.

	16. Ботгоо торнихоос эхлэн ногтолж уях буюу хөлөөс нь аргамжиж сурга.

	17. Аргамжаатай ботгоны дэргэдүүр морьтой хүн ширүүн давхих буюу адуу мал ширүүн битгий туу. Ботго үргэж хөл шөрмөсөө гэмтээх буюу зэл аргамжаагаа авна.

	18. Хүйтэн цас бороотой өдөр ингэ бээрч ботгоо хөхүүлэхгүй удаан хэвтдэг гэм бий. Түүнийг ажиглаж хааяа хааяа босгон хөхүүлж бай.

	19. Зун, намар ботгоо байнга нэмнэх хэрэггүй. Харин онц халуун нартай өдөр нэмнэж байвал наршихгүй.

	20. Зун халуун нартай өдөр ботгыг зүлэг ширэгтэй, сэрүүн амьсгалтай газар уяж, үдийн халууныг тохиолдуулан хэд дахин усалж бай.

	21. Эдлүүлж зүдэрсэн ингэний сүүг даруйд нь ботгонд битгий дөхүүл. Амрааж байгаад сааж, хөх дэлэнг нь угаагаад хөхүүлж бай.

	22. Гадуур бэлчээсэн ботгоо эхэд нь нийлүүлж, алслан битгий явуулж бай. Хэрэв явуулбал үргэлж хойноос нь харж байх хэрэгтэй.

	23. Гэрийн ойролцоо бэлчээж байгаа ботгоны

	бэлчээрийг сэлгүүлж бай. Ялангуяа аргамжсан бол өдөр бүр үдээс хойш урагш аргамжааг нь сэлгүүлэн, нам тэгш газар аргамжиж бай. Харин хад чулуутай буюу дов сондуултай газар битгий аргамж. 

	24. Зун намар ботгондоо хааяа хааяа сайн хужир өгч, идэш бэлчээрийг тэнцүүлж бай. Таргалж махлахдаа сайн.

	25. Ботгоо барьж тавихдаа эвтэй аятай ажиллаж бай. Орилоо бархираа битгий болго. Мөн эрхлүүлэх хэрэггүй.

	26. Зун, намар дуу цахилгаантай ширүүн бороо, мөндөр ормоор бол даруй ботгоо гэрийн ойр авчирч бай.

	27. Намрын хүйтэн сэрүүн орох үед ботгоо бага сойруулж тарга хүч муутайгаас эхлэн чадвал бүх ботгоо нэмнэж, ойрын сайн бэлчээрт гарган хариулж бай. Цөөн ботготой бол эхийн хамт ойр бэлчээ.

	28. Өвөл эцэнхий буюу эцэж зутарч яваа ботгоо эхэд нь сайн хөхүүлж бай. Эхийг нь битгий саа.

	29. Өвөл ботго тормоо хуурай дулаан бууцанд хэвтүүлж бай. Хүйтэн нойтон хэвтрийг цэвэрлэж бай.

	 

	 

	МАЛАА ЗАСАЖ ХӨНГӨЛӨХДӨӨ ХЭЭЛТҮҮЛЭГЧ МАЛЫГ СОНГОН ҮЛДЭЭЖ, БУСАД МАЛЫГ ЗАСАЖ ХӨНГӨЛӨХ ТУХАЙ.

	1. Хурга ишгээ өвс усанд орж махалж тэнхрэх байдлыг харгалзан 5-р сарын эх буюу 15-ныг өнгөрүүлэлгүй засаж хөнгөлж бай. Бярууг 5-р сарын 1-ний орчим, адуугаа хязаалан насанд нь 5-р сарын 10-ны орчим, тэмээгээ бүтэн 3 нас хагаст 10-р сарын эхээр тохиромжтой боловч эдгээр малыг засаж хөнгөлөхдөө мал эмнэлгийн байгууллагаас зохих тусламжийг авах буюу боловсон арга туршлагаар өөрсдийн тохиромжоор засаж хөнгөлж бай.

	2. Засаж хөнгөлсөн малын шархыг эдгэхийн наана аль ойрын бэлчээрт хариулж бай. Өт хорхойноос сэрэмжлэн хамгаалж, бүрэн гүйцэд эдгэж байгаа эсэхийг үргэлж ажиглаж бай.

	3. Хэрэв засаж хөнгөлсөн малын шарх хувилж эмгэглэвэл цаг тухайд нь мал эмнэлгийн байгууллагаас эмнэлгийн тусламж авч бай.

	4. Цас шуургатай буюу бороо салхитай өдөр малаа битгий засаж хөнгөл. Дулаан цэлмэг өдөр малаа засаж хөнгөлөх нь тохиромжтой.

	
Есдүгээр бүлэг : ӨВӨЛ ХАВРЫН ХҮЙТЭН УЛИРАЛД МАЛДАА ДУЛААН ӨВӨЛЖӨӨ БУУЦ, ХАШАА САРАВЧ, ХОРООГ ХЭРХЭН БАРЬЖ ЗАСАХ ТУХАЙ

	Өвөлжөө бууцаа засаж, батжилтай дулаан хашаа саравч, нөмөр хороог урин дулаанд мод чулуу, шавраар барих нь малыг онд оруулахын нэгэн чухал бэлтгэл мөн. Үүнд хотлон хэвтэшлэх малд ямар өвөлжөө бууц сайн тохиромжтой байх вэ гэвэл:

	1. Төрөл бүрийн малын бэлчээр, ус хужирт ойр бөгөөд алсын салхи, жаврын тусгалгүй, нөмөрлөг, өглөөний нар эрт тусах, оройн нар аажмаар сүүдэрлэх нам доор, энгэр газрын гүн зузаан бууц, хот хормой сайтай тэгш өвөлжөө бууц мал бүхэнд тохиромжтой.

	2. Хонь ямаанд уул хяр, толгодыг түшиглэсэн эр хөрслөг газрын нөмөр бүхий тэгш өвөлжөө бууцыг тохируулж бай.

	3. Дан үхэр тэмээнд, нам доор, хонхор хотгор, орчин тойрондоо хужир, марц тойромтой, дэрс, цахилдаг, хамхуул, бударгана, шарилж, хэрстэй нөмөрдүү уужим өвөлжөө бууцыг тохируулж бай.

	4. Төрөл бүрийн малд гүн эрэг, жалга, хахир хайр чулуугүй энгэр ээвэр бөгөөд орчиндоо элсгүй нөмөрлөг газрыг түшиглэсэн, салхины дээд талд мод, дэрстэй өвөлжөө бууцыг тохируулж бай.

	5. Үхэр хонинд салхины дээд талаараа хэсэг хэсэг хөндлөн хяр, сэрвэн толгод олонтой, энгэр өврийн тулгам хонхор хотгор, салхины доод талд өшгөлбөр хуа буюу толгодтой өвөлжөө бууц тохиромжтой.

	6. Дан ямаа сарлагт уул хярын хавцал ам, завсар чөлөөг түшиглэсэн хад сархиа олонтой, давч нөмөрлөг газрын өвөлжөө бууцыг тохируулж бай.

	7. Хангай газар салхины дээд талд хөндлөн ой, бургас модтой, түүний хаяаг түшиглэсэн хонхор хотгор газрын өвөлжөө бууцыг үхэр тэмээндээ тохируулж бай.

	8. Уул хяр буюу хуа толгодын энгэр өврийг түшиглэсэн өвөлжөө бууц мал бүхэнд түшүүртэй, харин ар хажуу, нөмөргүй газрын өвөлжөө бууц тохиромжгүй.

	9. Хаврын бууц хонд нь нам доор, энгэр, нөмөр түшиглэсэн, ус бэлчээртээ ойр, хэвтэш нь тэгш хаваржаа тохиромжтой.

	10. Өвөлжөө бууцыг ингэж сонгохдоо хэвтэшлэх малынхаа хамгийн олонхыг гол болгож өвөлжөөгөө түүний байдалд тохируул.

	 

	 

	МАЛД ТОХИРОМЖГҮЙ ӨВӨЛЖӨӨ БУУЦ ЯМАР БАЙХ ВЭ?

	1. Бэлчээр уснаас хол, уул хярын ар нөмөргүй, өглөөний нар орой тусах, оройн нар эрт сүүдэрлэх газрын өвөлжөө бууц малд тохиромжгүй. Малын хэвтшийг хөргөх, хөлдөөх нь үлэмж.

	2. Алсын хөндий, гол мөрний жавар салхины дагуу, цулгуй тал, хөндий газрын өвөлжөө бууц малд тохиромжгүй. Хотлон хэвтсэн мал даарч бээрэх нь үлэмж байна.

	3. Уул хярын өвөр боловч, өвөлжөө бууцны өмнө этгээдэд өшгөлбөр хяр толгодгүй, цулгуй энгэр тал газрын өвөлжөө бууц, малд тохиромжоор муу, мал явж бэлчихдээ тогтворгүй, салхинд цохигдон уруудах нь үлэмж.

	4. Алсын жавар, салхины тусгал ихтэй, салхины дээд талаар хяр толгодгүй, тал газрын ил өвөлжөө, бууц малд тохиромжгүй. Хэвтрийн малд хүйтэн. Цасан шуурга удаан тавьдаг.

	5. Хонь, ямаанд газрын хөрс элсэрхэг, өвс ургац бүдүүн борог өвстэй газрын өвөлжөө бууц тохиромжгүй. Эцэж турах нь илүү .

	6. Төрөл бүрийн малд алсын их дардан замын дагуу газрын өвөлжөө бууц тохиромжгүй. Замаар аялан явагчдаас мал үргэж цочин, унтаж амрахад нь саадтай.

	7. Алсын өндөр газрын өвөлжөө бууц тэмээнд тохиромжгүй. Тэмээнд газар дээрлэхэж (өндөрдөж) тал, хонхор газрыг мөрөөснө.

	8. Төрөл бүрийн малд салхины эрс (шулуун) чиг, доор өмнө этгээддээ хөндлөн эрэг жалга, өргөн нуур, мөс шавартай газрыг чиглэсэн өвөлжөө бууц тохиромжгүй. Малаа уруудуулан алдвал унаж осолдох болно.

	9. Өвлийн эцэс, хаврын улиралд хотлон хэвтэшлэх малын хээл өсөж хүндэрсэн үед давч ам жалгатай бэрхлэг газраар хүрээлэгдсэн хэлтгий газрын өвөлжөө бууц тохиромжгүй.

	10. Төрөл бүрийн малыг голцуу шахамдуу бөгөөд элс шороорхог бууцанд хэвтүүлэх тохиромжгүй. Хүйтэн байдаг.

	 

	 

	ӨВӨЛЖӨӨ БУУЦЫГ ЗАСАЖ ӨРГӨТГӨХ ТУХАЙ

	1. Өвөлжөө бууцанд ургасан хамхуул, лооль, шарилж мэтийн өвсийг намрын дулаан улиралд цэвэрлэж, тусгайлан хадгалж бай. Ботго, тугал зэргийн мал тэжээхээс эхлэн өвөлжөө бууцаа хуурай болгоход дөхөмтэй.

	2. Өвөлжөө бууцны дундах төвгөрийг зах уруу нь тэгшлэн засаж, хотлон буух нь тохиромжтой.

	3. Говь тал газрын айл намрын хүйтэн сэрүүн орохын урьд бууцны хөрзөнг ховхлон тэгшилж, ховхолсон хөрзөнгөө түлшинд бэлтгэх нь ашигтай. Өвөлжөө бууц тэгш, аятай болно.

	4. Хуучин өвөлжөө бууцыг засахдаа малын явах зам дахь яс, чулууг арилган цэвэрлэж, хэсэг хэсэг овоолон эсвэл хотонд чоно эргэмээр газрыг дагуулан шавга (овоо) тавьж зарим газар нь мануухай босго. Чоно жигшинэ.

	5. Өвөлжөө бууцандаа орсон чулууг ховхлон зайлуулж бай. Мал хэвтэхэд тохиромжгүй. Өвөлд бууц хөлдөх нь үлэмж байдаг.

	6. Төрөл бүрийн малд тохиромжтой өвөлжөө

	бууцны орчин тойрны малын бэлчээрийг намрын улиралд гамнаж, малаа түүгээр битгий бэлчээж бай. 

	7. Онцын сайн өвөлжөө бууцны зарим тал муудсан байвал хавар намрын хондны хоргол буюу өөр хэрэглэдэггүй болсон хулжмал бууцнаас бууц зөөж тээвэрлэн, өвөлжөө бууцаа үргэлж засан сэлбэж бай.

	8. Өвөлжөө бууц дахь хонины хөлдүү, нойтон хорголыг мал бэлчмэгц цэвэрлэн арилгаж хотоо хуурайлан засахдаа цэвэрлэсэн хорголоо хотныхоо захад овоолон асгаж дараах жилийн төл малын хэвтшинд хэрэглэ. Хөх хоргол нь төл малыг чийгтүүлдэггүй.

	9. Өвөл, хаврын өвөлжөө бууцанд үхрийн хөлдүү нойтон баасыг хотны захын товгор газар салхины дагуу хамарлан хурааж хатаа. Чадвал гадуур нь үхрийн нойтон баасаар шавж ус чийгээс хамгаалан, эсэргэн өвлийн хүйтэнд түлш болгон бэлтгэж бай.

	10. Өвөлжөөнд байхдаа яс, сэвс, үнс хогоо хол бөөн асгаж бай. Нүүхдээ хотоо цэвэрлээд, галаа сайн унтрааж, үнсээ сайн арилгаж бай. Бууцанд үнс удаан байвал дулаан чанарыг муутгана. Өвөлжөө бууцны ариун цэвэр сайн байвал мал бүхэн хэвтэж амрахад тохиромжтой.

	 

	 

	ӨВӨЛЖӨӨ БУУЦАНДАА ДУЛААН ХАШАА САРАВЧ, ХОРОО БАРИХ БА НҮҮДЛИЙН ХӨНГӨН ХОРООГ ӨРГӨНӨӨР ОЛШРУУЛЖ ХЭРЭГЛЭХ ТУХАЙ 

	1. Малд дулаан хашаа саравч, хороо барихдаа байгаа малаасаа илүү тооны мал багтах уужим зайтайгаар тохируулан барьж бай. Жишээлбэл: 200 хоньтой бол 300 хонь багтахаар тохируул.

	2. Хотлон хэвтэх малын дулаан хашаа хороо нь давч байвал тохиромжгүй. Мал хэвтэж амрахдаа шахцалдана.

	3. Айл бүр төрөл бүрийн малд тохиромжтой, өвөлжөө бууц бүхэнд дулаан хашаа саравчтай болохын тулд орон нутгийн зохих материалыг ашиглан уужим батжил бүхий хашаа саравч хороогоор малаа хангахыг хичээ.

	4. Нүүдлийн мал аж ахуйтанд ялангуяа говь газрын нүүдлийн хөнгөн маягийн хороо их ашигтай. Түүнийг хийхдээ тэмээнд тэгнэж болохоор захиалан хийлгэх буюу өөрсдөө банзаар хийж болно. Тэгэхдээ банзны өндөр нь 140 см, урт нь 150 см орчим хэмжээний самбар маягтайгаар нийлүүлэн, хоёр буланд нь яс модыг гудрагдаж салахгүй болго. Тийм модон самбар халхыг олноор хийж хонь, ямаа, үхэртээ дулаан нөмөр хороо болгон барьж бай.

	5. Нүүдлийн хөнгөн хороо хийхдээ нимгэн банзнуудын уулзвар болох (цун) яс модны хоёр хажууг уужим шиг гударга гаргаж хийвээс хожим хороогоо барих, буулгаж тээхэд эвхмэл болгохоор тэр хөндлөн халхавчны нимгэн банзнуудын үзүүр буланг тэр гударганд шургуулан дээр дээрээс нь угсран барьж байх буюу буулгахаар тохируулан үйлдвэрлэвэл ачиж тээхэд улам тохиромжтой болохыг анхаар.

	6. Хонь, ямаа 250 орчим бол банзан халхавч 14 хэсгийг залгаж хороо болгон барихад хүрэлцэх жишээтэйгээр бодож хэвтэх малын олон цөөний байдалд тохируул. Айл бүр тийм хашаа хороотой байвал нэг өвөлжөө бууцанд хэд хэдэн айл хамтран бууж, банзан хашаагаа нийлүүлэн залгаж барихад элбэг хүрэлцэж, илүү гарсныг нь үхэр малдаа хороо болгон хэрэглэж болно.

	7. Өвөлжөө бууцандаа суурьшлын батжилтай дулаан хашаа саравч, мөн нүүдлийн хөнгөн банзан хороог хослуулан, мал бүртээ хүрэлцэх хашаа хороотой байхыг бод.

	8. Малын хашаа саравчийг жил ирэх тутам үргэлжлэн сайжруулж байхыг айл бүхэн санаачлан ажилла.

	9. Хуучин хашаа саравчаа урин дулаан цагт сэлбэн засаж тохижуулсаар бай. Бэлтгэл ажлыг битгий оройтуул.

	10. Өвөлжөө бууцанд байнга барьсан хашаа саравчийг эвдэх сүйтгэх буюу түлшинд хэрэглэх мэтийн зүй бус явдал өдүүлэхийг цээрлэ.

	11. Цастай улиралд төрөл бүрийн малыг бэлчээх сайн өвс тэжээл бүхий газрыг дагуулан тохиромжтой сайн бууц нэмэгдүүлэн газаршиж бай.

	12. Хуучин, шинэ өвөлжөө бууц хондны дэргэд халдварт өвчнөөр үхсэн хүн, малын хүүр, ясыг ил ойр битгий хая. Алс далдлан булж бай.

	13. Малын сайн өвөлжөө бууц, суурьшилтай дулаан хашаа саравчийг барихдаа хэдэн айл санал хүчээ нийлүүлэн хамтран ажиллагтун.

	
Аравдугаар бүлэг : ӨВС ТЭЖЭЭЛ АРВИН ИХ БЭЛТГЭЖ, ӨВӨЛ ХАВАР МАЛАА ТЭЖЭЭХ ТУХАЙ

	 

	Мал сүргийг өвөл хаврын тэсгэм хүйтэн улиралд цас шуурганаас хамгаалж онд оруулахад өвс хадаж бэлтгэх ажил маш чухал. Гэтэл тэжээл бордоог базааж бэлтгээгүйгээс зуд болоогүй боловч, өвөл хаврын улиралд зарим хүмүүс малаа үхүүлээд, зудаас боллоо гэсэн шалтаг хэлдэг гэм бий.

	Малчин бүрд өвс хадах, түүх, хамах зэргээр малдаа тэжээл бордоо их бэлтгэхийг сануулж зөвлөгөө өгөх нь:

	1. Хадлан хадах газрын чулууг хавар цэвэрлэж бай. Өвс хадахад арвин. Хадуурын ирт гамтай.

	2. Ой модондоо ойр бол хадлангийн газрыг сургааг модоор тойруулан хашиж, ургаж байгаа ногоог малд гишгүүлэх, идүүлэхээс хамгаалж бай.

	3. Мод ховортой, хаших нөхцөлгүй бол хадлангийн газрын ойр битгий нутагла. Хадлангаа байнга харж, хамгаалж бай.

	4. Өвсийг 7-р сарын дундаас 8-р сарын 20-д хүртэл хадаж авбал тохиромжтой. Хадлан хадахдаа үет өвс толгойлох үеэр буюу буурцагт өвс цэцэглэж байгаа үеэр хадвал өвсний шим чанар маш сайн байдаг. Тэр үеэр хадах нь их ашигтай. Оройтож хадах тутам чанар нь муудах тул аль тэжээл шимтэй дээр нь ихээхэн өвс хадаж авахыг хичээ.

	5. Хадлангийн өвсийг гар хадуураар хадаж эхлэхдээ уулын өвөр бэлийн өвсийг газрын дээрээс эхлэн хадах нь тохиромжтой. Харин уул хярын ар хажуугийн өвсийг аль тийшээ налж байгааг ажиглаж, уруу нь дарж хадах нь тохиромжтой.

	6. Өвс хадахдаа газрын хөрснөөс 3—4 см-ээс дээгүүр хадаж бай. Эсэргэн жилийн ургацад сайн.

	7. урьд жил нь хадаагүй өнжсөн газрын өвсийг газрын хөрснөөс 4—7 см буюу 4 хуруу дээгүүр хадаж бай. Үүнээс доогуур хадвал ноднин жилийн өвсний угийг хадах тул, өвсний чанар муудна. Гар хадуур мохох нь хялбар.

	8. Хадсан өвсийг хурц наранд их удаан хэвтүүлбэл өнгө чанараа алдана. Хамах, тармахад шим тэжээл сайтай нарийн навч үзүүр нь унаж гээгдэнэ. Хадсан өвсний хатсан эсэхийг шалгахдаа өвсийг мушгиж үз. Мушгихад ус гарахгүй өөрөө задрахаар хатмагц бухал тавь. Бухалдсан өвс шаржигнан хугарвал нуруулдаж болно. Харин хэтэрхий хатаавал чанар нь муудна.

	9. Хадсан өвсөө товгор хуурай газар дагуулан хэсэг хэсгээр тавь. Бухлаа эргэн үзэж бай.

	10. Өвс бухалдахдаа дээд талыг нь шовгор, дундуураа цүлхгэр, доод суурийг нь цомбогор хэлбэртэйгээр өвсөө сайн гишгэж, даршуулан. хурааж бай. Ус чийгт норж гэмтэх нь бага байдаг.

	11. Бухалдсан өвсөө зөөж төвгөр буюу хуурай дэнж дээр нуруулдаж бай. Сая нуруулдсан өвс дотроосоо халж, гэмтэж болзошгүй, цаг тухайд нь ажиглаж бай.

	12. Нуруулдах өвсөө салхины дагуу чиглэлээр хамарлан дээд талыг нь майханчлан дөрвөлжилж даршуулан хураа. Бороо цасанд гэмтэх нь бага.

	13. Нуруулдаж хураах өвсийг чадвал сайн чанарын өвсийг доор нь, муу, бүдүүн борог өвсийг гадуур нь бүрхүүлэн хураавал хожим мал тэжээхэд ашигтай.

	14. Өвс нуруулдахдаа тэгш бөгөөд гадна талын өвсний ширхгийг уруу нь унжуулан, онхол донхолгүй хурааж бай.

	15. Бухалдах буюу нуруулдаж байгаа өвсний хажуу буланг тармуур, самаар ус цас тогтохгүй болгон тэгшил. Унасан өвсөө хамарлуулан тавь.

	16. Бухалдсан буюу нуруулдсан өвсөө ихээхэн ус бороонд норгож, чанарыг алдуулан харлуулж гэмтээхээс тухай бүр сэрэмжил. Хэрэв ус чийг нэвтэрсэн байвал даруй задалж хатаагаад бухалдах буюу нуруулдаж бай. Илжрэн хөгцөрсөн өвс малд зохимжгүй.

	17. Нуруулдсан өвсөө хамгаалж, гадуур нь модоор хашлага хүрээ тавь. Хэрэв модгүй бол мал идэж нураахаас сэрэмжилж гадуур нь шуудуу тойруулан ух.

	18. Их хадлантай айл өвсний морин машин, хадуур ашиглан, өвс хадах, хамах хураах хэрэгслээ хадлангийн ажил эхлэхээс урьд цөмийг нь сэлбэн засаж, маш гамтай эдэлж бай. Морин хадуурт өчүүхэн гэмтэл гарч, ганц эрэг гээгдсэнээс хадуурын бүх оньс эвдэрч, ажилд саад болж мэднэ.

	19. Өвсийг арвин ихээр бэлтгэхийн хамт малаа тэжээх тарианы сүрэл, овьёос, вандуй, гар буурцаг, эрдэнэ шишийн нэгэн адил бэлтгэж, ядарсан муу малаа тэжээж бай.

	20. Хадаж авсан өвсөөр малаа тэжээхдээ үхэр тэмээг бүдүүн борог өвсөөр голчлон тэжээж, адуу, хонь, ямааг нарийн ширхэгтэй навч, амт бүхий өвсөөр тэжээж бай.

	 

	 

	ХАДЛАНГҮЙ ЗАВСАР БҮСЛҮҮР БУЮУ ГОВЬ ГАЗАР ӨВС ТҮҮЖ, ХАМЖ БЭЛТГЭХ ТУХАЙ

	1. Хуучин дэрсийг 3-р сард, шинэ ургаж байгаа дэрсийг хэд дахин хадаж малдаа тэжээл болгон бэлтгэж бай.

	2. Сахлаг өтгөн ургасан дэрсний салмай, суль, шарилж, таана, хөмөл, цахилдаг гэх мэтийн өвс ногоог хадаж, хамж өвөл малаа тэжээж бай.

	3. Хадаж, хамж түүх өвсөөр ховор бол намар оготнын хөеөг хүртэл түүж өвлийн улиралд бага малаа тэжээж бай.

	4. Дунд бүслүүр, говь нутгийн айл хадах өвсгүй гэж ажлынхаа санаачилгыг битгий сулруул. Аль нэгэн жалга судгийн өндөр, өтгөн өвс ногоог эрэн хадаж, ядахад хурга, ишиг, тугал, ботгоны тэжээл өвсийг бэлтгэж бай.

	5. Хадлангүй газар айл бүр зун намрын улиралд аль болохоор их хэмжээний өвс ногоог хадахдаа хус буюу бургасны навч, тарианы сүрэл зэргийг түүж малаа тэжээх бэлтгэл хий.

	6. Шарлан хатаж, унанги болсон өвсийг савар буюу самаар малтаж хамахдаа газрын хөрсний зөөлнийг дагаж, аль унанги өвсийг салхины уруу дарж хамахад тохиромжтой. Харин сөргөвөөс өвс нь салхинд хийсэж бутрах болно.

	7. Онц их цас зудтай улиралд алсхан явж, аль дөхөм газраас хадлан өвсийг худалдан авч тээвэрлэн бэлтгэж, малаа тэжээж онд оруулахын тул нутаг усаар буюу айл аймгаар хамтран нийлж ажлаа гүйцэтгэж бай.

	8. Хадлан өвсийг зөөж тээвэрлэх ажилд хүн бүл үнэхээр хүрэлцэхгүй буюу уналга хөсгөөр дутагдаж байгаа ардууд хоорондоо харилцан бие биедээ ажлын тусламж хүргэж бай.

	
Арван нэгдүгээр бүлэг : ТӨРӨЛ БҮРИЙН МАЛЫГ ХЭРХЭН БЭЛЧЭЭР, УС ХУЖИР ТОХИРУУЛАН ГАН ЗУДААС ХАМГААЛЖ ОНД ОРУУЛАХ ТУХАЙ

	 

	1. Зун намрын улиралд урт удаан ган болохын шинж байдал нь халуун хуурай салхи үргэлжилж, газрын хөрс, үндэс нягтран хатаж, хааяа үүл гаравч бороо орохын оронд ширүүн салхилж, өглөө оройн нарны туяа улаан, тэнгэрийн хаяа тоос манан татаж, жижиг булаг шандын ус улам ховордож ширгэх, хүн мал ундсах зэргээр илэрнэ. Өдөр халуун, шөнө хүйтэн сэрүүн амьсгалтай байвал удаан ган болох магадгүй. Тийм байдалтай бол тэр орчмын айл даруй нүүж, хур бороо орсон газар буюу хуучин зузаан чийгтэй өвс ногоо нь хатаж гандаагүй газар нутаглаж, малаа тэнхрүүлэн таргалуул.

	2. Үлэмжхэн өргөн ган болох үед алслан нүүх буюу малаа оторлон явах зүг чигээ олохгүй гайхан, өнөө маргааш бороо орох болзошгүй гэж өдөр хоногийг өнгөрүүлэн, ойр зуур эргэлдэн, хоргодож байсаар төрөл бүрийн малаа доройтуулах буюу богино хөлийн эцэж ядарсан муу малдаа татагдаж хойш суусаар, нүүх чадвартай малаа нэг адил тарга хүчийг нь авхуулж чадахгүй, улам доройтуулж, эцэст бөөнөөр нь малаа үхүүлдэг гэмээс сургамж авч даруй төрөл бүрийн малыг аль бороо орсон, өнтэй өвс ногоо бүхий бэлчээрт нүүлгэх буюу оторлон явуулж, хүч таргыг авхуулж бай.

	3. Өргөн энтэй ган эхэлж, газрын ургац ховор тарчиг болж гандвал ганц нэг, эн багатай хэсэг бороо оровч ган нь үл тайлагдах учир тийм үед нэг сум багийн ард хоорондоо зөвлөлдөн хэлэлцэж, шилдэг сайн малчдыг зориуд алсхан явуулж, өнтэй гэсэн газрын бэлчээр, ус хужрыг үзэж даруй нүүх буюу малаа оторло. Бэлчээр алсхан үзэхдээ аль газар, хэчнээн малыг хэдий хугацаанд бэлчээж болохыг сайн мэд.

	4. Нэг нутаг усны айл алсхан нүүх буюу малаа оторлохдоо хамтарсан ажиллагаагаар сувай, чийрэг малаа түрүүлж оторт явуул. Дараа нь богино хөлийн жижиг малаа авч нүү. Онцын ядарсан муу малаа заазлан үлдээж, хүүхэд хөгшдөөр маллуулж, дараа нь эргэн авах ажил зохио.

	5. Гантай газрын хүн нутаг үзэхдээ, юуны өмнө малаа оторлон очих буюу нүүж өнгөрөх замын дагуу малын ус ундыг урьдаар мэдэж, малаа газрын хөрсний зөөлнөөр замнан явуул.

	6. Өнтэй өвс ногоо бүхий бэлчээрийг алслан явж сонгон үзэхдээ унаа биеэ битгий хайрла. Төрөл бүрийн малд бэлчээр, ус хужир нь тохирох эсэхийг мэдэхийн хамт, тэр газрын хөрсийг ухаж, чийг нь зузаан нимгэн ямар байгааг сайн мэд. Хүн малд халдвартай өвчин байгаа эсэхийг ажигла.

	7. Нутаг үзсэн хүн тухайн нутгийн байдлыг явуулсан айлд нэг нэггүй үнэн тодорхой ярьж танилцуул.

	8. Гантай газраас малаа оторлон явуулах буюу нүүж явахдаа тууврын малыг газрын хөрсний зөөлөн, элс, хайр чулуугүй газрыг дагуулан тууж яв. Гантай цагийн мал ул туруу нь нимгэрсэн байна. Улдах нь түргэн.

	9. Ган, халуун нарны үед нүүхдээ өглөө, үдшийн сэрүүнд нүүж яв. Өдөр дундын халуунд чадвал малаа хүйтэн усанд сайн усалж бай. Онгоц ховоогоо бэлэн тээж яв. Гандаж байгаа өвс ногоо идсэн мал цангаг байна.

	 

	 

	ОНЦЫН АЮУЛТАЙ ЦАС ЗУД БҮХИЙ ҮЕД ТӨРӨЛ БҮРИЙН МАЛД ИДЭШ БЭЛЧЭЭР ХЭРХЭН САЙН ОЛГОН МАЛЛАЖ, ОНД ОРУУЛАХ ВЭ?

	1. Зуд болох шинж байдал нь үүл хөгжиж өнгөрөх нь удаан, алсаас харвал цайвар үүл манан хөшиглөж, цас орохдоо элбэг, бэлчээрийн өвс цасанд дарагдаад мал сольцож (тарж) бээрэх, даарах нь түргэн зэрэг байдлаар илэрнэ. Уруудмаар малаа тэжээх өвс хүрэлцэхгүй болох үед юуны өмнө сувай, чийрэг малаа түрүүлүүлэн цасны аль нимгэн, өвстэй газар оторло. Дараа нь богино хөлийн малаа авч нүү.

	2. Зуд болмогц ойр нутаг бэлчээрийн айлууд хоорондоо зөвлөлдөж, өнтэй өвс бэлчээр бүхий өвөлжөө бууцыг үзэх хүнийг даруй сонгон явуул. Тохирох нутагт сувай, чадвартай малаа төрлөөр нийлүүлэн хамтарч оторло. Отрын мал хариулах хүнд орон сууц, дулаан дах, давхац, хоол хүнсийг даруй бэлтгэж өг.

	3. Зудад алсын нутаг бэлчээр үзэх хүн өнтэй буюу малаа онд оруулж болох газрын бэлчээрийг үзэхдээ хамгийн нэгдүгээрт хэчнээн айл өрхийн төрөл бүрийн бүх малд тохирох сайн өвс бэлчээр аль хэр, мөн хэчнээн хоног сарыг өнгөрөөхөд хүрэлцэх өвс тэжээлтэй болох түүнчлэн өвөлжөө бууц нь хэчнээн мал багтаан хэвтүүлэхэд хүрэлцэх дулаан өвөлжөө бууцтай эсэх, хоёрдугаарт мал бэлчээх газрын цасны зузаан нимгэн, хатуу зөөлөн, түүний доороос өвс гарах эсэх, гуравдугаарт түлээ түлшээр ямар болох, нүүж очих зам дагуу цасны зузаан нимгэн ямар болох, бас дайрч өнгөрөх бууцаар ямар болох зэргийг бүрэн гүйцэд сайн үз. Харин малдаа бэлчээр, ус бууц нь үл хүрэлцэх бол туурайн зуд болгож малаа битгий үхүүлэгтүн. 

	4. Нутаг үзэхээр явуулсан хүнийг ирэхийг хүлээн санаа амар суух хэрэггүй, тэр завсар харьяалах аймаг, сум, багийн захиргаанаас хаана өнтэй, ямар газар өвс сайтай, өвөлжөө бууц нь хүрэлцэх эсэхийг лавлан асуу. Түүнчлэн хүн малын эмнэлгийн байгууллагаас хүн малд халдах өвчин эмгэг байгаа эсэхийг асууж мэд.

	5. Зудтай, зузаан цас унасан газраас нүүх бол урьдаар адуу, үхэр зэрэг чадалтай малаа түрүүнд тууж явуул. Түүний зам мөрөөр хонь, ямаа зэргийн малаа тууж нүү.

	6. Зуд гатлан нүүх айл туувар гүйцэхгүй ядарсан малтай бол хооронд нь нийлүүлж, настай хөгшин, онцын өвчин эмгэгтэй хүмүүсийг өргөх хүний хамт сууригнуулан үлдээж, суурин хоцрох хүндээ аргал түлшийг нь сайн бэлтгэж өг. Орон гэрийг нь дулаал. Харьяат сум, багийн захиргаандаа мэдэгдэж, хааяа эргэж байх хүсэлт тавь.

	7. Их өргөн зуд болмоор бол зудат онд үнэхээр, үл орох эцэнхий буюу дорой муу малаа чийрэг, мах чөмөгтэйд нь мах болгож, өвөл хаврын улиралд элбэг хүрэлцэхээр бэлтгэж ав. Зудтай цагийн хүмүүст хоол их хэрэглэгдэнэ. Хавар, зун ч борц хэрэглэгдэж магадгүй.

	8. Нутагт суурин үлдэж байгаа хүмүүс авч хоцорсон малыг танай манай гэж ялгаварлахгүй, сайн бэлчээж идшилүүл. Өвс буюу унасан богийг хамж тэжээхийн хамт, алж идсэн малын ясны шөл зэргээр идэвхтэй тэжээж, онд оруулахын тулд ажиллаж бай.

	9. Өвс бэлчээр ховортой бол оторлон явуулах малыг олшруулан сүрэглэх нь малд тохиромжгүй, цөөн тоогоор оторлосон мал нэг жигд өвс тэжээлээ олж идэх, бэлчээн хариулахад тууваршихгүй, ялангуяа хэвтрийн малд онцлон анхаар. Багталцах өвөлжөө бууцаар, дутагдах байдлыг болгоомжил.

	10. Отроор буюу нүүж явах айл хоног буудалд хүрэлцэхээр түлшээ тээж яв. Малын хужир ховортой газар нүүж очих бол эртхэнээс бэлтгэлтэйгээр малдаа хааяа өгч байх шүү хужрыг тээж отор нүүдэл хийх хэрэгтэй.

	11. Өнтэй газрын айл сул өвөлжөө бууцны ойр орчмын өвс бэлчээрт өрсөж адуу малаа битгий хариул.

	12. Цас зудаас гаталж отроор буюу нүүж ирэгсдийг нутаг, бэлчээр усаар битгий гачигдуул. Харин аль болох туслалцааг үзүүлж бай. Түүнчлэн нүүж очигсод хуучин нутагшиж төвхнөсөн нутгийн айлыг бэлчээр, ус, түлшээр битгий гачигдуул, хэн хэндээ эв найртай, малаа сайн хариулж, онд оруул.

	13. Хүн малд онцын халдвартай өвчин эмгэг бүхий малтай айл өн тавиун газар отор нүүдлийн айлын дунд очиж хүн малын халдвартай өвчнийг битгий дэлгэрүүл. Сум, багийн захиргааны тушаал зааврыг дагаж яв.

	14. Отрын сүрэглэсэн мал хариуцан авч, хариулан маллаж яваа хүмүүс өөрийн буюу бусдын малыг сайн зүсэлж, им тамгыг ажиглан, хэзээд хямгадан бүртгэж, онц сайнаар хариул. Хариулахдаа бусдын морь малыг ялгаварлан, хэлтгий (дагнан) унаж битгий унаашруул. Ээлж хуваарийг сайн ол. Унахдаа гамнаж яв. Ул нурууг хайрла.

	 

	 

	ХАР ХӨЛДҮҮ ГАЧГААС МАЛАА ХАМГААЛАХ ТУХАЙ

	1. Намрын сэрүүн орох үеэр үлэмжхэн бороо орсон боловч, өвөлд цас огт ороогүй, онцын хүйтэн хавсарга салхитай тиймэрхүү өвөл хаврын улирлыг хангай газар хөлдүү гачиг гэх буюу мөн тал, завсар говь нутагт хар зуд хэмээн нэрлэдэг. Тэр нь төрөл бүрийн малд ган зудын аюулаас арай хөнгөн боловч, малыг аажмаар эцээж туйлдуулан эцэст нь үхэл хорогдол болгодог.

	2. Өвөл хаврын хүйтэн улиралд тиймэрхүү байвал төрөл бүрийн мал ус ундандаа үргэлж татагдаж, уснаас алс, сэрмүүн соргог сайн өвс бэлчээр сэлгүүлэн сольж идшилүүлэх явдал дутагдсаны улмаас мал бүрийн идэш дутагдан бэргэх, даарах нь үлэмж, үргэлж хүйтэн, харз ус буюу худгийн усаар ундалж байсан учраас эцэж зутарч болно. Тийм бол даруй малаа оторлох буюу нүүж цас, өвс тэгширсэн тохиромжтой сайн бэлчээр, ус хужиртай газар шилжин очиж, малаа сайн хариулж онд оруул.

	3. Цас, орохгүй, хүйтэн хавсарга салхитай боловч, угаас газрын ургац өвс ус нь мал бүрд тэгш, элбэг байвал гачиг хэмээн онцлон үзэх явдалгүй.

	4. Ган зуд, гачигт малаа оторлон хариулж яваа хүн өөрийн буюу бусдын алин боловч онц халдвартай бус ямар нэг шалтгаанаар үхсэн малын арьс ширийг бүрэн авч уул эзэнд нь өгөх буюу эсвэл өөрөө ашиглаж бай. Битгий хаяж гарзад.

	5. Бусдын малыг оторлон хариулах хүн анх мал хүлээн авахдаа сайн бүртгэж ав. Малын хариулгад морь мал унаж байх, хэрэв малаас үхэж хорогдвол арьсыг нь хэн ашиглаж байхыг урьдаас харилцан хэлэлцэж тохирсон байх хэрэгтэй.

	6. Ган зудаас зайлж, өн тавиун газар нүүх айлын дотор уналга ачлага хүрэлцэхгүй бол орчны айл нь уналга ачлагаар тусламж үзүүлж бай.

	7. Ган зудтай улиралд төрөл бүрийн малыг ердийн хариулдаг ажиллагаанаас илүү сайн маллаж ус унд, хужрыг тэнцүүлэн хүч таргыг авхуулах, авсан тарга хүчийг алдалгүй чийрэг сайнаар онд оруулахын тулд манах, хариулах, тэжээх, услах, хужирлах өдөр тутмын ажлыг өчүүхэн ч залхууралгүй онц сайнаар маллаж, бүрэн гүйцэд онд оруулахыг хичээ.

	8. Зун намар гантай байвал хадлан өвсөө аль чадахаар арвин их бэлтгэ. Хэрэв хадах өвсгүй бол эртхэн өвс хамж, түүж авах ажлыг өргөн хийж, малаа сайн тэжээж, ус ундыг нь тохируулан өгч, завсар чөлөөнд бэлчээрт хариулж бай.

	9. Тэжээж сураагүй малыг дан хадсан өвсөөр тэжээхэд бэлчээрээ мөрөөдөх явдал бий. Урьдаар бага багаар дасган тэжээж, завсарт нь хяр толгодыг дагуулан бэлчээж бай.

	10. Гантай жил богино хөлийн малыг уул хярын ар, өврийн гүн жалга буюу зүлэг ширэгтэй сэрүүн газрын аль ногоо бүхий бэлчээр дагуулан сайн хариул.

	11. Ган зуд гаталж, өн тавиун өвс бэлчээртэй газар отроор буюу нүүж очсон айл тэр газар төрөл бүрийн малаа бэлчээрлэж дастал сайн хямгадан хариулж бай. Ялангуяа адуу малаа манах, бүртгэх, цуглуулах ажлыг сайн хийж бай.

	12. Сумын төвийн орчинд суурин сууж байгаа чадалтай энгийн хүмүүс онцын ган зудтай үед хөдөө мал аж ахуй дээр очиж туслан ажилла.

	 

	 

	ГЭНЭТИЙН АЮУЛ БҮХИЙ ЦАС БОРОО ШУУРГАНААС МАЛАА ХАМГААЛЖ, ХЭРХЭН МАЛЛАЖ БАЙХ ТУХАЙ

	1. Хаврын эцэс, зууны эхэн үед хүйтэн цас бороо холилдон орж шууран, мал сүргийг бөөнөөр сүйтгэн үхүүлдгийг зориуд анхаарч, төрөл бүрийн малыг салхины дээд талд сөргөн хариул. Малаа даарч бэргэхийн хамт самбаачлан сайн идшилүүл. Харин услах хэрэггүй, цатгалан мал даарах нь бага, хориход тогтвортой өлчир байна. Гэрээ зайчлах буюу хашаа хороогоо засаж, бяруу тугал, хурга ишигнээс эхлэн үс ноос, тэнхэл чадал олоогүй малаа хүртэл гэртээ оруулж дулаан байлга. Өлсөж харангадмаар бол өвс буюу аль нэгэн шимтэй тэжээл өгч хааяа бүлээн усаар усал.

	2. Онц аюултай бороо шороонд дулаан дах давхац өмсөж адуу, үхэр зэрэг малаа аль нөмөртэй бургасны хаяа буюу эсвэл дэрс цахилдагтай газар дагуулан хорихдоо үс ноос нь гуужиж явааг нь чадвал нэмнэж, ядвал бие биеийг нь нөмөрдүүлэн бөөн байдлаар алдалгүй сайн хорьж бай. Хэрэв малаа хорьж хүч хүрэхгүйд хүрвэл гүн зузаан сөх цас, тогтмол нуур ус, мөс, шавар намагт үйж унаган үхүүлэхээс сэрэмжилж тойруулан гаргахаар түрүүчийг нь жишүүлэн залж, аль чадахаараа тогтоож яв.

	3. Шуурга удаан хугацаагаар үргэлжлэн тавьж байгаа үед унаж зүдэрсэн буюу унд хоол муутай морины эмээлийг битгий ав. Харин хазаарын амгайвчинд хонины сүүл өөх ороож хазаарла, дулаан нэмнээгээр. нэмнэж, хонь үхрээс холхон нөмөр дагуулан уя.

	4. Хавар, намрын цас шуурганд хонь малаа хорихдоо чадалтай мал нь чадалгүйгээ гишгэж буй эсэхийг ажиглаж бай. Хэрэв гишгэгдэн цасанд дарагдаж байвал цаснаас гарган, нөмөрдүүлэн хорьж бай.

	
Арван хоёрдугаар бүлэг : ТӨРӨЛ БҮРИЙН МАЛЫН СҮҮ ШИМИЙГ АШИГЛАХ ТУХАЙ

	 

	ҮНЭЭГЭЭ ХЭДИЙД ХЭДЭН УДАА СААЖ БАЙХ ВЭ?

	1. Сая тугалласан үнээний уураг сүү нь тугалдаа элбэг хүрэлцэж байвал илүү гарсан уураг сүүг бүрэн сааж бай.

	2. Урьд тугаллаагүй гунжин үнээг саахдаа мал сайн сааж дадлагажсан хүнээр саалгаж бай. Муу зан битгий сурга.

	3. Сая тугалласан үнээг саахын урьд дэлэн хөхий нь усаар угааж, цэвэрлэн сааж бай.

	4. Тугалласан үнээгээ аль өвс сайтай бэлчээрт идшилүүлэн ус хужрыг тохируулж, сүүг нэмэгдүүл.

	5. Үнээ саахдаа тугалаа ус өвсөнд орохын урьд эхэд нь өдөрт хэдэн удаа сайн хөхүүлж, хэрэв сүү нь өтгөн элбэг байвал илүүчлэн сааж бай.

	6. Зун үнээгээ саахдаа, тугалаа хэрхэн таргалж байгаад нь тохируулан бэлчээр сайтай байвал өглөө орой тус бүр 2 удаа ивэлгэн сааж бай. Гэвч үнээ, тугал хэрхэн таргалж сүү нь тосорхог болж байгаа байдалд тохируулан саах хэрэгтэй.

	7. Намар үнээг өглөө 1—2, орой 2 удаа ивэлгэн саахдаа тугалд сүүний хагасыг хөхүүлж, хагасыг саа.

	8. Өвөл үнээний сүү өтгөрч ховор болох үед өдөрт нэг удаа ивэлгэн сааж бай.

	 

	 

	ХОНЬ ЯМААГАА ХЭДИЙД ХЭДЭН УДАА СААЖ БАЙХ

	1. Хавар хонь ямааны сүү хурга ишгэнд элбэг хүрэлцэж байвал илүү гарсан уураг сүүг сааж бай.

	2. Зун, хонь ямаа тэнхэрч хурга ишиг нь махалж, өвс усанд гүйцэд ороод бэлчээр ногоо сайн байвал хонь ямаагаа өдөр дунд, орой тус бүр нэжгээд (хэдэн) удаа сааж бай.

	3. Намар хонины сүү өтгөрч ширгэх байдлыг харгалзан, хургаа эхэд нь бүрмөсөн хөхүүлж бай. Харин ямаагаа өдөрт нэг удаа учиглан сааж, ихэнх сүүг ишгэнд нь хөхүүлж бай.

	 

	 

	ИНГЭЭ ХЭДИЙД ХЭДЭН УДАА СААЖ БАЙХ

	1. Хавар ингэ ботголмогц сүү нь ботгоо цатгаж байвал уураг, сүүг илүүчлэн сааж бай.

	2. Урьд ботголоогүй гунжин тэмээг саахдаа тэмээ сааж дадсан хүнээр саалгаж, хөх дэлэнгийн гижгийг гарган дасгаж сүүшрүүл.

	3. Ингэ саахдаа ботгоо хооллуулж байгаа эсэхийг ажиглан, тохируулан сааж бай.

	4. Зун ингэн тэмээг өдөрт 2 удаа саах нь тохиромжтой. Гэвч онцын сүүтэй, тарга хүч сайн байвал 3 удаа сааж болох боловч, ботгоо таргалж байгаа болон ус бэлчээрийн байдалд тохируул.

	5. Намрын сэрүүн орох үед ингэн тэмээ саахдаа ботгоо тусгай бэлчээж, орой хэвтшинд нь зэллэн уяж, ингэ ирэх буюу босож ботгоо хөхүүлэх үед нь сааж бай.

	6. Өвөл ингээ өглөө, үдэш бүр ивлэх тутам үргэлж сааж бай. Гэвч торомны хүч, таргын байдалд тохируул.

	7. Малаа саахын урьд гараа угааж, хувин саваа сайн цэвэрлэ.

	 

	 

	ГҮҮГЭЭ ХЭДИЙД БАРЬЖ СААХ БА ХЭДИЙД ТАВИХ НЬ ТОХИРОМЖТОЙ ВЭ?

	1. Сая барьсан гүүг саахдаа нэг өдөрт 6-гаас доошгүй удаа ивэлгэн сааж бай. Түргэн түргэн ивэлгэн сааж байвал сүүширнэ.

	2. Эмнэг догшин гүүг саахын урьд уужимхан чөдрөөр чөдөрлөж биеийн гижгийг маажиж дасган, аятай зөөлөн, эвтэйхэн сааж бай. Бас зан авсан гүүг саахдаа, хөлийг богжиж (богсолж) өрөөлтэй саавал өшиглөхгүй болно.

	3. Гүү саалгахаар унага татаж байгаа хүн хөтөлж яваа унагаа эхэд ивэлгэхдээ дэргэд байгаа адуунд тулгам биш эхэд нь хөхүүл. Ивлэмэгц эвтэйхэн татаж, эхийг нь маажин, ойр орчмын адуу өшиглөж, тангарахаас сэрэмжилж хааяа дуу чимээ өгч бай.

	4. Гүүг саах хүн хэзээд түргэн шаламгай эвтэйхэн сааж бай. Эв дүйгүй саавал гүү муу зан сурна.

	5. Зуны халуун нартай өдөр унагаа эхэд нь ивэлгэн хөхүүлэхдээ их хөхүүлж бай. Унага наршиж цангах нь бага байна.

	6. Намрын сэрүүн орж, өдөр богино болох тутам гүүгээ өдөрт 2—3 удаа ивэлгэн сааж бай.

	 

	 

	МАЛЫН СҮҮ ШИМИЙГ ХЭРХЭН БОЛОВСРУУЛАХ ТУХАЙ

	1. Үхэр, хонь, ямаанаас саасан сүүгээ тэр даруйд нь сайн шүүж цэвэрлэ. Цэвэрлэсэн тогоонд хийж зөөлөн галаар буцалган хөөрмөгц, сайн самарч, хөөсрүүлэн хөөрүүлж бай. Харин хөөрүүлсэн сүүгээ өрөмтөхийн янар (наана) салхи авхуулахгүй, сайн өрөмтүүлэх хэрэгтэй.

	2. Хөөрүүлсэн сүүнийхээ өрөм байлгахдаа (загсах) сүүгээ хөөрөхийн янар ялимгүй бага гал нэг хоёр удаа түлж, цөцгийг ялгаруулан, өрмөө зузааруул.

	3. Өглөө хөөрүүлсэн сүүгээ орой, орой хөөрүүлсэн сүүгээ өглөө тус тус юүлж, өрөм цөцгий, хусмыг нь авч тусгайлан цэвэр саванд хурааж бай.

	4. Сүү хөөрүүлж өрөм байлгахад үхэр адууны зөөлөн хөх аргал түлэхэд тохиромжтой, унтрах нь удаан байна. Ширүүн галаар хөөрүүлсэн сүү түлэгдэнэ.

	5. Намар үхэр, хонины өрмийг тусгай авч, хавсран хатааж цэвэр аятай хадгалж, өвөл хавар хэрэглэхийг бод.

	6. Хурааж байгаа өрмөө байнга үзэж, цэвэр аятайхан хадгал. Хураасан өрмөө арвижиж исмэгц буцалгаж, шар тосыг нь ялган аваад, буцалгасан өрөмдөө ээзгий хольж гүзээ саванд уудал. Өвөл хаврын улиралд хэрэглэх бэлтгэл хий.

	7. Цагаан тосонд ээзгий мэхээр хольж найруулан савлаж, цаг тухайд хэрэглэж байхад тохиромжтой.

	8. Өрөм, зөөхий ялгаж авсан сүүгээ зөв исгэж, айраг хоормог болгон боловсруул. Зөв иссэн айраг хоормогийн хөрөнгөөр ааруул, ээзгий, бяслаг болгон боловсруулахад арвин байна.

	9. Айраг, хоормог болгох сүүгээ урьдаар тараг болгон бүрээд, айраг хоормог болгох нь тохиромжтой.

	10. Сүүгээр, тараг бүрэхдээ сүүгээ тогоонд халааж сүүний их багын хэмжээнд тохируулан хөрөнгөө шанаганд сүүний хамт хийн нухаж, найруулаад сүүндээ хийж, зөөлөн галд халаан хөөсөртөл сайн самарч халах төдий болмогц бүрэх савандаа хийж сэрүүн газар хучиж тавь.

	11. Тараг бүрэхдээ хөрөнгийг багатгах буюу сүүг ихэтгэж хэтэрхий халаах, эсвэл хүйтдүүлэх, мөн бүрж байгаа таргаа халуун газар тавьж шар устуулан, исгэлэн болгохгүйг анхаар. Харин тараг бүрэхдээ нартай дулаан өдөрт бол аль сэрүүн, сүүдэр газар тавьж бүрэлдүүлэхгүй бол исэж шар ус болно. Ер нь тараг бүрэх сүүг халуун өдөр бол халаах төдий хэрэв сэрүүн өдөр бол арай илүүхэн халааж бүрэх нь тохиромжтой.

	12. Бүрэлдсэн таргаа хөхүүр саванд хийж дахин дахин бүлж айраг хоормогоо зөв исгэж бай. Тохиромжгүй бүрэлдсэн таргаар хөрөнгө битгий хий. Түүний оронд өөр айлаас зөв хөрөнгө авах буюу эсвэл зөв исгэсэн тараг хоормогоор хөрөнгө хий.

	13. Говь нутгийн айл хонь, ямаа, үхрийн сүүгээр тараг бүрдэггүй заншлыг өөрчилж, тараг бүрэх дадлагыг өргөжүүл.

	14. Айраг хоормогоо арвижмагц буцалган цагаа болгож өтгөрүүлэн, шар усы нь шүүж аарцандаа чихэр, жимс хольж, амттай ааруул тавьж, сэрүүн газар дэлгэн хатаа.

	15. Ааруул хурууд тавихдаа нимгэн зүсэж дэлгэн хатаах нь тохиромжтой. Харин халуун наранд дэлгэж хатаасан ааруул, бяслаг тохиромжгүй.

	16. Бяслаг ээдүүлэн шахаж тавихдаа зөв исгэсэн хоормогоо тогоотой сүүнд бага шиг хийж, зөөлөн галаар халааж, зах нь буцалмаар бол, захын нь дагуулан хүйтэн сүү бага багаар байн байн тойруулан хийж ээдүүлбэл ээдэм нь арвин болж чадна.

	17. Ингэний сүүг исгэн хоормог болгож, хөөрүүлэг хийж бай. Ууж идэхэд тохиромжтой. Эсвэл хоормогоо буцалган ааруул тавьж ашигла. Ингэний сүүгээр боловсруулсан ааруул зөөлөн бөгөөд хадгалахад тохиромжтой.

	18. Үхрийн сүү боловсруулдаг сүү тосны заводод сүүгээ таслалгүй өгч бай. Түүний ажлын туршлагаар сүүгээ боловсруулан ашиглах арга туршлагаа нэмэгдүүл.

	19. Зун намар аарцандаа таана, хөмөл, мангир, сонгино цэвэрлэн нухаж найруулан ааруул тавьж, өвөл хаврын хүйтэн улиралд хоолондоо амтлан хийвээс идэж хэрэглэхэд тохиромжтой.

	20. Үхэр, хонь. ямааны сүүг удаан хадгалах бол хэд хэд дахин сайн буцалгавал гашлах нь удаан.

	21. Намар, өвлийн сүүг ихээр хөлдөөж ав. Өвөл, хаврын улиралд тус болно. Хөлдөж чанар нь муудсан сүүг хөлдүүд нь бага шиг давс хийж тусгай саванд хөөрцөгдөн цайгаа сүлж бай. Хөөрцөггүй бол сайн нухаад хэрэглэж болно.

	 

	 

	ГҮҮНИЙ СҮҮГ ЯАЖ АЙРАГ БОЛГОХ НЬ ТОХИРОМЖТОЙ ВЭ?

	1. Гүүний сүүг зөв исгэхэд урьдаар хөхүүр саваа сайн цэвэрлэж, зөв исгэсэн айраг, хоормогоор бага хөрөнгө хийж, гүүний саамаа олон дахин бүлж бай. Хөхүүртэй айргаа хэтэрхий халуунд халаах буюу хүйтэн чийгтэй газар байлгах нь тохиромжгүй.

	2. Хөхүүртэй айргаа өнгөр буюу өрмийг нь үргэлж авч бай. Айраг цэвэр, амтлаг болно.

	3. Иссэн айргийг өдөрт таслан авч гүүний саамаа хөхүүртэй айрагтаа нэмээд бүлж бай.

	4. Зөв иссэн айраг бие махбодод тохиромжтой. Ялангуяа бамын ба махны хор авахад тус болно.

	5. Айргийг намрын улиралд арвин хурааж, өвөл хаврын улиралд хэрэглэхийг бод. Чийг бамд сайн.

	6. Чойбалсан аймгийн (Дорнод) буюу тэр орчмын айл гүүгээ саадаггүй заншлыг өөрчилж, 7-р сарын орчмоос эхлэн гүүгээ барьж, айраг исгэн ашиглахыг өргөжүүл. Урьдаас гүүний зэл (унаганы зэл), айргийн хөхүүр, унаганы ногт, чагтаа хүрэлцээтэй бэлтгэ.

	
Арван гуравдугаар бүлэг : ЦАЙНЫ ЗЭРЛЭГ НАВЧ, ЯНЗ БҮРИЙН ЖИМС, МАХ ЗЭРГИЙГ ХООЛ УНДАНД ХЭРЭГЛЭХ ТУХАЙ

	 

	Манай оронд цайны зэрлэг навч, самар, мойл, гүзээлзгэнэ, үрэл, нэрс, үхрийн нүд, шар цагаан төмс, халиар, гогод, гоньд, сонгино, хүмэл, мангир, таана, гурил болгон хэрэглэдэг цулхир, шар мод, эгрим гэх мэтийн ургамлаар олон зүйлийн амтлаг идээ, ундны зүйл хийж болно. Үүнд хэдэн зүйлийг дурдваас:

	 

	 

	ЗАРИМ УРГАМЛЫН НАВЧААР ЦАЙ ХИЙХ АРГА

	Хөвөн оройт, мигмансанж гэдэг ургамлын навчийг 6-р сараас 10-р сар хүртэл түүж аваад шүүсийг нь өөрт нь нухлан шингээж, жижиглэн хэрчээд шуудайд хийж дээр нь хүнд юмаар дарж нар дагуулан хатаа. Хатааж байгаа навчийг гаднаас нь усаар байн байн сүрчиж (шүршиж) бай. 16 цаг орчим болоход өнгө нь харавтар болж, цайны үнэр орно. Тэгэхэд нь хавтгай төмөр буюу цартай тогоонд хутган хуурч, жинхэнэ цайны үнэр, амт ормогц битүү саванд хийж хадгалан хэрэглэ. Бас хэвд шахаж болно.

	 

	 

	ЗЭРЛЭГ УРГАМЛЫН ҮРЭЭР ГУРИЛ ХИЙХ ТУХАЙ

	1. Говьд хаа ч ургадаг цулхирыг түүж аваад, идэхэд амттай, тос ихтэй өег, сайн гурил хийж болно. Цулхирыг хөм буюу өөр юман дээр цохиж, үрийг нь цэвэрлэн шигшиж аваад тээрэмдэх буюу нүдэх зэргээр гурил болго.

	2. Хар цагаан суль, морь хонин шарилж, бор таар шармод зэргийг түүж үрээр нь амтат сайн гурил хийж болно.

	 

	 

	ЗЭРЛЭГ ЖИМС АШИГЛАХ ТУХАЙ

	1. Хушны самар, мойл, үрэл зэргийг түүж хоолонд хэрэглэхэд ашигтай.

	2. Үрлийг сайн дарвал амт орно. Нэг литр усанд орос цууны хандыг хоолны халбагаар гурав, лаврын навч 15 ширхэг, шинэ 2 ширхэг, лиш 15 ширхэг хийгээд сайн буцалгаж, элсэн чихэр 1—2 аяга нэмээд хөргөж, үрлээ өргөн амсартай шил сав, ваар мэтэд хийгээд дээрээс нь элсэн чихэр, лавар, лиш, шинцтэй усаа юүлж, хий оруулалгүй үхрийн дэвтээсэн давсгаар сайн цардаж боогоод нэг 7 хонуулсны дараа идвээс маш сайхан амттай. (Орос цууны ханд маш хатуу тул цууны хандыг усанд холилгүй тэр чигээр нь хоолонд хэрэглэж болохгүй. Ус холихгүй бол хэл ам түлнэ).

	3. Гуаг үүний адил дарж маш сайхан идээ хийж болно. Гуаг давстайхан шиг усанд болгоод гаргаж, усыг нь шүүж гоожуулсны хойно үрэл дарахад хэрэглэдэг шинц, лиш найруулсан усанд 3—4 хоног дарвал амт сайтай болно. Жимс дарах усыг литрээс ихээр хэрэглэх бол лаврын навч, шинц, лиш, чихрээ зохисыг нь үзэж нэм.

	4. Гүзээлзгэнэ, бөөрөлзгөнө, үхрийн нүд, чацаргана, нэрс, алирс (үүнийг зарим хүн аньс гэж нэрлэдэг) эдгээр жимсээр маш амтлаг чанамал хийж болно. Үүнд нэг хялбар арга хэлэхэд нэг аяга жимсэнд нэг аяга элсэн чихэр. 2—3 аяга ус хэрэглэ. Чанамал хийхдээ уг хэмжсэн усандаа хэмжээтэй чихэр уусгаж нэг буцалгаад, жимсээ хэмжин хийж, хөөсрөн буцалмагц, зөөлөн гал дээр нэг цагаас доошгүй чана. Хөөсийг үргэлж авч бай. Чанахдаа жимсийг халбагаар байн байн хутгаваас няцрах тул тогоогоо зөөлөн зайлан хөдөлгө. Чанаж боловсорсон жимсээ шил буюу паалантай саванд юүлж аваад сайн тагла.

	5. Дээр дурдсан жимсний зүйлээр амтлаг архи найруулж болно. Үүнд: Том амсартай морин шилний хагаст нь хүртэл гүзээлзгэнэ, үхрийн нүд, алирс, нэрс зэрэг жимсний аль нэг зүйлийг хийгээд дээр нь элсэн чихэр их хэмжээгээр (бараг дүүртэл) нэмж амсрыг цэвэр даавуугаар боо. Наранд нэг долоо хоног тавь. Чихэр, жимс хоёр иссэн хойно спирт нэг бүтэн буюу хагас шилийг хийж сайн тагла. Жимсний архийг хэчнээн удаан байлгаваас амт нь төчнөөн сайн болно.

	6. Өөр нэг янзаар жимсний архи хийх нь: Нэг аяга жимсэнд хоёр аяга ус, нэг аяга спирт, нэг аяга элсэн чихэр хийж найруул. Урьдаар чихэр, ус, жимс гурвыг дээрх хэмжээгээр найруулан хийж буцалгаад, тогоог гал дээрээс авч спиртээ хэмжиж хийгээд гал дээр буцалгаад авбаас жимсний архи болно. Спиртийн оронд цагаан архи хийж болно. Жимс, ус, архийг тус бүр нэжгээд аягаар бодож болно. Чацарганатай архи хийх бол чихрийг бага нэмбэл зүгээр. Эмэгтэй хүний уух архинд чихрийг нэмүү, архины хэмжээг багахан болговол амттай бөгөөд сулавтар болно.

	7. Гүзээлзгэнэ, алирс, үхрийн нүд зэргийг наранд юман дээр тараан дэлгэж хатаан авч бай. Өвөл хаврын улиралд жимсний чанамал, жимсний архи, жимсний ээдэн (зутан) зэргийг хийж идэхэд амар.

	8. Хатаасан жимсээр жимсний архи хийхдээ жимсийг хэмжиж аваад, үдэш усанд хийгээд хоно. Өглөө тэр жимсний усыг шүүж аваад, элсэн чихэр, архи нэмэн хийж, урьд заасан ёсоор болго.

	9. Жимсний ээдэн хийхдээ арван аяга усанд хоёр аяга жимс, хоёр аяга элсэн чихэр, аяганы тэг дундуур гурил хэрэглэнэ. Урьдаар жимс, ус хоёроо буцалгаад, даавуу буюу шүүрээр шүү. Тэр шүүсэндээ элсэн чихэр хийж буцалга. Дараагаар нь аяганы тэг дундуур гурилаа хүйтэн усаар зуурч шингэн болгоод гурилтай шингэн жонхуугаа буцалж байгаа жимсний шүүсэнд хийж буцалгаад бүлээн буюу хүйтнээр ууж болно. Сүү холивол амт нь сайжирна.

	10. Компот хийх арга. Үзэм, чавга, нархамба, чангаанз зэрэг жимсэнд өөрийн үзэмжээр элсэн чихрийн их багыг тохируулж холиод жимсийг нь сайн буцалгаад хөргөж, хоолны дараа ид.

	11. Нохойн хошууны үрийг 8—9-р сард түүж аваад хатааж, усанд дэвтээн, түүний шүүсийг ууж байваас чийгт сайн. Жимсийн зүйл чийг бамд сайн тул чийгээс сэрэмжлэхэд жимс идэж байх нь сайн.

	12. Зэрлэг ургадаг цагаан, шар төмсийг их түүж, дангаар буюу хоолонд хольж, сүү хоормогт чанаж идэж болно. Хүний бие махбодод их ашигтай.

	13. Хангай газар ургадаг халиарыг элбэг түүж аваад цэвэрлэн, цөцгийтэй сүүнд хийж хүнсэнд хэрэглэж бай. Чийгт сайн.

	14. Хангай газрын хээр тал ургадаг гогод, гоньд зэргийг түүж аваад үрийг нь хоолны шөлөнд амт оруулж ашиглах хэрэгтэй.

	15. Зэрлэг сонгино малтан түүж хоолондоо хольж бай.

	16. Хөмөл, таана, мангирыг хатахын урьд түүж аваад, саванд давслан дарж исгэн, хоолонд хольж хэрэглэхэд тохиромжтой.

	17. Бамбай буюу янлиу хэмээх өвсийг түүж аваад, тамхинд хольж тат. Үнэр сэрүүн сайхан бөгөөд зүрхний өвчинд зүгээр хэмээн хэлэлцдэг.

	 

	 

	ИДШИНД ХЭРЭГЛЭХ МАХ БЭЛТГЭХ ТУХАЙ

	1. Зааз муу буюу хөгшин, доголон, өө сэвтэй малаа эцэж турахын урьд тарганд нь мах болгон өвлийн улиралд хэрэглэж байваас ашигтай. Хавар хэрэглэх махыг өвөл бэлтгэж, өөх махыг тэнцүүлэн ачиж тээх, агуулахад тохиромжтой савлаж, үүцлэн хөлдөөж, зохих улиралд цувуулан хэрэглэж бай.

	2. Идшинд хэрэглэсэн хонь, ямаа, үхрийн гэдсийг сайн цэвэрлээд, цусанд сонгино, гурил, элэг, уушги хүртэл татаж найруулан, давсны амт оруулан, гэдсэнд нь өтгөн шингэнийг тохируулан цутгаж, өөх махыг тэнцүүлэн хярамцаглан хөлдөөж өвлийн улиралд хоолондоо цувуулан хөшиглөж хэрэглэ.

	3. Алж идсэн адууны шингэн цусыг тусгай авч элэг татаж, гурил, сонгино, давс хольж найруулан нарийн гэдсэнд нь цутгаж, гогцоо, гогцоогоор, хэсэг хэсэг хөлдөөж өдөр тутмын хоолонд нэг буюу хоёр гогцоогоор чанаж, цувуулан хэрэглэ. Өтгөн цусыг тусгай саванд хөлдөөж, хотны нохой хүртэл тэжээхэд тохиромжтой.

	4. Алж идсэн хонь, ямааны шийр, толгой, үхрийн тагалцгийг аятайхан хуйхалж цэвэрлээд, сайн чанаж идэхэд махнаас ялгаагүй. Үхрийн толгойг аятайхан цэвэрлэж сайн чанаж идэхэд 4-өөс доошгүй хүнд нэг өдрийн сайн хоол болно.

	5. Үхрийн тагалцгаар царцаамал хийх нь. Аятайхан хуйхалж цэвэрлээд үеэр нь салгаж, халуун усанд 6 цаг дэвтээ. Хутгаар сайн хусаж цагаан болгоод, усаар 2—3 дахин угаагаад, чанах усандаа сонгино, поваарь, таван халууны амттай дугариг хар буурцаг, лаврын навч, давсыг нь тааруулан гал дээр мах ясыг нь салтал шалз чана. Жижиг саванд шөлийг нь юүлж махаа жижиглэн дээр нь хийж сэрүүн газар царцаа, хөлдөөж болохгүй. Царцаж хөрснийг цуугаар, амталж идэхэд сайхан амттай байх болно.

	6. Өвлийн улиралд мах бэлтгэхдээ арвихан мах борцлон авч бай. Борцолсон махыг алс хол газар тээж явахад хөнгөн, аян жингийн хүнс хийхэд тохиромжтой. Хоолонд хэрэглэхэд арвин байна.

	7. Үхэр малын махыг борцлохдоо өөх мах тэнцүүлэн хэсэг хэсгээр зүсэж, цэвэр саванд хийн уринд тавин хөлдөөж, аажмаар хатаавал махны шүүс шим нь гадагш гарахгүй өөртөө шингэж, улам амт шим сайн болж аятай зөөлөн хатна.

	8. Үхэр, тэмээ, адуу, зээрийн шөрмөсийг огтлохгүй аятайхан авч, уринд тавьж хатаагаад, чийглэн дэлгэж зөөлрүүлэн утас, шөрмөс хийдэг туршлагаа өргөжүүл.

	
Арван дөрөвдүгээр бүлэг : ТӨРӨЛ БҮРИЙН МАЛЫН АРЬС ШИРИЙГ АШИГЛАХ ТУХАЙ

	 

	1. Малын арьс ширийг өвчихдөө эсгэж огтлох буюу уралгүй, өөх мах дагуулахгүй аятайхан өвчиж аваад, наранд түлэлгүй, сүүдэр газар тэгш дэлгэн хатаахдаа чадвал давсалж бай.

	2. Өвөл үхэр, адуу, тэмээний ширийг өвчиж авмагц, өөх халимаас эхлэн шүүсийг нь нидрэгдэн авч, ход сэжүүрийг хүртэл тэгш дэлгэн хөшиж хөлдөхийн янар, ачиж тээхэд тохируулан эвхэж, хоршоо худалдаандаа худалдаж бай.

	3. Хурга ишигний арьсыг цаг тухайд нь урж тастахгүй өвчиж, улаан шүүсийг нь хусаад сүүдэр газар ход сэжүүрийг нь тэгш дэлгэн хатааж бай.

	4. Өвчиж авсан ямар нэгэн арьс ширийг үс нь нойтон чийгтэй бол урьдаар үсийг нь хатаагаад дараа нь хөрсийг нь хатаа. Үсний нойтон чийгийг хатаахгүй бол хөрсөө гэмтээх болно.

	5. Хүн малд халдваргүй өвчнөөр үхсэн малын арьс ширийг нэг ч ширхгийг гарздуулахгүй, дээр дурдсан журмаар цөмийг нь өвчин авч бай.

	6. Үхсэн малын арьс ширийг өвчиж авахдаа, битгий удаашруул. Өвөл бол хөлддөг. Зун бол ялзардаг. Арьс ширний хөрс чанар муудна.

	7. Цас шуурга буюу аль нэгэн шалтгаан тохиолдож үхсэн олон малын арьс шир, хөлдөх буюу ялзрахын урьд цөмийг нь өвчин авч бай. Хүн бүл хүрэлцэхгүй мөхөс айлд нэг нутаг усны буюу ойр орчмын ардууд харилцан тусалж бай.

	8. Алдуул үхсэн малын арьс ширийг аль тааралдсан хүн цөмийг нь өвчин авч бай. Зүс тэмдгийг харьяалах сум багийн аль ойр захиргаанд тэмдэглүүлж бай.

	9. Хөсөг тээврээр аялан явахад осолдож үхсэн малын арьс ширийг өөрсдөө өвчин авч чадахгүй бол орчмын айлд захь. Эсвэл тэр нутгийн айлууд өвчин авч бай.

	 

	 

	ХОНЬ МАЛЫН АРЬС НЭХИЙГ ХЭРХЭН ЭЛДЭХ

	1. Элдэх арьс нэхийгээ нойтон байхад нь урьдаар халим буюу шар мах, улаан шүүсийг сайн нидрэгдэж, шүү буюу давс хужир түрхэн сүүдэр газар дэлгэн хатаах хэрэгтэй.

	2. Дэлгэж хатаасан арьс нэхийгээ нар, чийгтэй газар битгий тавь. Хөрс чанараа алдана.

	3. Хатаасан арьс нэхийгээ элдэхдээ, сайн дэвтээж гүйцмэгц хэдрэгдэн дэлгэж, зах сэжүүрийг хүртэл нухлан эхшээж, хальсыг хөөрүүлэн тэгш элдэж эгшээх хэрэгтэй. Энэ нь арьс нэхийн анхны зөөлрүүлэн дэлгэх элдүүр мөн.

	4. Дэлгэж элдсэн арьс нэхийгээ дахин элдэхийн урьд үсний хог шороог гүвж, хүйтэн усаар үсний зунгаг зэргийг цэвэрлэн угааж, хөрсөнд нь айраг тараг түрхэж, идээ оруулан дэлгэж хатаа.

	5. Идээлсэн арьс нэхийгээ дахин сайн дэвтээж элдэхдээ, нойтонд нь хэдрэгдэж, хөөрсөн хальсыг нь хурц биш хянгараар хус. Хальсыг нь бүрэн гүйцэд авч, хөрсийг гэмтээлгүй сайн элдэж бай. Энэ нь хоёр дахь элдүүр болно.

	6. Хальсыг нь авч элдсэн арьс нэхийгээ дахин чийглэн дэвтээж, мохоо иртэй хэдрэгээр хэдрэгдэх буюу голчлон гараар нухаж, умбан, тумбан, өдгий сөдгийгүй тэгшлэн татаж, өнгө хөрсийг олгож, элдүүрийг нь гүйцэд ханган элдэж бай. Хонь ямааны арьсыг 3 дахин элдвэл эдлэх хэрэглэхэд бөх, ус чийгт норовч эгшихдээ хатдаггүй.

	7. Хурга ишигний арьсыг элдэхдээ урьдаар нойтонд нь улаан шүүсийг нь сайн авч, дараа нь сайн шүү, хужрыг усанд буцалгаж хайлган, хөөсийг нь аваад элдэх арьсаа тэр шүүтэй усанд 3—4 хонуул. Шүү хужир арьсандаа шингэж идээ ормогц арьсаа авч сүүдэр газар үсийг нь хатаагаад дараагаар нь хөрсийг нь дэлгэн хатаа. Хурга ишигний шүүлж хатаасан арьсыг элдэхдээ нялхартал сайн дэвтээгээд, эгштэл маажиж малтан, татаж нухал. Хальсыг нь хөөрмөгц хөрсийг нь эвдэлгүй, нарийн цагаан шороо үрж, хөөрсөн хальсыг нь бүрэн гүйцэд авч, нухлан татаж, год зах, сэжүүрийг хүртэл гүйцэд эгшээж элдсээр, бай.

	8. Үхрийн ширээр сур хийхдээ, үсийг нь бор хөрсний хамт зүйлэн (хусаж) ав. Ширнийхээ зузаан нимгэнийг тохируулан зүсээд 3 хоног усанд хийж, улаан шүүсийг нь аваад, сайн шүү хужиртай усанд хийж шүүл. Сур шүүлэхдээ, урин дулаан бол 5 хоног хүртэл, хүйтэн сэрүүн бол 10 хоног хүртэл хийж завсарт нь хааяа эргүүлж бай. Шүүлсэн сураа идээ ормогц авч сайн утаж сүүдэр газар эвхэж хатаа. Хатаж гүйцсэн сураа бууц хондны чийгт булж, сайн чийг авмагц авч, эсгийд боож нухалж мушгин, эвэрмэгц байн байн тосолж элдүүрийг ханга. Хөрсийг нь аваагүй сур хэврэг. Тээрэмдэж элдсэн сур чанараа алдана. Хялбарчилж тийм сур битгий хий.

	9. Үхрийн бүтэн ширээр сур, зэл, аргамж хийх бол, шаланг битүү өвчиж тойруулан тэгш бөгөөд өргөн нь 4 см-ийн хэмжээгээр зүсэх хэрэгтэй.

	10. Сур тослохдоо залхуурч, халуун тосонд дүрж чанарыг бүү муутга.

	 

	 

	ХОНЬ, ЯМАА, ТУГАЛ, УНАГА, БОТГОНЫ АРЬС, АДУУНЫ ШИРИЙГ ХЭРХЭН ШҮҮЛЖ ЭЛДЭХ ТУХАЙ

	Гангийн хувин 30 арьс нэхий гандаж багтахуйц бол сайн чанарын шүү хужир 15 кг, буцалсан цагаа 20 кг, шар будаа 3 кг орчмыг шалз чанаж, шүүсийг цагаатай хольж исгэлэн болмогц, 38 кг орчмоор хэмжээлэн эдгээрийг хамтатган хөрөнгө болгон тохируул. Арьс шир нэхийг гандахын урьд улаан шүүсийг сайн авч дараа нь ганд дүрэх хэрэгтэй. Ганд хонь ямааны арьсыг зун бол 5 хоног, өвөл хавар бол 8 хоног, үхрийн шир, сур, унага, тугал, ботгоны арьсыг 15—50 хоног дүрж ав. Тэр хугацаанд хааяа хааяа эргүүлж бай. Ганд дүрсэн арьс ширний зах, сэжүүрийг нухалж, идээ орсон эсэхийг үзэж бай. Хэрэв идээ орсон бол авч үсийг нь хүйтэн усанд сайн угааж цэвэрлэн хатаа. Хатсан даруйд хөрсийг сайн дэвтээж, хэдрэгдэн нухалж эврээн, хальсыг нь хянгараар хусаж авахдаа хөрсийг нь эвдэлгүй авч гүйцэд сайн элдэж зөөлрүүл. Ганд дүрсэн үхрийн ширийг шар хальсыг нь авч эргүүлгээр буюу талхидаж зөөлрүүлэн элд.

	
Арван тавдугаар бүлэг : ТӨРӨЛ БҮРИЙН МАЛЫН НООС НООЛУУР, ҮСНИЙ ЧАНАРЫГ АЛДАГДУУЛАХГҮЙ АШИГЛАХ ТУХАЙ

	 

	Төрөл бүрийн малаас гарах ноос ноолуур, хялгасыг нэг ч ширхэг хаягдуулахгүй авах нь айл бүрийн ашиг орлогыг нэмэгдүүлэх, ахуйгаа сайжруулахад багагүй их тус өгч чадна. Иймд малын ноос, ноолуурыг хэрхэн хаягдал хорогдолгүй авч ашиглах тухай сануулах нь:

	 

	 

	МАЛЫН НООС НООЛУУР, ҮСИЙГ ЗОХИСТОЙ ЦАГТ НЬ ГҮЙЦЭД АВАХ ТУХАЙ

	1. Мал аж ахуйтан бүр, хонь хяргах, морь дэллэх хайч, адуу үхэр хөөвөрлөх сойз, ямааны ноолуур самнах самаа урьдаас бэлтгэж бай. Хайч, сам, сойзоо ариг гамтай эдлэхийн хамт хурцлах буюу засаж хэзээд бэлхэн байлга.

	2. Хангай газар, үхэр. сарлагийн хөөвөр, адууны дэлийг 3-р сарын 15-ны орчмоос эхэлбэл зүгээр боловч, үхэр адууны хөөврийн хөөрч буй байдалд тохируулан самнаж, сойздон, хөөвөр үсийг хаягдуулахгүй дахин дахин авч бай.

	3. Ямааны ноолуурыг 3-р сарын эцсээс байн байн самнаж ав.

	4. Хонины уртын ноосыг 5-р сарын эхээр хяргаж ав.

	5. Тэмээний өвдөг зогдрыг 2-р сарын сүүлээр хяргаж ав. Бусад ноосыг хөөж, гуужих байдлыг харгалзан хаягдуулалгүй авч бай.

	6. Дунд бүслүүр, говийн ард адууны дэлийг 4-р сарын эхээр дэллэж, үхэр, адууны хөөврийг хөөрч буй байдалд тохируулан дахин дахин сойздон самнаж хаягдуулалгүй авч бай.

	7. Ямааны ноолуурыг 4-р сарын эхээр байн байн самнаж авч бай.

	8. Хонины уртын ноосыг 5-р сарын дундаас эхлэн хяргаж бай.

	9. Тэмээний өвдөг зогдрыг 2-р сарын дундаас хяргаж ав. Бусад ноосыг хөөрч гуужих байдлыг харгалзан хаягдалгүй авч бай. Дээрх хугацаанд зааснаар төрөл бүрийн малын ноос ноолуур, үсийг эхлэн авч болох боловч, тэр үеийн цаг агаар, улирал, малын тарга хүч, тэнхрэлийн байдлыг харгалзан тохируулж, малын үс ноосыг хаягдалгүй бүрэн авах хэрэгтэй.

	10. Дулаан цэлмэг өдөр малын үс ноосыг авч бай. Хүйтэн, цас бороотой өдөр битгий ав. Мал даарч осгох буюу үс ноос нь нойтон чийгтэй болж, дахин хатаах болно.

	11. Бод малын хөөвөр, дэл, үсийг салхинд хийсгэлгүй авч, хог шороо болгохгүй цэвэр шуудай саванд агуулж бай.

	12. Хонины уртын ноосыг хяргахдаа хэсэг хэсэг урж тасталгүй чац булчингаас эхлэн нуруу өөд нь өгсүүлэн хяргаж, ноосыг үргэлж бүхэл энгээр авч, хог шороо болголгүй цэвэр саванд агуулж бай.

	13. Ямааны ноолуурыг самнаж аваад хялгасыг нь хүүхэд багачуудаар ялган түүлгэж, цэвэр ноолуураа тусгай саванд хийгээд, ялгаж авсан үс хялгасаа хяргаж авсан үс хялгастайгаа хамт савлаж бай. Тэгж чадвал ямааны цэвэр ноолуур нь их үнэ олж чадна.

	14. Тэмээний өвдөг зогдрыг доороос өөд нь тасталгүй өгсүүлэн хяргаж аваад, тусгай саванд хог шороогүй савлаж бай.

	15. Самнаж, хяргаж авсан ноос ноолуур, үсийг нойтон чийгтэй буюу нар салхинд гэмтээлгүй, хог шороог цэвэрлэж ашиглахыг нь ашиглаж худалдахыг нь худалдаж бай.

	16. Онцын халдваргүй өвчнөөр үхсэн малын үс ноосыг нэг ч ширхгийг хаялгүй цөмийг нь хяргах буюу зулгааж аваад ашиглаж бай.

	17. Хангай газар, намар хонь ахарлахдаа 9-р сарын 1-ний орчмоор, дунд бүслүүр ба говьд 9-р сарын 20-ны орчмоор, тус тус ахарлах нь тохиромжтой боловч цаг агаарын ба малын тарга хүчнээс шалтгаалж уг хугацаа өөрчлөгдөж болно.

	18. Хонь ахарлахдаа цэлмэг дулаан өдөр, өглөө эрт ахарлах хонио холбож, айлууд хамтран хяргаж бай. Намрын хонийг олон дахин бөөгнүүлж битгий ширүүн хөөж бай. Эцэж хайлах болно.

	19. Хонио хүйтэн салхитай буюу цастай өдөр битгий ахарлан хярга. Ноосоо салхинд алдах, чийгтүүлэхээс эхлэн хонь нь даарч бээрэх болно.

	20. Хонь малаа хяргахдаа арьсыг нь эсгэж хайчлахгүй сэрэмжлэн хяргаж бай.

	21. Хонь хяргах ба ямаа самнах хүн нь хурдан шаламгайхан ажиллаж бай. Удаавал хонь ямаа тээрэхэд хүрнэ. Хонь хяргах, ямаа самнахдаа доор нь брезент буюу цэвэр юм дэвсэж бай.

	22. Нэг нутаг усны аль бүл чадал бүхий хүмүүс хоорондоо зөвлөн хэлэлцэж, санал хүчээ нийлүүлэн адуу малаа эвсэж хамтран хөөвөрлөж бай.

	23. Зун, намар. ойр орчмын айл хамтран ээлжилж, хонь малаа хяргаж бай. Бие биедээ туслах чанартай хамтран ажиллаж байх нь хэн хэндээ ихээхэн тус ашигтай. Бусад ажилд цаг гаргаж өгөх болно.

	24. Малаасаа гарсан ноос, түүхий эдийг цаг тухайд нь ямар ч саадгүй тээж, дамжлага бааз, хоршоо худалдаанд хүргэж, авах барааг орон нутагтаа тээн ирж бай.

	 

	 

	ХОНИНЫ НООСЫГ САЙН САВБАЛ ЯМАР АШИГТАЙ ВЭ?

	1. Айл бүр өөртөө талхисан шир хөмтэй бай. Зөөлөн шир хөм дэвсэхэд аятай, ноос савахад тохиромжтой. Өвлийн хот бууц хуурайлахад хэрэглэдэг.

	2. Айл бүхэн ноос савж болох өө сэвгүй эгц нарийн бөгөөд сайн чанарын хүнд, модон хос саваа олонтой бай. Сухай модон саваатай бол эдлэхэд бөх, ноос савахад задлах нь сайн.

	3. Хонины уртын ноосыг савахын урьдхан ноосоо наранд дэлгэж зунгагийг гэсгээж, чийгийг гарга. Тэр завсар, ноос савах дэвсгэрээ давхарлан тэгш дэвсэж, дээр нь зөөлөн шир хөмөө дэлгэн дэвсэж тохируул.

	4. Ноос савах дэвсгэр дэвжээгээ тохируулмагц, дэлгэн хатааж буй ноосноос авчирч хөм дээрээ ноосны өнгөн талыг доош харуулан хавсруулж тавиад ноосоо нэг сэжүүрээс эхлэн задлан савж, нөгөө сэжүүр ба чац булчингийн бөөгнөрсөн ноосыг хүртэл нэг адил задлан савж бай.

	5. Ноос савахад тэгш зузаан дэвсгэр дээр хүнд нарийн эгц саваагаар савбал хүний хөдөлмөр хүч хэмнэгдэнэ. Ноос задрах нь хялбар байна.

	6. Хонины урт, ахар ноос савахдаа ойр нутаг усны ард бие биедээ тусалж, хамтарсан хүчээр ноосоо ээлжлэн савж бай. Эвсэж хийсэн ажил бага цагт амжина.

	7. Ноосоо сайн савж чадвал, зулахад хялбар, арвин байхаар барахгүй эсгийн чанар сайн болно.

	 

	 

	ЭСГИЙГ ЯАЖ ХИЙВЭЛ САЙН БОЛОХ ВЭ?

	1. Хад чулуу, дэрс довцоггүй, усандаа ойр, тэгш газар шилж эсгийгээ хийж бай.

	2. Эсгий хийхдээ, ахрын ноосоор өнгөлж, дунд нь уртын ноос буюу хуучирсан эсгийг сэмлэн хавчуулж, нимгэн зузааныг тохируулан зул.

	3. Ноосны ширхгийг нийлүүлэн, зах сэжүүрийг өөгүй тэгшлэн зул. Ноосоо зузаан нимгэнийг тохируулан зулбаас эсгийн чанар тэгш болно.

	4. Ноосоо зулж гүйцмэгц усаар тэгшхэн сүрчин усалж, түргэн, тэгш хуйлаад ширлэ. Анх эхэлж татахдаа зөөлөн татаж хэвшнүүл.

	5. Эсгий татах морь, тэмээг урьдаар гэдсийг нь жаахан хөнгөрүүл. Амьсгаадан ядрах нь бага байна.

	6. Морь тэмээ аль нь боловч дөрвөн өндөр хавирганы бураад гогцооны үзүүр хүрч байхаар татлагын татуургыг тохируул. Доор бол морь тэмээний зүтгэх хүчийг шавхдаг.

	7. Эсгийг морь буюу тэмээгээр татахдаа хэдий олон тоотой татах тутам эсгийн чанар сайжирдаг. Хэрэв эх эсгий нь хуурай бол татлагаа гүйцээлгүй дунд нь задалж услаад дахин татаж гүйцээ. Татаж яваа эсгийн хүлэг, бүрээс суларвал чангалан засаж бай

	8. Эсгийг дээсэн татлагаар, морь тэмээгээр татахдаа уул зулсан ноосны дунд уртын ноос буюу хуучин эсгийг сэмлэн зулж хавчуулсан бол нааш цааш татах хэмжээг нэмэгдүүл.

	9. Голтой эргүүлгийн эсгий бол анх татахдаа зөөлөн явж хэвшүүл. Үүнээс цааш морины ергөх, хатирах хэмжээгээр явж татах хэмжээг гүйцээ.

	10. Эсгийгээ боловсорч гармагц нойтонд нь муруй хазгайг жишиж, тэгшлэн татаж зас. Сайн боловсорсон эсгий эдлэхэд бөх, хүйтэн жавар нэвтрэхгүй.

	11. Хэд хэдэн айл, эв хүчээ нэгтгэн эсгийгээ хий. Эсгийгээ хамтын хүчээр ээлжлэн хийх нь ашигтай.

	12. Эсгий хийхдээ ажиллагчдад цагаан идээ, хоол унд хүрэлцэхээр бэлтгэн өгч бай.

	 

	 

	БОД МАЛЫН ҮС НООСЫГ АЖ АХУЙДАА ХЭРХЭН АШИГЛАХ

	1. Адууны дэлээр дээс татлага, оосор хошлон хийхэд адууны дэлийг гүйцэд задлан урж, түүдгэл томохдоо дотуур эрчийг сайн эрчил. Ойр ойр татаж, ончгүй томж бай.

	2. Хоёр буюу гурван давхар болгон томохдоо гадуур эрчийн чанга сулыг тэнцүүлэн томж бай. Хэрэв нэг нь чанга, нөгөө нь сул томовоос ончтой болж, эдлэхэд тасрах нь түргэн.

	3. Ончгүй томсон татлага дээс, ногт, оосор, хошлон хүртэл эдлэхэд бөх байна. Дээс шидэмсийг томохдоо бүдүүн нарийныг тэнцүүлэн сувьж тохируулан, хялгасны үзүүрийг лавхан зөрүүлж, эрчлэн томж бай.

	4. Тэмээний үлэмжийн үнэ бүхий ноосоор дээс томсноос, бяруу дааганы хөөвөр, хонины ноосыг ашиглан, урьдаар буурцгийг задалж, хог шороог унаган, ширхгийг нь нийлтэл сайн сэвж хэрэглэх нь ашигтай.

	5. Савсан хөөвөр ноосоор дээс томохдоо бүдүүн, нарийн ямар, янзаар томох бол мөнхүү байдалд тохируулан сувьж түүдэглээд, адууны дэлийн нэг адил томж бай.

	6. Тэмээний ноос, ямааны ноолуур ноосоор өмд, цамц, гарын бээлий, хүзүүний ороолт, оймс, малгай сүлжин хийж сур.

	
Арван зургаадугаар бүлэг : ЭДЭЛБЭЛ ЗОХИХ НАСНЫ МАЛЫГ АРИГ ГАМТАЙ ЗӨВ ЭДЭЛЖ, ТҮҮНИЙ АШИГ ОРЛОГЫГ УЛАМ НЭМЭГДҮҮЛЭХ ТУХАЙ

	 

	Бага насны адууг хэрхэн унаж сургавал зохих вэ?

	1. Адууг унаж сургахдаа бүтэн нэг нас буюу, дааганд нь сургаж бай. Шүдлэн насанд зөөлөн эдэл. Даага сургахад хавар агь нүдэлж, үс даахь нь унах үед сурга. Махалж таргалсан үед сургах нь тохиромжгүй.

	2. Эмнэг даагыг амьсгал намдахын урьд эмээлээ түргэн тохож, хойд олмыг урьдаар татаж, эмээлээ урагш нь түлхэж, урд олмыг татан, шаламгай мордож зөөлөн хөдөлгө. Тэгвэл эмээл тогтвортой. Даага амьсгаандаа эргэж, хоргодох нь бага байна.

	3. Даагыг хэнхдэг цээжээр уургалж уурга алдах буюу задгай хөөж бариваас зүтгэмхий ороо болно.

	4. Даага барьж, тавихдаа чихийг нь олон удаа чанга мушгиваас толгойдоо хориг ярдаг болно. Унаж мордохдоо ижилд нь хоргодуулан эргэлдүүлбэл хоргодоо болно. Нимгэн цавиар, нь олон гуядвал шарваа болно.

	5. Чөдөрлөсөн даагыг их дэвхцүүлэн явуулбал чөдөрт явамтгай болохын хамт хөлдөө гэм олоход хүрнэ, Анх сургахдаа бололцоо байваас чадалтай, бие хөнгөн хүн унаж сургах тохиромжтой. Амыг нь битгий халаа.

	6. Булгихад нь ойчиж олон алдвал жигшиж, зан авах буюу зуларч муу зан сурна. Хазаарлаж эмээллэхдээ эвтэй зөөлөн ажиллаж бай.

	7. Унаж явахдаа жолоогоо хэлтгий залж, муруй хазгай явуулж сургавал буруу амтай хадуурах муу зан сурна.

	8. Мордохдоо амыг нь татаж зогсоохгүй мордвол тогтворгүй явамхай буюу эргэцээ болно.

	9. Унаж яваа эмнэг адууг газрын уруу битгий ширүүн давхиж багтруул. Салхины өөд ширүүн битгий давхи. Жолоондоо дасаагүй эмнэг адууг сургахдаа юуны урьд хонь хариулж амыг зүгшрүүл.

	10. Зан авсан булгидаг моринд давхар жолоо хийж хударгадваас булгих нь зөөлөн байх болно.

	11. Эмнэг догшин морийг унахдаа дөрөөний сурыг сунгаж доогуур нь холбо. Богино дөрөө өргөлт их, булгивал нүдээ битгий ань.

	12. Эмнэг адуугаа давч чөдрөөр чөдөрлөж сурга, явамхай болохгүй.

	13. Эмээл авч очиход зуларч муу зан сурсан морийг урьдаар чөдөрлөж байгаад эмээллэ. Харин жолоо цулбуураас дугтарвал улам зулардаг болно. Эвтэйхэн маажиж номхруул.

	14. Эмнэг адууг барьж тавихдаа аль гижигтэй газраар маажиж, үсийг илбэн, зөөлөн дуу чимээ өгч, эвтэй аятай ажиллаж байваас дөлгөөн номхон болно. Ширүүн битгий барьж тавь. Жигшиж, зан авч ярдаг болно.

	15. Бага насны эмнэг адууг эмээллэж ширүүн битгий гуядаж хөдөлгө. Цанхтай болно. Олом жирэм татаад зөөлөн хөдөлгөж дасган зүгшрүүлж яв.

	16. Эмнэг адуунд анх мордож сургахдаа салхины өөд харуулан тэгш газар буюу ялимгүй өөд газар мордож яваад, уруу газар сажлах буюу бууж явган хөтөлж зүгшрүүл. Хөл цээжинд гэм битгий олго.

	17. Эмнэг бага адуугаа анхнаас эвтэй зөөлөн, аятай эдэлж сургаваас цаашид унаж эдлэхэд улам тохиромжтой болох тул анхааран ажиллаж бай.

	 

	 

	МОРИЙГ ХЭРХЭН УНАЖ ЭДЛЭХ НЬ ТОХИРОМЖТОЙ ВЭ?

	1. Олон, цөөн адуутай хүн морь унаж эдлэхдээ ямар морийг зун намар унах, ямрыг өвөл унаж эдэлбээс ашиг тустайг морины хүч, хат байдлаар ялгаварла.

	2. Аливаа хүн нэг улирлын дотор хол ойрын ажилд унах морио тохируулан эдэлж бай.

	3. Хол туус газар унахад сайн морийг бололцоо байвал ойр зуур битгий унаж эдэл.

	4. Ойр зуурын яаралтай биш ердийн ямар нэг ажилд морь унахдаа ергөж шогшихоос илүү битгий давхи. Морио хэзээд гамнаж яв.

	5. Унасан морио урт богинын эдэлгээг хайхрахгүй өөд уруугүй ухас хийн давхиж эцээн, ул нуруунд гэм олгохоос болгоомжилж, аятай зөөлөн унаж яв.

	6. Унасан морио үргэлж гамнаж явбаас ирээдүйн ямар нэг түргэн чухал ажлаа бүтээхэд дөхөмтэй байна.

	7. Зун намрын улиралд товир бүдүүн морьдыг хайрлан гамнаж бай. Даага шүдлэнгээс эхлэн бага морио өдөр тутмын ажилд аятай зөөлөн унаж дадлагажуул.

	8. Хаврын хүйтэн улиралд эдэлгээ даадаг бүдүүн морио голчлон эдэл.

	9. Ойр орчмын өдөр тутмын ажилд морь бүхнийг ээлжлэн ширүүн унаж, эцээж хайлгахад хүргэвээс эцэстээ нэг жигд унааширч, өөр бусдаас уналга гуйхад хүрнэ.

	10. Өдөр тутмын ажилд морь унахдаа цэлмэг дулаан өдөрт ороо догшин буюу ярдаг багатай морио голчлон унаж бай.

	11. Аливаа хүн алс хол олон хоног удаан явахдаа номхон дөлгөөн морио голчлон унаж бай.

	12. Морийг хол ойр унаж явахдаа огцом ухасхийж, цочмог бууж амрах тохиромжгүй, урьдаар хатирч, ергөж хөлийг дасга.

	13. Унаж яваа морио амраахдаа амьсгалыг нь аажууртал хатирч, шогшиж яваад, хааяа амрааж бай.

	14. Мориор алс хол яаралтай явах хүн анх мордоод сүүл хөдөлгөн зөөлөн шогшиж, их аахилуулалгүй ергөн, мориныхоо амьсгал хөлсийг задалж, дараа нь давхих боловч завсарт нь хатирч, ергөж морины амьсгалыг дарж амруулсаар яв.

	15. Морийг муухай унаваас газар дөхөхгүй, сайхан унаваас газар холдохгүй. Зөв эдэлж сур.

	16. Уургын морийг олон унаж битгий унаашруул. Хааяа унаж сойлго оруул. Ул нурууг гамнаж бай.

	17. Өвөл унаагүй морийг анх ойр зуур мордоод, амьсгал дээр нъ эмээлээ зөөлөн сэвж ав.

	18. Аль ч улиралд унасан морийг тавихдаа, нурууны үсийг урагш сайн илж, хатсан хөлс, цан хүүргийг сайн арилгаж, ижилд тавь.

	19. Хаврын улиралд унасан морио услахдаа зөөлөн явж усал. Усалсан морио өвс хэд хазуулж, аажмаар яв.

	20. Эцэж сулдан яваа морийг бууж эмээлийг нь зас. Тохмоо сэвж, нурууг амраа. Морь сэхээ авна.

	21. Зуны халуунд унасан морины эмээлийг нар, хар чийгтэй үед авахдаа зоо нурууг усаар шавш, эсвэл тохом тат.

	22. Алс хол явах мориор нэг жигд ергөж яваад, байн байн сажилж (гэлдэрч), амьсгалыг дарж амруул.

	23. Түр зуур унаад тавих морийг зуны халуун өдөр салхины уруу давхин хөлөргөж, ижилд нь тавь.

	24. Морины олмыг мордохдоо чангалж, буухдаа сулруулж яв. Хол ойр аялан явахдаа чөдөр ганзагалж яв.

	25. Адуунд явах буюу аялан явах хүн урт, богино сур, утас зүү, хурц хутгатай яв.

	26. Өвөл унах морийг зун хааяа зөөлөн уна. Намар уяж, сойлго оруул. Хүч тогтохдоо сайн байна.

	27. Гуриг (эцэнхий) морийг хаврын цагт хонь хариулан, аль шимтэй борог өвс идүүлэн ховдогшуулж сурга.

	28. Хавар унах морийг намрын өдөр зөөлөн унаж, шөнө нь сойруулан (сойж) уяад, өглөө ижилд нь хөлөргөлгүй тавь. Тарга хүч хадгалахдаа сайн.

	29. Морь уургалахдаа цээжээр уургалан зүтгүүлж муу зан битгий сурга. Чихалзуураар нь уургалж, цочмог татаж бай.

	30. Усалсан морийг салхины өөд сөргүүлэн битгий давхи. Давхивал ханиаж эмгэглэхэд хүрнэ.

	31. Морь эмээллэхдээ салхины өөд харуулан зогсоож, үсийг нь сөргөлгүй эмээллэн, олом жирмээ эрчгүй татаж бай.

	32. Өргөн цээжтэй, өндөр сэрвээтэй морины эмээлийг урагш тох. Хавчиг цээжтэй, хотгор сэрвээтэй морины эмээлийг хойшдуухан эмээллэ.

	33. Эмээлийн олмыг хялгасаар буюу чадвал бөс, даавуугаар сүлжиж хийхэд моринд зөөлөн, тохиромжтой.

	34. Хавар намрын улиралд унасан морио хэзээд амьтай усанд усалж бай. Хайлсан цасны тунасан шар усанд битгий усал.

	 

	 

	ЧӨДӨРЛӨЖ УНАХ МОРИЙГ ГАМНАХ ТУХАЙ

	1. Өвлийн улиралд морь чөдөрлөж унахдаа урьд нь уяж сойлго оруулаагүй бол барьсан даруй хэдэн шөнө хагаслан уяж сойгоод бэлчээрт чөдөрлөж тавь.

	2. Хүйтний улиралд чөдөрлөн унаж байгаа морио шөнө бүр зөөлөн тохом байнга татаж нуруу зоог дулаан байлга.

	3. Чөдөрлөж тавих морио үдэш хотын ойр, нарийн ургаа, соргог өвс дагуулан чөдөрлөж тавь.

	4. Шөнө чөдөрлөж тавьсан морио унахгүй боловч өглөө эрт барьж, бэлчээр сольж бай.

	5. Өвөл хаврын чөдрийн морийг өдөр бүр бүлээн амьсгалтай усанд усал. Зун намар бол 2 удаа хүйтэн усанд усалж бай.

	6. Чөдөрлөж байгаа мориндоо сард 3-аас доошгүй удаа сайн хужир өгч бай.

	7. Чөдрийн морь адуу мал дагамаар бол даруй барьж, өөр далд газар чөдөрлөн тавьж мартагнуул.

	8. Чөдрийн морины гэдэс хээл ямар байгааг сайн ажиглаж бай. Бэлчээр муу байвал гаднаа шөнө өвсөөр тэжээж бай.

	9. Чөдөрлөж тавих морины толгойд хазаар ногт байлгах хэрэггүй, харин номхон бол дээр нь хөнгөн мануухай босго. Эсвэл хонх буюу хангинах дуу гарах юм хүзүүнд буюу сүүлэнд зүүж бай. Чоно нохойноос хамгаалах болон шөнийн цагт морио хаана байгааг мэдэхэд дөхөмтэй.

	10. Чөдрийн морь унахдаа маш зөөлөн унах хэрэгтэй. Уруу газар сажилж яв. Ул туурайг нь гамнаж бай.

	11. Чөдөрлөж тавьсан морио өдөр унахгүй боловч, хөтөлж хөлийн чилээг гаргаж бай.

	12. Чөдөрт явамтгай морийг өдөр аргамжиж сургаад, шөнө өвстэй газар аргамжин идшилүүлж бай.

	13. Өвөл чөдрийн моринд зөөлөн чөдөр тохиромжтой, давч шинэ чөдрөөр чөдөрлөх тохиромжгүй.

	14. Морь аргамжихдаа гадаслах буюу эсвэл аргамжааны үзүүрт хүнд чиргүүл зүү. Харин цавчим хэлтгий газар битгий аргамж.

	 

	 

	ХОЛ ЯВАХ МОРИНЫ ЭМЭЭЛИЙГ ХЭРХЭН ТОХИРУУЛАХ ТУХАЙ

	1. Мориор алс хол явахад уужим хонготой 4 хавирга дарах урт хавтастай зөөлөн суудал бүхий эмээл тохож яв.

	2. Эмээлийн хавтастай чацуу давхар тохом тохож яв. Дотуур тохмыг зөөлөн эсгийгээр хий.

	3. Эмээлийн хойд ганзагыг гөлөмтэй чацуу, зөөлөн сураар хий. Зун бол цув, юүдэн ганзагалж яв.

	4. Аливаа хүн эмээлийн тохмыг тухай бүр үзэж, хатсаныг зөөлрүүлэн, хог шороог цэвэрлэж бай.

	5. Нуруу муутай моринд тохсон тохмыг эргүүл, нуруутай моринд битгий тох. Морины нуруу авах болно.

	6. Хол газар аялан унах моринд нарийн хөнгөн хазаар тохиромжтой. Үс халцалдаггүй.

	7. Үдэш орой морины эмээл авах буюу өдөр засахдаа тухай бүр тохмоо байнга зөөлөн сэвж авч бай.

	8. Өвөл цагт бүдүүн амгай зуузайтай хазаар моринд тохиромжгүй. Морины ам хайрна.

	9. Морь услахдаа бууж хазаараа амгайвчилж, олом жирмээ сулруулан усал. Мордохдоо урд олмыг эхлэн, дараа нь хойд олмоо тат.

	10. Хол ойр морь унаж явахад эмээл хөдөлгөөнгүй байх тохиромжтой. Эмээл холхивол морины үс ширэлдүүлж, нурууг нь зүлгэж зүдрээнэ.

	11. Уяж хонох морины хазаарыг амгайвчил. Хазаартай уясан морины шүд элэгдэх хялбар, өвлийн хүйтэнд ам хайрна.

	12. Унаж хөлөргөсөн морины хөлсийг хусаж тавь. Эмээлийн тохмыг дэлгэж хатаа. Эмээлийн олом жирэм, угсуургаа байнга үзэж засаж бай.

	13. Уяж хонох морийг эмээлтэй битгий уя. Өвөл хавар бол тохмоо нуруунд нь татаж уя.

	 

	 

	ТЭРГЭНД МОРЬ СУРГАХ ЯМАР АШИГТАЙ ВЭ?

	Тус орны адуун сүргийн дотор өдий төдий олон зуун мянган морьдтой атал, зөвхөн унаж эдлэхээс өөр хөсөг тээвэрт эдлэн, ашиглаж сураагүй хоцрогдсон заншлаа эрс өөрчилж, айл бүр тэргэнд морь сургаж, морин тээвэрт хэрэглэх ажлыг аль чадахаараа өргөжүүл. Морин тээвэр үхэр, тэмээн хөсөгт ихээхэн тус болж чадна.

	1. Айл бүр өөр өөрийн моринд хөллөх тэргийг захиалан үйлдвэрлүүлэх буюу дадлага туршлага авч тэрэг тоногийг үйлдвэрлэн бэлтгэх буюу засах сэлбэх ажилд зориуд анхааран ажиллаж бай.

	2. Морио анх тэргэнд оруулж сургахдаа хөлийг нь уужимхан өрөөлдөж тэргээ хөллөөд зөөлөн хөтлөн хөдөлгөж зүгшрүүлэн, дасган дасгасаар явуулж номхруулан сургаж бай.

	3. Морио тэргэнд сургахдаа хад чулуугүй, тэгш газар 2 хүн богино шиг жолоогоор явган хөтөлж зүгшрүүлэн явуулсаар дараа нь дасаж ирмэгц морьтой хүн хөтөлж номхруул. Номхорч байгаа моринд тэргээ дахин хөллөж, ойр зуурын ачаа зөөж эдэлбэрт сургаж бай. Битгий мартагдуул.

	4. Их үргэмтгий морийг урьдаар, тэрэг хөллөсөн номхон морины дэргэд ойртуулан яван явсаар дасгаж тэрэг хөллөсөн сурамгай морьдын хамт ижилдүүлэн хөтөлж, үргэж цочихгүй болмогц бага шиг ачаатай тэрэг хөллөж, номхон морины хамт хөтлөн зүгшрүүлж явсаар номхруулан сурга.

	5. Тэргэнд сургаж яваа морьдоо эв дүйгүй ажиллаж үргээх цочоох буюу тэргэнд хоригцох муу зан битгий сурга.

	6. Тэргэнд морь сургах ажил унаж сургахаас хялбар биш. Харин тэргэнд сайн сургаж номхруулсан морь ачаа тээвэрт эдлэхэд итгэлтэй номхон байна.

	 

	 

	МОРИОР АЯЛАХ ТУХАЙ

	1. Алс холын аянд адууг соёолон наснаас эхэлж аян эдэлгээнд явуулж сургах хэрэгтэй.

	2. Нуруу ачих морины ачааг морь бүрд 3 пүү ачаагаар тохируул. Хүнд ачаа ачих тохиромжгүй.

	3. Морин тэрэг бүрд дунджаар 12 пүү ачаагаар тохируулан ачих тохиромжтой. Гэвч морины чадал байдалд тохируул.

	4. Нуруу ачсан морийг 2—3-аар холбон хөтөл. Гэвч дадлага суугаагүй морьдыг дээрх тоогоор хөтөлж болохгүй.

	5. Тэрэг хөллөсөн морийг 4—6-гаас хэтрүүлэлгүй цувуулан хөтөлж яв.

	6. Морьдыг зун аян эдэлгээнд эдлэхэд харшлахгүй боловч гамнах хэрэгтэй.

	7. Морин тээврээр. аялан явахад нэг өдөрт 30—40 км-ээс хол бус нэг жигд хоног буудал тааруулж яв.

	8. Морийг хол ойрын аян эдэлгээнд эдлэхдээ намрын улирлаас бусад улиралд эдэлж болох учир гагцхүү өвс тэжээлээр хангаж явах чухал болно.

	9. Морин тэрэгний аянд өглөө, оройн сэрүүнд явж өдөр морио амрааж бай.

	 

	 

	ХАЗААРЫГ ЯМАР ХЭМЖЭЭГЭЭР ЗАНГИДВАЛ ТОХИРОМЖТОЙ ВЭ?

	1. Дунд хэмжээний хазаар зангидахад уртаараа 2 алд 1 үзүүр тохой буюу 4 м 08 см сур, жолоогүй цулбуурын хамт хүрнэ.

	2. Хазаарын шилийн уртын хэмжээ давхраараа 1 үзүүр тохой 3 хуруу буюу 50 см байна. Энэ нь их бага болгож байхад тохиромжтой.

	3. Хазаарын хамар давхраараа 1 үзүүр сөөм буюу 18 см, шанаа нь 3 хуруу буюу 05 см, сагалдаргын урт 1 үзүүр тохой буюу 45 см, сагалдаргын зөв талын гогцоо 4 хуруу буюу 07 см, хазаарын амгай зуны цагт бүдүүвтэр байвал амыг нь халаахгүй, өвлийн улиралд нарийн амгай морины ам хэл хайрахгүй. Хазаарын зуузай ханхгар том гурван хуруу хагас буюу 6 см орчим нь тохиромжтой.

	4. Хазаарын жолоо давхраараа 2 үзүүр тохой буюу 90 см тохиромжтой. Цулбуур 1 алд үзүүр тохой буюу 2 м 28 см орчим бүдүүвтэр зөөлөн сур тохиромжтой.

	5. Хазаарын шил уртадвал морины чих нүдэнд хүрч толгойгоо сэгсрэн, далдирамтгай болгоно.

	6. Чөдрийн морины хазаарын амгай зуузай хөнгөн нарийн бөөрөнхий суран хазаар, тохиромжтой.

	 

	 

	МОРИНЫ НОГТНЫ ДУНДАЖ ХЭМЖЭЭ ЯМАР БАЙВАЛ ТОХИРОМЖТОЙ ВЭ?

	1. Морины ногт хийхэд шижим буюу ганшин (цулбуур)-гийн хамтаар урт нь 2 алд 1 үзүүр тохой буюу 4 м 08 см сур хүрнэ.

	2. Ногтны шилийн уртын хэмжээ давхраараа 1 мухар тохой буюу 39 см, ногтны хамар давхраараа нэг үзүүр сөөм буюу 18 см, сагалдаргын хэмжээ нэг үзүүр тохой буюу 45 см байж болно.

	3. Ногтны шижим, ганшингийн урт 1 алд 1 үзүүр тохой буюу 2 м 28 см бүдүүвтэр зөөлөн сураар хий. Шилдээ уяатай бол их бага болгож тохируулахад тохиромжтой.

	 

	 

	УНАГАНЫ НОГТ ТОХИРУУЛАХ ТУХАЙ

	1. Унаганы ногтны шил давхраараа 1 төө буюу 20 см, хамар нь 1 мухар сөөм буюу 14 см, эрүүний урт 3 хуруу буюу 5 см, чагтны гогцоо 3 хуруу буюу 5 см, сагалдаргын урт нь 2 төө буюу 41 см орчмоор тохируул.

	2. Ногтны хамрын дотор талд хавтгай эсгий хадваас унаганы хамрыг холгохгүй болно.

	3. Ботго, унаганы ногтыг хялгаснаас бусад зөөлөн ноосоор хий. Хялгас бол чийг аваад чангарч, хатахдаа сулрах болно.

	4. Унаганы чагтны шижмийг оёмол хялгасаар хий. Урт нь 55 см байвал тохиромжтой.

	5. Гүүн зэлийг гүйцэд чанга татаж бай. Сул бол унага хөлөө орооно.

	 

	 

	ЧӨДРИЙН ДУНДАЖ ХЭМЖЭЭ ЯМАР БАЙВАЛ ЗОХИХ ВЭ?

	1. Чөдөр зангидахад сумын урт мушгиагүй задгайгаараа нэг үзүүр тохой, 1 сөөм буюу 61 см, мушгисан хойноо 1 үзүүр тохой 4 хуруу буюу 53 см-ээр тохируул.

	2. Чөдрийн зөв талын хаа 07 см, буруу талын хаа 09 см байхаар тохируул. Алга нь 1 төө буюу 19 см,

	3. Чөдрийн хөхийг тусгай сураар хийж үзүүрийг нь сүлж. Чөдрийн сумыг гурамсан мушгихдаа 2 сурыг урт, 1 сурыг нь арай богино мушгих хэрэгтэй. Чөдрийн хаа дотогшоо харсан байвал морины хөлийг халаахгүй. Чөдрийн буруу талын хааг уртхан тохируулбал морь чөдөр дээрээ шээхгүй. Чагт богино, хөхний гогцоо давч, алга нь зөөлөн, сум урт, хоёр хаа богиновтор тийм чөдрөөр чөдөрлөвөл тохиромжтой.

	4. Морь унадаг хүн их бага хэмжээний чөдөр хэрэглэж бай. Бүдүүн морины чөдөр. зангидахдаа 3 хэсэг сураар зангидаж тохируул. Хожим сэлбэхэд богино сур хэрэглэгдэнэ. Чөдөр тэгж зангидахдаа сурны нүхийг давч цоол. Уужим нүхэлбэл сунаж урагдахдаа хялбар болно.

	5. Дааганы чөдрийн сум мушгисан хойноо 45 см, зөв талын хаа 05 см, буруу талын хаа 08 см, алга 15 см орчмоор хэмжиж зангидан тохируул.

	 

	 

	БАГА НАСНЫ ТЭМЭЭГ ХЭРХЭН СУРГАХ ТУХАЙ

	1. Тэмээг бүтэн 2 настайд нь намар буйллаж, өвөл хавар сурга. Буйллахдаа хамрын тэмдгийн хойгуур буйл хатга. Урьдуур хатгавал хөшүүн болно.

	2. Бага тэмээнд их ацтай бүдүүн буйл тохиромжгүй. Өвс идэх, ус уухдаа санааширна (эмзэглэнэ).

	3. Тэмээ сургахдаа бүтэн 2 настайд сургаж бай. Сургахдаа давчхан шиг ногтоор ногтолж унаваас орилоо болдоггүй.

	4. Тэмээ сургахдаа урьдаар уяж байгаад богочлон хэвтүүлж мордоод, зөөлөн алхуулж тэмээ унасан хүн бараадан явах буюу аль дуртай зүгт өвс шүүрүүлэн явж сургах хэрэгтэй. Хэтэрхий битгий тэшүүл.

	5. Сургаж байгаа тэмээг хэвтүүлэхдээ бурантгийг сул, ногтны шижмээс зөөлөвтөр дугтран сөглөж, хөлийн таваг дахь таваглуураас татаж хэвтүүл. Хөлөө налж хэвтвэл битгий буу. Муу зан сурна. Харин хажуулдвал хавирган дээр нь суу. Тэр даруйдаа босно.

	6. Анх эмнэг багад нь сургахдаа ширүүн битгий барьж тавь. Жигшин, зан авч орилоо ярдаг болно.

	 

	 

	ХӨСГӨӨР АЯЛАН ЯВАХАД АНХААРВАЛ ЗОХИХ ЗҮЙЛ

	1. Аяны хүн айл битгий их хэс. Аяганы хийц ааруул, ээзгий, өрөм тос, будаа борцоо хүрэлцэхээр авч яв. Борц идэхэд арвин, тээхэд хөнгөн тохиромжтой. Айл их хэссэн хүн унаагаа эцээдэг.

	2. Хөсөг тээврээр аялан яваа хүн, хөнгөн бага шиг майхан авч яв. Үдлэх, хоноглохдоо хүрэлцэх түлш өдөр тутам түүн авч тээж яв.

	3. Аяны хүн, тогоо шанагаа байнга цэвэрлэж яв. Үдлэх хоноглоход цай, хоол хийхэд цэвэр дөхөмтэй байна.

	4. Аяны хүнд богино ташуур тохиромжтой, уналга тэмээг урт ташуураар гуядахад эмзэглэж хөлөө чирэмтгий болно.

	5. Алс хол аялан явах хүн газар сайн мэдэхгүй бол зөрж яваа аянчнаас үд хоногийн буудал дахь өвс ус сураглаж яв.

	6. Үдлэх, хоноглох газраас ачаалан хөдлөхдөө, галаа сайн унтрааж яв. Гал түймэр алдаж магадгүй.

	7. Аялан яваа хүн өргөн голыг гаталж, өндөр давааг өшиглөж хоногло. Тээврийн мал биеийн амарт даваа давах тохиромжтой.

	8. Аялан яваа хүн, тэрэгний мөөр элэгдэж, өнцөг булан болсон буюу хом, тоног хэрэглэлийг байнга засаж яв. Засахгүй бол тээврийн малыг эцээж зүдрээнэ. Тэрэг тоногоо засан сэлбэж сур, багаж хэрэгсэл, тэрэгний сэлбэг модыг хүртэл авч яв.

	9. Хөсөг тээврээр аялан явагчид тээвэрлэн авч яваа бараа, түүхий эдээ ус чийгт битгий гэмтээ. Эвдэж сүйдэхэд хүргэлгүй хамгаалан авч яв.

	10. Хөсгийн малд ус өвс тохирч байвал зарим өдөр зүтгүүхэн явж, зарим өдөр татуухан явж битгий хэм алдуул. Нэгэн жигд яв.

	11. Хээлтэй малыг алс холын аянд битгий явуул. Хээл гэмтэх буюу төлөө тэжээж чадахгүй, хэтэрвэл түрж үхэх болно.

	12. Үхэр, тэмээн хөсгөөр үүр цайхын үед битгий аялан яв. Ядрах зүдрэх үлэмж. Унтуулж амраа.

	13. Үхэр тэмээгээр аялан явахдаа, өндөр даваанд нам дуу чимээ өгч, алхалт гишгэлтийг нь олгож яв. Харин ширүүн дуу чимээ өгвөөс мал зүрхшинэ.

	14. Үхэр, тэмээн тэрэгний ачааг урагш, хойш нь тэнцүү ач. Хойш ачвал зүтгэх хүч ихдэж зүдрэх болно.

	15. Үхэр тэмээн тэргээр аялан явахдаа, анх хөдөлмөгц зөөлөн хөдөлгөж сүүлчийн үхэр тэмээ алхшинд ормогц, хэвийн байдлаар явуулж бай.

	16. Тээвэрлэн авч яваа ачааны баглаа хүлгийг байнга чангалж, засаж яв.

	17. Өвөл хаврын тэсгэм хүйтэн улиралд аяны хүн бололцоо байвал хар ямаан буюу хар нохойн арьсан дах авч яв. Дулаан байдаг.

	 

	 

	ТЭМЭЭН ХӨСГӨӨР АЯЛАН ЯВАХ ТУХАЙ

	1. Намар өвлийн аянд явах тэмээг сойруулахдаа хужиртай газар гишгүүлж, хүйтэн элстэй газар 8—9 хоног идэш, ундыг тэнцүүлэн сайн уяж сойруул. Сойруулаагүй тэмээ эцэж ядрах үлэмж.

	2. Аяны тэмээг өөрийн алхшаар явуул. Ширүүн явбал тэмээ ядран сууж, уналга тэмээг хүртэл зүдрээнэ.

	3. Аяны тэмээг уул хярын чиг харуулж битгий хэвтүүл. Тэмээ босохдоо сүрдэнэ. Уужим тал газрын чиг харуулан хэвтүүлж бай.

	4. Алс хол тэмээгээр аялан явах хүн буйл, бурантаг, тахны шөвөг хэрэгслийг бүрэн авч яв.

	5. Асга, хулуутай болсон тэмээг намрын аянд битгий эдэл. Өвлийн аянд явуул. Өглөө эрт хөлийн хөшөөг гаргаж, хөнгөн ачаа ач.

	6. Аяны тэмээг даваа давахад ачааг доор тэгнэвэл халтирах нь бага, их халтирдаг тэмээний тавгийг олсоор туухай зангидаж ногтолбол халтирах гулгах нь бага.

	 7. Тэмээг 6 наснаас эхлэн холын аян, эдэлгээнд явуул. Уул хярын бэрхлэг уруу аятай зөөлөн хөтөлж яв. Халтирч гулгах үлэмж.

	8. Тэмээн хөсгөөр аялан явахдаа өдөр бүр өглөө аажим ачаалж өдрийн 3 цагийн орчимд буудаллан, тэмээгээ хооллуулж амраагаад орой нар шингэхийн өмнө ачаалан явж, үүр цайхын өмнө бууж бай. Тэмээ унтаж амрах нь сайн.

	9. Хавчиг гудгар цээжтэй тэмээний ачааг хойш нь ач. Өргөн цээжтэй, өндөр сэрвээтэй тэмээний ачааг урагш нь ач.

	10. Аяны тэмээг үс ноос нь унаж гуужих цагт эдлэхийг цөөвчил. Хэрэв ойр зуур эдлэх бол үс ноосыг үрэгдүүлэлгүй авч яв.

	11. Халуун дулаан улиралд аяны тэмээний хомыг тухай бүр авч сэрүүцүүлэхдээ нуруунд нь ширдэг татаж бай.

	12. Хүйтэн сэрүүн улиралд аяны тэмээний хомыг авалгүй хомын татлагыг сулруулан, тэгшлэн засаж бай. Засахдаа үсийг нь сөргөж битгий ширэлдүүл.

	13. Нуруу ачсан тэмээг 25—30 хүртэл тоогоор цувуулан хөтөл. Өндөр даваа давах буюу өргөн гол гаталж өнгөрөхдөө 15 орчмоор тасалж хөтөл.

	14. Тэрэг хөллөсөн тэмээг 12—15-аар цувуулан хөтлөх тохиромжтой. Олширвол сүүлчийн тэмээнд тохиромжгүй.

	15. Нуруу ачсан тэмээ бүрд 12 пүүгээр, тэмээн тэрэг бүрд 15—18 пүү хүртэл ачаагаар тус тус тохируул.

	16. Тэмээ, үхэрт тэрэг нуруу алин боловч уул ачааны хүндийн хэмжээг тохируулахдаа цөмийг нь нэг жигд тохируулах бус зарим аян жинд явж сурсан, нас бие гүйцсэн, тэнхээ тамиртай хөсөгт хэмжээг зохисоор нэмэгдүүл. Сая эдэлгээнд орсон чадал багатай тэмээнд ачаагаа хөнгөлөн ачиж тэнцүүл.

	17. Тэмээгээр аянд явахдаа өдөрт 30 км газраас холгүй, нэг жигд хоног буудал тохируулж яв.

	18. Тэмээг аянд явуулах тохиромжтой хугацаа нь 10-р сарын 1-нээс эхлэн, дараа жилийн 6-р сарын 1 хүртэл, энэ хугацаанд эдэлж, бусад зун, намрын ихэнх улиралд битгий эдэл. Тарга хүч авхуулж бай.

	 

	 

	ҮХРЭЭР АЯЛАН ЯВАХ ТУХАЙ

	1.Үхрийг сургахдаа шүдлэн буюу бүтэн 2 настайд сурга. Үхрийг урьдаар ойр аялан явах үхэр тэргэнд хойноос ногтлон уяж, зүгшрүүлэн явуулж, хөнгөн ачаатай тэргэнд хөллөж сурга.

	2. Үхрийг бүтэн 2 нас хагасаас дөрлөж, урьдаар аргал, ус авах зэрэг ойр хөнгөн ажилд эдлэн сурга. Бага үхэрт бүдүүн дөр хийвэл өвс идэх, ус уухад тохиромжгүй.

	3. Үхэр анх сургахдаа ширүүн битгий барьж тавь. Зан авч догшин болно. Аятай зөөлөн маажиж, малтаж дасга. Зодож болохгүй.

	4. Үхрийг соёолон наснаас эхлэн алсын аян, эдэлгээнд явуул. Аян жинд явах тарган үхрийг сэрүүн газар уяж сайн сойруул. Эцэнхий дорой үхрийг нөмөр газар уяж бай.

	5. Аяны үхрийг ногоонд таргалах цагаар битгий эдэл. Үхрийн аяныг шөнө ихэвчлэн явуулж өдөр идшилүүлэн амрааж яв.

	6. Намар цагийн аяны тарган үхрийг амьсгалыг дарж бэлчээрт идшилүүл. Тэгэхгүй бол эцэж хайлах нь түргэн байна.

	7. Алс аялан яваа үхрийг өдөрт 20 км-ээс холгүй газар нэг жигд явж хоног буудал тааруул.

	8. Үхрийг аян эдэлгээнд явуулах тохиромжтой хугацаа нь 9-р сарын 15-аас эхлэн эсэргэн жилийн 6-р сарын 1 хүртэл энэ хугацаанд эдэлж, бусад улиралд алслан битгий эдэл. Тарга хүч авхуулж бай.

	9. Нуруу ачсан үхрийг дагаж явах буюу сурамгай үхрийг 2—4-өөр цувуулан хөтөлж яв.

	10. Тэрэг хөллөсөн үхрийг 10—15 орчмоор угсран хөтөлж яв. Олширвол эзэмшин яваа хүн самгардах буюу цувааны үхэр зүдэрнэ.

	11. Нуруу ачих үхэр бүрд 4 пүү ачаагаар тохируул.

	12. Үхэр тэрэг бүрд 12 пүү ачаагаар тохируул. Аян жинд явсан үхрээ зохистой амрааж, хүч тарга авхуул.

	13. Хангай хөвч, ой модны орчмын айл морь, тэмээ, үхэрт хөллөх тэргээ үйлдвэрлэж бай. Хөсөг тээврийн ажлыг өргөжүүлэхийг чухалчил.

	
Арван долоодугаар бүлэг : АЛДСАН МАЛАА ЭРЖ ОЛОХ ТУХАЙ

	 

	Малдаа эзэн болдог хүн алдахгүй байх ёстой. Гэтэл манай зарим малчид малаа тогтмол харж хариулдаггүйгээс одоо ч малаа алдаж, ор сураггүй болгодог гэм байна. Үүний зэрэгцээ энд тэнд эзэнгүй мал олон жил байсаар байх жишээтэй. Алдсан малыг цаг тухайд эрж сурч, мал алдахгүйн төлөө тэмц. Алдсаныг тэр даруй олж авах тухай сануулах нь:

	1. Мал алдах гол шалтгаан нь ус бэлчээр, хужрыг тааруулаагүйгээс шалтгаалан ижлээсээ салж явсаар алга болно. Адуу эзэнгүй явсаар сарнин салж, алга болох явдал байдаг. Тэмээ газар дээрэлхэх буюу хужир өвсөөр дутагдсанаас ижил сүргээсээ салж явсаар алга болно. Үхэр оодонгийн цагаар сарниж салах буюу эсвэл сувай үхрээ хэд хэд хоног эргэж бүртгэн, ойртуулалгүй байсаар байтал алга болох явдал байдаг. Төрөл бүрийн малыг муу хариулснаас буюу шуурга бороонд уруудуулан цаг тухайд эрж, суралгүй байсаар алддаг байна. Энэ мэтийн дутагдлыг арилган устга.

	2. Аливаа нэг айл алс хол алдсан малаа эрж олох хүн явуулахдаа чадвал үзсэн сонссоноо мартдаггүй бөгөөд хүн таних, газар сайн мэдэх хүнийг сонгон явуулж байх чухал болно.

	3. Холын эрлээр явах хүн уртын эдэлгээ, унаш даах, ул туруу сайтай морь буюу тэмээгээ гамнан унаж яв.

	4. Алдсан малаа эрж сурч явахдаа сураг мэдээгүй бол энд тэнд баригдаж, хадгалагдсан малын зүс тэмдгийг сайн сураглаж яв.

	5. Эрлийн хүн малаа алдаад эрж олсон буюу олоогүй ирж яваа хүнтэй заавал уулзаж, бие биедээ захилцаж яв.

	6. Сураггүй эрэн эрэх хүн уулгардан (яаран) алс хол явахыг урьдал болголгүй, зөв зүг чиг олж ахиулан сурч эр.

	7. Өөр бусдаас авсан адуу мал нутагт идээшихгүй бол хангайн адуу хавар гүйх, говийн адуу намар гүйх жишээтэй байж болно. Эрлээр явах хүн тэр мэтийг анхаарах хэрэгтэй.

	8. Цөөхөн мал эрж яваа хүн энд тэнд бэлчсэн мал сүргийн захад зайтай зожгирхон бэлчиж байгаа малыг хэзээд ажиглаж яв.

	9. Мал эрэх хүн алдсан мал чухам юунаас болж ижлээсээ салж алга болсныг урьдаар сайн судалж, зүг чигийг мэдэж авах хэрэгтэй.

	10. Ойр, хол цас шуурга буюу ширүүн хүйтэн бороонд уруудуулан алдсан мал бол зүг чигтэй эрэл мөн. Тэр даруй хойноос нь сураглан явж олж ав. Уруудуулан алдсан малаа эрэхгүй удаашруулбал сарнин холдож, эцэстээ эрж олоход амаргүй.

	11. Уруудсан малын зарим нь хааяа ижлээсээ тасран үлдэх буюу замдаа сарниж төөрөлдсөн үхэр бол түрүүлж уруудсан аль нь болохыг тэр ижил малын нь байдлаар судалж, зохистой зөв чигээ мэдэж сураглан эрж бай.

	12. Энгийн алдсан малаа муу эрэхээр сайн сурагла. Алдсан малын зүс тэмдгийг тааралдсан хүнд сайн захиж, хол ойрт сураг тавь.

	13. Сураг тавиад сураг гарах магадгүй гэж санаа амар удаан битгий суу. Алс явж эр.

	14. Хол ойр мал эрж яваа хүн уул хярын жалга судгийг ч гэсэн өнгийж үзсээр яв.

	15. Эрж яваа малаа өөр бэлчээрийн мал ус уух цаг тааруулан шүүж үз. Мал услахаар цугларсан хүмүүст сайн захиж бай.

	16. Алс хол мал эрэхээр явах бол сум багийн захиргаанаас баримт бичиг авч яв. Эрлээ дуусмагц эргүүлэн хураалгаж бай.

	17. Алдсан малын зүс тэмдгийг сум багтаа тэмдэглүүл. Эрлээр явахдаа үдэш орой өвс бэлчээрт ойр айлд хонож яв. Унаа чинь хооллож, маргааш унахад тохиромжтой байна.

	18. Нутгийн айлууд, мал эрж яваа хүнд хоол, унд сайн өг. Эрж яваа малын сургийг гаргаж өгөхийг хичээж бай. Унаагаар муудсан эрлийн хүнд ойр зуурын унаа өгч тус бол.

	19. Эрлээр явахад өвөл хаврын хүйтэнд дах, давхац, зун намар цув, юүдэн, чөдөр, ногт ганзагалж яв.

	20. Алдсан мал сураглах, захихдаа ая, эвтэй асууж захь. Хүн битгий гол. Хүүхэд багачуудаас хүртэл сураглаж яв.

	21. Уналга биеэ хайрлаад алдсан малаа эрж олохгүй, энд тэнд хөсөрдүүлэн бүү үрэгдүүл.

	22. Нутгийн ардууд аль тохиолдсон алдуул малыг өөрийн малаас ялгаагүй сайн хариул. Харьяалах сум багтаа чухам хэдэн тооны ямар зүс тэмдэг бүхий мал олсныг нэгд нэггүй бүртгүүлж бай.

	23. Алдуул мал барьж хариулсан аливаа хүн асрамжгүй муу маллах буюу ашиг хичээж арилжаалан сольж худалдах, алж идэх, хайхрамжгүй алдаж үрэгдүүлэх буюу хэтэрхий унаж эдлэх мэтийн гэмт хэрэг үйлдэхийг цээрлэ.

	24. Эрж олсон малаа замд эцээж битгий тууваршуул. Ижилд нь авчраад, сайн идээшил олгон тогтворшуулан хариулж бай.

	25. Эзэнгүй зэрлэгшин явсан мал бэлчээртээ буюу ижлээсээ дөлж тогтвор муутай байдаг. Эргэж тойрч байршуулан тогтворжуулж бай.

	
Арван наймдугаар бүлэг : МАЛЫН ДАЙСАН ЧОНЫГ УСТГАЖ АРИЛГА

	 

	Мал өсгөх тэмцлийн нэг нь малын дайсан чоныг хүйс тэмтрэх явдал мөн. Гэтэл чоныг хядах (алах) нь муу байна. Малаас эхлэн орон нутгийн баялаг болох зэрлэг амьтныг жил бүр үлэмжхэн идэж сүйтгэсээр байгаа чоныг хядаж алах тухай сануулах нь:

	1. Хангай хөвч уулархаг газар чоно гөлөглөх үеэр нүхийг нь олж, урьдаар эхийг нь алаад, бэлтрэгийг утаж ал.

	2. Хангай газар отлох (ороо орох) чонын гүйдэлтэй газар салхи барьж, хэд хэдэн хүн угтан тосож, аль ноёрхон яваа чоныг урьдаар буудаж дараа нь бусдыг буудан алж бай.

	3. Хангай газар чоно ой модны хаяа, уулын ар, энгэр, жалгын хад, асга харгана, дэрстэй, хонхор газрыг түшиглэн хэвтэх боловч хүн явах газраас хол, мал бэлчих газраас холгүй газар хэвтдэг.

	4. Мориор чоныг тал, бэл цагаан газарт хөөж алах бол зугтсан чоно очих газарт шилдэг сайн морьтой буучдаар 2-оос доошгүй давхар боолт хийж, нөгөө хэсэг хүмүүс эгнэн явж, уул хярын чоныг буулган дарж боолт уруу хөөж, боолтын хүмүүс бүслэн авч, авлаж бай.

	5. Чонын бэлтрэгийг урьдаар нүхэнд нь алж аваад нүхэн дээр мануухай босгож, чонын дэлэнг чинэрүүлж, дараа нь хөөж ал.

	6 . Чоно гүйх, хаяглах газар буюу малын хуучин сэг сэвс, ясны орчим хор тавих буюу эсвэл хүнд чиргүүлтэй хавх зүүгээд даруй эргэж бай.

	7. Хангай, хөвч газар, үүрээр мордож чонын гүйдлийг тосож, салхи авахааргүй газар тааруулан мярааж байгаад тосож буудах буюу чоно ирээд сэжиггүй хэвтэж унтах газарт сахиж байгаад буудаж бай.

	8. Говь, тал газрын чоныг мориор хөөж алахдаа хяр уул толгодыг дагуулан боолтын хүмүүсийг бүслэн суулгаж, тал газраас чоныг олон хүмүүс эгнүүлэн дарж тосон бууд.

	9. Чоныг олон хүн хамтран явж мөрөөр хөөж алахдаа, халуун нартай, дулаан өдөр сонгох хэрэгтэй. Бороо чийгтэй сэрүүн өдөр хөөж, морио битгий зүдрээ. Чоно гүйцэгдэхгүй.

	10. Чонын боолтод сууж байгаа хүмүүс, сайн анчин нохой дэргэдээ дагуулж яв.

	11. Чонын боолтод суух хүмүүс уналга морио урьдаас сайн сойруулж гэдсийг нь хөнгөрүүл.

	12. Чоно эгнэн дарах хүн урьдаар аль газраас эхлэн дарж, чоно ямар газраас босож, аль чигт явааг харилцан мэдээ авалцаж, чимээ өгсөөр эгнэн дарж яв.

	13. Харьяалах сум, багийн захиргааны зааврын ёсоор, хэд хэдэн багийн ардууд өдөр, газар болзож, чоныг зун намрын дулаан улиралд хамтарсан хүчээр алж устгах ажлыг сайн анчдаар удирдуулан зохион байгуул.

	14. Хээр бэлчээрлэсэн мал барьж иддэг доргыг хавх буюу буугаар буудан устга.

	15. Галзуу чоно, нохойг аль үзэгдсэн газарт нь хамтарсан хүчээр даруй алж устга.

	16. Шөнийн цагт гэнэт нохой ухасхийх буюу хонь үхэр үргэхэд яаран гарахыг болгоомжлон ажиглаж, нохойн дуу чимээг мэдэн гарч хонь малаа хамгаалж бай. Галзуу чоно, нохой ирж мэднэ.

	
Арван есдүгээр бүлэг : ЗАРИМ НЭГ ӨВЧНИЙГ ЭМЧЛЭХ БУЮУ ХАЛДВАРТ ӨВЧНИЙГ ТАНЬЖ ЭМЧЛҮҮЛЭХ, ЭРҮҮЛ МАЛАА СЭРГИЙЛЭН ХАМГААЛАХ ТУХАЙ

	 

	Халдвартай буюу халдваргүй ямар нэг өвчнөөс малаа сэргийлэн хамгаалах нь ард бүрийн үүрэг мөн. Малаа аливаа өвчнөөс сэргийлэн хамгаалахад юуны өмнө, малд ямар өвчин хэрхэн тусдагийг танин мэдэж, цаг тухайд нь өвчнөөс хамгаалж эсэргүүцэхэд, ардууд өөрсдөө арга хэмжээ авах бололцоо багагүй байна. Үүнд зарим нэг өвчний тухай хэдэн зүйлийн зөвлөгөө өгөх нь:

	 

	1. «Давхар хүйс» гэдэг өвчний тухай

	Энэ өвчин нь хээлтэй малыг төллөх үед нь ариун цэвэрч бишээр байлгаж, сая гарсан нялх төл малыг нойтон чийгтэй бохир, агаар муутай байранд бойжуулах зэргээс микроб хорхой хүйсээр нь дамжин, түүний судсыг хувилуулан ахиж, үе мөчинд нь шингэж өвчлүүлдэг. Таних арга нь:

	Сая гарсан төл мал, нэгээс гурав хоносны дараа хүйс нь хавдаж, өмхий үнэртэй идээ бээр гоожно. Эхийгээ хөхөхгүй хэвтэж амьсгал нь давхцан, удалгүй үе мөч нь хавдаж эмгэглэнэ. Өвчин нь уушги гэдсээр дамжин өвчилж өмхий чацга алдаж, үхэх болно. Үүнийг хөнгөн аргаар эмнэлгийн тусламж үзүүлэхэд, хүйсийн орчмын үсийг хайчлан цэвэрлээд цайны нэг халбага хэмжээний криолин буюу лицол нэг литр хэмжээний буцалсан усанд уусгаж, тэр даруйд нь угаан, иод түрхэж, марганцаар угаан ариутга. Тэгсний дараа архийг цэвэр даавуу буюу хөвөнд шингээн хүйс дээр нь тавьж гадуур нь тостой цаас буюу хулдаасаар бүтээж түүний дээгүүр юмаар ороож 30 минут орчим жигнээд, эхэд нь дахин дахин сайн хөхүүлж бай. Хэрэв эдгэрэхгүй бол малын эмчид үзүүлэн эмчлүүл.

	 

	 

	2. Үхэр гууртах тухай

	Үхрээ хөөвөрлөх үеэр зоо нурууг дагуулан, гууртсаныг сайн үзэж бай. Хэрэв шир нь цоорсон байвал гуурыг шахаж гаргаад, шатаах зэргээр устга. Тэгэхгүй бол унасан гуур үхэр хэдгэнэ болж үхрийн үсэнд өндөглөн үржиж, үхэр малыг гууртуулна.

	Ингэхгүй бол үхрийн ширний чанарыг муутгаж, сүү шимийг ховордуулна. Энэ нь эдийн засгийн талаар хортой зүйл мөн. Үүнтэй эрс тэмцэгтүн.

	 

	 

	3. Маагуу буюу хамуу өвчний тухай

	Маагуурсан буюу хамуурсан мал аль нимгэн арьсаа дагаж үлэмжхэн загатнан, эсэргэнэ, цэврүү гарч, үс нь халцарна. Үүнийг хөнгөн аргаар эмнэлгийн тусламж үзүүлэхэд нэг хувин усанд 3 кг орчим үнс хийж буцалгаад түрх. Эсвэл 3-ны нэг хувь тэрэгний хар тос, 2 хувьд нь тарвага буюу адууны өөхөн тос хамтруулан түрхэж эмчил. Ингэж эмнэх боловч малын эмчээр эмчлүүлэх нь чухал. Хамуурсан малд хэрэглэж байсан тохош, тоног хэрэглэл, хэвтэш, бууц, хашаа зэргийг ариутгахдаа 95 хувь усанд 5 хувь криолин хольж сүрчин ариутга. Тэгэхийн өмнө эрүүл мал хэвтэшлүүлэх буюу байлгахгүй байж, халдвар тарахгүй бүх арга хэмжээг ав. Хамуутай малаас эрүүл малын ус, бэлчээр хэвтшийг тусгаарла. Битгий нийлүүл. Мал ширхтэх буюу тугал бярууны цахлай, бүдүүн үхрийн үс халцрах өвчинд керосин хэмээх тос буюу криолин түрхэж эдгэрүүл.

	 

	 

	4. Хулгана ярны тухай

	Хулгана яр хэмээх адуу, илжиг, луусанд халддаг өвчнөөр өвчлөх тэмдэг нь, адууны хойд хөл булдруу мэт хавдаж, дараа нь хагарч яр болон хувирна. Гэвч энэ нь аль ч хөлд тохиолдож болно. Үүнийг эмчлэх арга нь тэр булдруу мэт жижиг хавдар шархыг халуун төмрөөр хайрах буюу шархыг зэсийн цэнхэр хийж эмнэлгийн тусламж үзүүл. Өвчтэй адуугаа эрүүл адуунаас тусгаарла. Хэрэв өвчин нь эдгэрэхгүй үхвээс арьсны хамт далд бул.

	 

	 

	5. Сөдрөг өвчний тухай

	Энэ өвчний үед адууны хөлийн сагаг хавдаж хэд хоносны дараа жижиг цэврүү үүсэж шаравтар өнгөтэй шингэн зүйл гарна. Үүнийг арчлан эмчлэх арга нь унаж эдлэхгүй, хуурай бэлчээрт байлгаж, тэр өвчтэй хөлийн үсийг. хяргаж сайн цэвэрлээд 10-ны нэг хувь иодформ, 9 хувь нафталинтай хольсон нунтаг хийж цэвэр даавуугаар боовол сайн, эсвэл вазелин буюу 1—2 хувийн спирт найруулсан криолиноор сайн арчиж угаа. Энэ өвчнийг хэтрүүлж болохгүй. Хэрэв хэтрүүлбэл эмчлэхэд бэрхтэй учир бага дээр нь даруй эмчлэх хэрэгтэй.

	 

	 

	6. Эргүү өвчний тухай

	Эргүү өвчтэй мал бол толгойгоо унжуулан доороо эргэлдэх буюу хажуу тийшээ хэлтгий явна. Үүнийг урьдчилан сэргийлэх арга нь эргүү өвчнөөр үхсэн малын толгойг шатааж устга. Харин нохойд өгч болохгүй. Эргүү өвчтэй малтай айл малын эмчид мэдэгдэж, хотны нохойн гэдэсний хорхойг арилгуулахын тул туулга өгч цэвэрлүүл. Эргүүтсэн малыг мал эмнэлгийн газар мэдэгдэж эмчлүүлбэл зохих боловч шаардлагатай гэж үзвэл өвчилсөн малын толгой дээр нь халуун элсэн жин тавьж туршихад зүгээр.

	 

	 

	7. Ранг өвчний тухай

	Адууны ранг гэдэг илүү шүд ургавал даруй малын эмчид мэдэгдэж тэр шүдийг авхуул. Авахгүй бол өвс ногоо идэж чадахгүй. Тэмээний ранг гэдэг илүү шүд ургавал тэр шүдийг зөөлөн аятайхан сугалан авхуул.

	 

	 

	8. Төл мал чацга алдах өвчний тухай

	Ботго чацга алдвал үнээний сүүнд давс, шар будаа түлээд нүүрстэй хольж бага шиг өг. Эсвэл цагаан будааны шөл өгөхөд зүгээр. Тугалын чацганд ёотонг хар цайнд уусгаж өдөрт нэг аяга өг. Эсвэл монопол (цагаан архи) 20 грамм орчим өгвөл зүгээр. Хурга, ишиг чацга алдах өвчний үүсэл нь нойтон чийгтэй газар буюу бохир агаартай орчинд байлгасан буюу эхийн сүүг их бага хөхүүлэх, гэнэт дааруулах, халууцуулах зэрэг шалтгаанаас өвчилдөг. Эмчлэх хөнгөн арга нь хар цайг ямар ч өвсний шүүстэй хамаагүй хольж бага шиг сүүгээр сүлээд өг. Тэгээд эхийн нь сүүг тохируулж, дулаан хуурай газар хэвтүүл. Эс эдгэвэл малын эмчээр эмчлүүл.

	 

	 

	9. Яс бэртэх тухай

	Малын хөл, шилбэний орчим яс бэртвэл даруй мал эмнэлгийн газар мэдэгдэж, бэртсэн малаа эмчлүүлбэл зохино. Хэрэв амжихгүй бол давстай хар цайгаар шавшиж бэртсэн ясыг эвлүүлэн чиг мод барьж зөөлөн юмаар ороож сайн боовол эдгэрэх болно.

	 

	 

	10. Шөвөг ярны тухай

	Шөвөг яр гэдэг өвчинтэй адууг усанд зогсоож иктиолын тос түрхвэл зүгээр.

	 

	 

	11. Доголох өвчний тухай

	Хонь ямааны хөл доголбол ул турууг үз. Хэрэв улдаж цоороогүй, битүү хавдартай байвал давстай усаар шавшиж боох буюу нарс модны шүүс боргоцой хандалж, хөлийг нь угааж бай. Улдсан малын туурай буюу тавгийг даруй тахалж бай. Эсвэл давстай тос түрхээд эсгий ширээр түр зуур улыг нь бүрж арчил.

	 

	 

	12. Мал цахилгаанд цохиулах тухай

	Цахилгааны зайд цохиулж, үхээгүй малыг нойтон шороогоор яаралтай булах буюу усанд хийж сэхээ

	 

	 

	13. Гэдэс дүүрэх тухай

	Адуу, үхрийн гэдэс дүүрч амьсгаадан байвал гэдсийг нь ширүүхэн үрж илээд, аманд нь хөндлөн мод буюу олсонд модны хар тос түрхэж, 20 минут орчим ангайлгаж байлгавал зүгээр, хэхэрч хий нь гадагшаа гарна. Хонь, ямаа хортой өвс идсэн байвал үхрийн сүү буюу эсвэл исгэлэн хоормог өгвөл хор нь арилна.

	 

	 

	14. Малын баас хатах тухай

	Малын баас хатаж гарахгүй бол галадиберийн давс үхэрт 300—500 гр, адуунд бол 250—350 грамм, жижиг малд бол 50 граммаар хэмжээлэн бүлээн устай хольж аманд нь цутган өгч туулга.

	 

	 

	15. Морь нуруугаа авах тухай

	Унаж эдэлсэн морь нуруугаа авч битүү хавдартай байвал, хүйтэн усаар шавшиж, иктиолын тос түрх. Хэрэв зүлгүүрдэж арьс нь шалбарсан байвал цэвэр бүлээн усанд криолин хайлуулж угаахын зэрэгцээ иод мэтийн ариутган цэвэрлэх зүйлээр арчиж, цэвэрлэх хэрэгтэй. Тарваганы буюу өөхөн тос түрхэхэд зүгээр. Эдгэртэл унаж битгий эдэл.

	
МАЛД ТОХИОЛДОХ ХАЛДВАРТ ӨВЧНИЙГ ЮУНЫ УРЬД ТАНЬЖ, МАЛЫН ЭМЧЭЭР ЭМЧЛҮҮЛЭХ АЖИЛД АНХААРВАЛ ЗОХИХ ЗҮЙЛ НЬ:

	 

	 

	1. Боом өвчний тухай

	Боом нь маш их халдвартай өвчин тул төрөл бүрийн малд халдаад зогсохгүй хүнд халдана. Үүнийг таних арга нь:

	Цахилгаан боомоор их төлөв хонь үхэр өвчлөхдөө гэнэт таталдан чичирч, хэдэн минутын дараа үхнэ. Ходоод гэдэсний боом бол их төлөв малын гэдэс дотроор тусаж, түүний биеийн халуун ихсэн цустай чацга алдаж, бие нь доройтон, хоол унднаас гарч нэг хоёр хоногийн дараа үхнэ.

	Хавдар боом бол малын биеийг халууруулан, эхний үед хавдар бий болж, дараа нь тэр хавдар эмзэггүй хүйтэн болон хувирна. Энэ нь их төлөв хүзүү, цээжээр гарна. Хэрэв эмчлүүлэхгүй бол 3—4 хоногт үхнэ. Эдгээр өвчнийг танимагц тэр доор нь малын эмчид мэдэгдэж эмчлүүлж бай.

	Эдгээр өвчнөөр үхсэн малын хүүрийг задалж, арьс ширийг нь авах буюу махыг нь идвэл өвчин нь хүнд халдана. Тийм учраас үхсэн тэр малын хүүрийг 2 метрээс гүн газар ухаж булах буюу шатааж устга.

	 

	 

	2. Мялзан өвчний тухай

	Өвчилсөн үхэр даруйдаа халуун нь ихдэж, идэш тэжээлээс гарч, амьсгаа нь давхцан амнаас нь шүлс гоожин, уруул буйл нь улайж улмаар яршина. Баас нь хатаж, дараа нь цустай чацга алдана. Нүднээс нулимс гоожно. Мялзан өвчнийг танимагц мал эмнэлгийн газар яаралтай мэдэгдэж тарилга хийлгэхийн хамт, цааш нь халдаан дэлгэрүүлэхгүйн тул үхсэн малын хүүрийг 2 метрээс гүн газар ухаж далд булах буюу шатааж устга. Хорио, цээр сайн тавь.

	 

	 

	3. Үхрийн цээж өвчин

	Үхрийн цээж өвчнийг танихад өвчилсөн үхэр халуурч идэш, тэжээлээс гарч, эмзэглэн ханиах, ялангуяа өглөө буюу хүйтэн ус уусны дараа их ханиах, урд хоёр хөлөө алцайлган зогсох, хавирганы завсраар дарж үзвэл эмзэглэх бөгөөд энэ нь уушгины өвчин хөндүүрлэсэн хэрэг. Тэгж өвчилсөн үхэр үхэх нь цөөн боловч удаан хугацаагаар өвчилнө. Үүнийг мэдмэгц малын эмчид мэдэгдэж, эрүүл үхрээ шинжлүүлэх хэрэгтэй. Өвчилсөн үхрийг алж, малын эмчийн заавраар махыг хэрэглэх эсэхийг шийдвэрлүүл. Цаашид эрүүл малд халдаахгүйн тулд хорио, цээр тавь.

	 

	 

	4. Шүлхий өвчний тухай

	Өвчилсөн мал нь унжралдсан хөөстэй шүлс гоожуулж буйл, хэлэнд нь цэврүү гарч, хэд хоносны дараа яр болж хувирна. Идэш, хоолноос гарч зогьсоно. Сүү шим нь ховордоно. Хүндрэхээрээ хөлийн турууны салаа цэврүүтэж, яршин доголно. Өвчтэй малаа зөөлөн хөрстэй, хуурай газрын өвс ногоо дагуулан бэлчээж бай. Цаашид халдаахгүйн тул хорио, цээр сайн тавь. Шүлхий өвчтэй малтай айл, эрүүл үхрээ хөнгөн өвчлүүлэхийн тул өвчилсөн малын шүлсийг эрүүл үхрийн аманд түрхэж халдаа. Үүнийг мал эмнэлгийн газрын зөвшөөрлийн дагуу малын эмч нар гүйцэтгэвэл зохистой.

	 

	 

	5. Цэцэг өвчний тухай

	Цэцэг өвчнөөр өвчилсөн малын бие халуурч, нүд нь нуухтан, хамраас шингэн юм гоожиж, сүүлийн дотор тал буюу цавь, дэлэнгээр жижиг улаан толбо гарч дараагаар жижиг цэврүү болно. Тэр цэврүү хагарч хатахдаа тав болж яршина. Цэцэг өвчин 28 хоног орчим өвчилж өнгөрдөг. Тэгж өвчилсөн мал дахиж өвчилдөггүй. Нэг сүргийн доторх цэцэг өвчтэй малаа ялган тусгаарлаж, эрүүл малаа мал эмнэлгийн газарт мэдэгдэж тариул.

	Тэгж өвчилсөн малыг эдгэснээс хойш буюу сүүлчийн үхсэн малаас хойш хоёр сар болтол тэр өвчнөөр өвчлөхгүй бол тусгаарласан малаа хооронд нь нийлүүлж болно.

	 

	 

	6. Галзуу өвчний тухай

	Үхэр галзуурсны шинж бол догшин ширүүн байдалтай болж, тохиолдсон юмаа мөргөх, хүн мал ялангуяа нохойг дайрах, мэдээ алдаж, явахдаа гуйвлаж, амьсгаа нь давхацсаар 4—6 хоногийн дотор үхнэ.

	Адуу бол юмнаас үргэн айж догширно, толгой сэгсрэн, уруул нь таталдаж, шүдээ ярзайх, хазах, мэдээ алдаж өвс ус залгиж чадахгүй болох, явахдаа гуйвж 2—4 хоногийн дотор үхнэ.

	Галзуурсан нохой анх уйтгарлах, хоол идэхгүй, эзнээсээ бишүүрхэх, гэрээсээ зайлсхийх, хүн малд довтлон хаа хамаагүй хазах, эрүүний болон биеийн нь мэдээ алдарч, амаа ангайн, хэлээ унжуулж, гуйвалзан бөгсөө чирсээр 7—8 хоногийн дотор үхнэ. Галзуурсан мал, нохойг эмчлэх эмчилгээгүй тул мэдсэн даруйдаа устга. Галзуу амьтанд хазуулсан малаа 7 хоногийн дотор малын эмчид мэдэгдэж тариа хийлгэ. 6 сарын дотор эмчийн хяналтад байлгах хэрэгтэй.

	 

	 

	7. Годрон өвчний тухай

	Өвчилсөн ямааны биеийн халуун 42 градус хүрч хоол унднаас гарах, ижлээсээ хоцрох, бие нь чичрэх, эхэн үедээ ханиаж, хамраас нь шингэн юм гоожих, хавирганы завсраар дарвал эмзэглэнэ. Цаашид хүндэрч, 2—28 хоногийн дотор сүрэглэсэн ямааны 95—100 хувь хүртэл халдварлаж үхүүлнэ. Тэр өвчин гарсан газарт 45 хоногийн хугацаагаар чанга хорио, цээр тавиул. Өвчтэй ямаагаа алж устга.

	 

	 

	8. Ям өвчний тухай

	Өвчилсөн адуу, илжиг, луус, тэмээнд 3 янзаар халдварлана. Үүнд хамрын ям, арьсны ям, уушгины ям гэж нэрлэдэг. Хамрын ям бол хамрын нүхээр идээ гарч, эрүүний доод булчирхай хавдаж, хатууран эмзэг болно.

	Хамрын дотор талд эсэргэнэ (халдварт яр) гарч, хувилан яршина.

	Үүний зах нь хавдартай, дэвсгэр нь шар, бор өнгөтэй байна. Арьсны ям бол малын арьс буюу их төлөв хойд хөлд самар шиг хэмжээний булдруу гарч, дараа нь яр болж хувирна. Уушгины ям нууцаар малын уушгинд тусаж, эцэж туран ханиалгана. Эдгээр ям өвчин 1 сараас дээш хэдэн жилээр өвчилдөг. Өвчтэй малыг малын эмчийн заавар дагаж эрүүл малаас тусгаарлан халдварлуулахгүй арга хэмжээ авч бай.

	 

	 

	9. Дуут хавдар өвчний тухай

	Энэ өвчин бол сар болсон тугалаас эхэлж 4 настай бүдүүн үхэрт халдварлан өвчлүүлэх бөгөөд биеийн халуун 42 градус хүрч, бие махбод суларч доройтохын хамт мах булчинг дагаж эмзэг өвчтэй халуун хавдар болон хувираад эмзэглэх өвчингүй болно. Хавдрыг дарж үзэхэд шуугьж дуугарна. Үүнийг мэдмэгц, малын эмчид мэдэгдэж даруй эмчлүүл. Өвчилж үхсэн малын хүүрийг (сэг) далдлан булж, эрүүл малаа тусгаарлан хорио, цээр тавьж бай.

	 

	 

	10. Цусан халдварт өвчний тухай

	Цусан халдварт өвчин бол төрөл бүрийн малыг өвчлүүлэх боловч ялангуяа үхэр хонинд үлэмж тусна. Өвчтэй малын халуун нь ихдэж, зүрхний ажиллагаа түргэдэн, хоол унднаас гарч, сүү шим муудаж, их төлөв цустай чацга алдах, толгой, хүзүү, хоолой, багалзуур, өвчүүгээр нь хавдах болзошгүй. Үүнийг малын эмчид даруй мэдэгдэж, өвчтэйг эмчлүүл.Эрүүл малаа урьдчилан хамгаалах тариагаар тариулж байхын хамт хорио, цээрийг малын эмчийн заавраар гүйцэтгэх хэрэгтэй.

	
АЛИВАА ХҮН МАЛД ХАЛДВАРТ ӨВЧИН ТОХИОЛДВОЛ ДАРУЙ СУМ БАГИЙН ЗАХИРГААНД МЭДЭГДЭЖ ЭМЧЛҮҮЛЭХИЙН ХАМТ, ЦААШИД ХАЛДВАРЛУУЛАХГҮЙН ТУЛ АРГА ХЭМЖЭЭ АВХУУЛАН АЖИЛЛАЖ БАЙХ ҮНДСЭН ЗҮЙЛ НЬ:

	 

	1. Халдварт өвчин тохиолдсон малаа өөр нутаг бэлчээр, ус сольж, эрүүл малд битгий халдаа.

	2. Аливаа хүн тэр өвчин бүхий үед өөрийн малд бусдын алдуул буюу тэнүүл малыг битгий нийлүүлж бай.

	3. Халдварт өвчтэй малыг аян жингийн ба тууврын малын зам дагуу битгий бэлчээж бай.

	4. Эрүүл малтай айл халдварт өвчтэй мал бэлчсэн газарт малаа битгий бэлчээж бай. Тэр газар мал услах, хужирлахыг хүртэл цээрлэ.

	5. Саяхан халдварт өвчнөөр үхсэн малын орчинд малаа битгий ойртуул.

	6. Халдварт өвчтэй газраас ирсэн аян жингийн малыг эрүүл малдаа битгий нийлүүл.

	7. Халдварт өвчтэй малаас мал худалдан авч ирэхийг цээрлэ.

	8. Онцын халдварт өвчин гарсан газраас малын өвс тэжээл битгий авч бай.

	9. Мал эмнэлгийн газраас онц халдвартай өвчин гэж шинжилсэн малын сэг ясыг даруй далдлан булж бай.

	10. Хүн малд халдах онцын өвчинтэй газраас хүн ирэхийг битгий зөвшөөр.

	11. Хүн малын халдварт өвчинтэй айл өрхөөр хэсэж явахыг цээрлэ. Унасан морь, өмссөн хувцсаар дамжин, эрүүл хүн, малд өвчин халдаах нөхцөлийг үүсгэх болно.

	12. Зун намрын улиралд намагтай нам, хонхор газар боом, дуут хавдар, цагаан хорхой өвчний үүсэл гарах болно. Тийм газар малаа удаан битгий бэлчээрлүүл,

	13. Халдварт өвчнийг танихад нэг төрлийн буюу өөр төрлийн боловч хэд хэдэн мал адил тэмдгээр өвчлөхийг сайтар ажиглаж бай.

	14. Өвчилж байгаа малын бие онцын халуунтай байх буюу гэнэт үхэх зэрэгт цаг тухайд нь ямар өвчин болохыг таньж чадахгүй бол малын эмчид түргэн мэдэгдэж шинжлүүл, хэрэв халдварт өвчин мөн бол дээрх журмаар арга хэмжээ авч бай.

	15. Малын ханиад, гэдэсний хижиг, уушгины сүрьеэ, шээс хаагдах, янз бүрээр хөл доголох, нүд сохрох, цагаан хорхойтох, янз бүрийн жилбэн гэдэг өвчин, адууны сахуу, хятуу гэх мэтийн олон төрлийн өвчнийг эмчлэн эдгээхэд цөм мал эмнэлгийн мэргэжилтэй эмч нараар эмчлүүлэн, эмнэлгийн тусламж авч байх нь чухал.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

